ವಿಠ್ಠಲ ಸಂಪ್ರದಾಯ: ಬಯಲನು ತುಂಬುವ ಆಲಯದ ಬೆಳಕಿನ ಬೀಜಗಳು
ಕನ್ನಡ ವಿಶ್ವವಿದ್ಯಾಲಯ ಕನ್ನಡ ಸಂಸ್ಕೃತಿಯ ಬಹುತ್ವದ ನೆಲೆಗಳನ್ನು ಹುಡುಕುವ, ಗಟ್ಟಿಗೊಳಿಸುವ, ಹರಡುವ ಕಾಯಕವನ್ನು ನೋಂಪಿಯಂತೆ ನಡೆಸಿಕೊಂಡು ಬಂದಿದೆ. ಕನ್ನಡ ಸಂಸ್ಕೃತಿಯನ್ನು ಮತ್ತೆ ಮತ್ತೆ ನಿರ್ವಚನ ಮಾಡಿಕೊಳ್ಳುವ ಪ್ರಕ್ರಿಯೆಯಲ್ಲಿ ಕನ್ನಡ ವಿಶ್ವವಿದ್ಯಾಲಯವು ಒಂದು ಆಡುಂಬೊಲವಾಗಿ ಕಾರ್ಯನಿರ್ವಹಿಸುತ್ತಿದೆ. ನಮಗೆ ಗೊತ್ತಿರುವ ಸಂಸ್ಕೃತಿಯ ಅರ್ಥಗಳ ಆಚೆಗೆ ಅನೂಹ್ಯ ಲೋಕಗಳ ಕಡೆಗೆ ತನ್ನನ್ನು ಮತ್ತು ಕನ್ನಡಿಗರನ್ನು ಒಯ್ಯುವ ಪಯಣದ ದಾರಿಗಳನ್ನು ರೂಪಿಸುವ ಮಹತ್ವದ ಸಾಹಸದ ಹೆಜ್ಜೆಗಳು ಮೂಡಿಬಂದಿವೆ. ಇದು ನಿರಂತರ ನಡೆಯಬೇಕಾದ ಬಹುದಾರಿಗಳ ಮಹಾಯಾನ.
ಇಪ್ಪತ್ತೊಂದನೆಯ ಶತಮಾನದ ಆರಂಭದಲ್ಲಿ ಜಾಗತೀಕರಣದ ಈ ಸಂಕ್ರಮಣ ಸ್ಥಿತಿಯಲ್ಲಿ ಕನ್ನಡ ವಿಶ್ವವಿದ್ಯಾಲಯದ ರಚನೆ ಮತ್ತು ಕಾರ್ಯಗಳು ಸವಾಲಿನವು ಮತ್ತು ಜವಾಬ್ದಾರಿಯವೂ ಆಗಿವೆ. ‘ಕನ್ನಡ’ ಎನ್ನುವ ಪರಿಕಲ್ಪನೆಯನ್ನು ಭಾಷೆ, ಸಾಹಿತ್ಯ, ಬದುಕು ಮತ್ತು ಅದರ ಆಧುನಿಕ ಸನ್ನಿವೇಶಗಳಲ್ಲಿ ಅರ್ಥೈಸುವ ಮತ್ತೆ ಕಟ್ಟುವ ಕೆಲಸವನ್ನು ಕನ್ನಡ ವಿಶ್ವವಿದ್ಯಾಲಯ ಒಂದು ಕಾಯಕದಂತೆ ಕೈಗೆತ್ತಿಕೊಂಡಿದೆ. ಕನ್ನಡ ಮತ್ತು ಅಭಿವೃದ್ಧಿ ಎನ್ನುವ ಎರಡು ಪರಿಕಲ್ಪನೆಗಳು ಎದುರುಬದುರಾಗುವ ಆತಂಕ ಒಂದು ಕಡೆಯಾದರೆ, ಅವು ಒಂದನ್ನೊಂದು ಪ್ರಭಾವಿಸಿ ನೆರವಾಗುವ ಆವರಣವನ್ನು ನಿರ್ಮಾಣ ಮಾಡುವುದು ಇನ್ನೊಂದೆಡೆ ಇರುತ್ತದೆ. ಇಂತಹ ಸಂದರ್ಭದಲ್ಲಿ ಕನ್ನಡ ವಿಶ್ವವಿದ್ಯಾಲಯವು ಈ ಸಂಬಂಧಿಯಾದ ಹೊಸ ಆಲೋಚನೆಗಳ ಸಂವಾದ ಮತ್ತು ಅದರ ಆನ್ವಯಿಕ ಸಾಧನೆಗಳಲ್ಲಿ ತನ್ನನ್ನು ತೊಡಗಿಸಿಕೊಳ್ಳಲು ಬಯಸಿದೆ.
ಮಾಹಿತಿ ತಂತ್ರಜ್ಞಾನವು ಜಾಗತೀಕರಣದ ಪ್ರಮುಖ ಅಸ್ತ್ರವಾಗಿ ಪ್ರಯೋಗವಾಗುತ್ತಿರುವಾಗ ಈ ಅಸ್ತ್ರವನ್ನು ಕನ್ನಡದ ಅಭಿವೃದ್ಧಿಗಾಗಿ ಬಳಸುವ ಹೊಣೆಗಾರಿಕೆಯು ಕನ್ನಡ ವಿಶ್ವವಿದ್ಯಾಲಯದ ಮೇಲೆ ಇದೆ. ಕನ್ನಡ ತಂತ್ರಾಂಶಗಳ ಅಭಿವೃದ್ಧಿಯ ಎಲ್ಲಾ ತೊಡಕುಗಳನ್ನು ನಿವಾರಿಸಿಕೊಂಡು ಮುಂದೆ ಸಾಗಬೇಕೆನ್ನುವ ಉದ್ದೇಶದಿಂದ ಕನ್ನಡ ವಿಶ್ವವಿದ್ಯಾಲಯ ಈ ಸಂಬಂಧ ಸಾಹಿತಿಗಳ, ಭಾಷಾತಜ್ಞರ, ತಂತ್ರಜ್ಞರ ಸಮಾಲೋಚನೆಯನ್ನು ನಡೆಸಿ ಕನ್ನಡವು ಸರ್ವವ್ಯಾಪಿಯಾಗಿ ಬೆಳೆಯಲು ಶ್ರಮಿಸುತ್ತಿದೆ.
ಕನ್ನಡವು ಕಾಗದರಹಿತ ಮಾಧ್ಯಮದಲ್ಲಿ ಕಾಣಿಸಿಕೊಳ್ಳುತ್ತಿರುವಾಗಲೂ ಪುಸ್ತಕ ರೂಪದಲ್ಲಿ ಕನ್ನಡ ಕೃತಿಗಳ ಪ್ರಕಟಣೆ ಸಮಾನಾಂತರವಾಗಿ ಕ್ರಿಯಾಶೀಲವಾಗಿ ನಡೆಯುವುದು ಬಹಳ ಮುಖ್ಯವಾದದ್ದು. ತಾಂತ್ರಿಕ-ಮೌಖಿಕ ಮಾಧ್ಯಮದಲ್ಲಿ ಕನ್ನಡವು ಬಳಕೆಯಾಗುತ್ತಿರುವಾಗಲೇ ಕಾಗದದಲ್ಲಿ ಕನ್ನಡ ಅಕ್ಷರಗಳು ಮುದ್ರಣಗೊಂಡು ಕಣ್ಣಿಗೆ, ಕಿವಿಗೆ ಮತ್ತು ಮನಸ್ಸಿಗೆ ಕನ್ನಡವನ್ನು ಸಂವಹನಗೊಳಿಸುವ ಪ್ರಕ್ರಿಯೆ ನಿರಂತರವಾಗಿ ನಡೆಯಬೇಕಿದೆ. ಇಲ್ಲಿ ಪ್ರಕಟಗೊಳ್ಳುವ ಮಾಧ್ಯಮದೊಂದಿಗೆ ಅಭಿವ್ಯಕ್ತಗೊಳ್ಳುವ ಚಿಂತನಾ ಶರೀರವೂ ಮುಖ್ಯವಾದದ್ದು. ಭಾಷೆ, ಸಾಹಿತ್ಯ, ಕಲೆಗಳು, ವಿಜ್ಞಾನ, ತಂತ್ರಜ್ಞಾನ, ಸಮಾಜವಿಜ್ಞಾನ ಎನ್ನುವ ಬೌದ್ಧಿಕ ಗಡಿರೇಖೆಗಳನ್ನು ಕಳಚಿಕೊಂಡು ಕನ್ನಡ ಜ್ಞಾನವು ಕನ್ನಡ ವಿಶ್ವವಿದ್ಯಾಲಯದಲ್ಲಿ ರೂಪುಗೊಳ್ಳುವ ಮತ್ತು ಪ್ರಕಟಗೊಳ್ಳುವ ಪ್ರಕ್ರಿಯೆ ನಡೆಯುತ್ತಿದೆ.
ಕನ್ನಡ ವಿಶ್ವವಿದ್ಯಾಲಯದ ಪ್ರಸಾರಾಂಗವು ಇಂಥ ಪ್ರಕ್ರಿಯೆಯ ಅನಂತರೂಪಗಳನ್ನು ಸಾಕಾರಗೊಳಿಸುವ ಒಂದು ನವರಂಗ. ಈ ಪ್ರಕಟಣೆಗಳು ಚಿಂತನೆ ಮತ್ತು ಪ್ರಯೋಗಗಳ ಫಲಗಳಾಗಿರುವುದರ ಜೊತೆಗೆ ಕರ್ನಾಟಕವನ್ನು ಮತ್ತು ಕನ್ನಡ ಸಂಸ್ಕೃತಿಯನ್ನು ಇಪ್ಪತ್ತೊಂದನೇ ಶತಮಾನದುದ್ದಕ್ಕೂ ಮುನ್ನಡೆಸುವ ಬೆಳಕಿನ ಬೀಜಗಳಾಗಿವೆ. ಈ ಹಿನ್ನೆಲೆಯಲ್ಲಿ ‘ವಿಠ್ಠಲ ಸಂಪ್ರದಾಯ’ ಎಂಬ ಕಿರುಹೊತ್ತಿಗೆಯನ್ನು ಈ ಮಾಲೆಗಾಗಿ ಬರೆದು ಕೊಟ್ಟಿರುವ ಡಾ. ವಿಠಲರಾವ್ ಗಾಯಕ್ವಾಡ್ ಅವರಿಗೆ ವಿಶ್ವವಿದ್ಯಾಲಯದ ಕೃತಜ್ಞತೆಗಳು ಸಲ್ಲುತ್ತವೆ.
ಡಾ. ಬಿ.ಎ. ವಿವೇಕ ರೈ
ಕುಲಪತಿಯವರು
ವಿಠ್ಠಲ ಸಂಪ್ರದಾಯ (೧)
ಇಂದಿನ ಮಹಾರಾಷ್ಟ್ರ ರಾಜ್ಯದ ಸೊಲ್ಲಾಪುರ ಜಿಲ್ಲೆಯಲ್ಲಿ ಇರುವ ಸಂತರ ಮತ್ತು ಭಕ್ತರ ಪ್ರೇಮದ ಅಧಿರಾಜ್ಯವಾಗಿರುವುದೇ ಪಂಢರಪುರ. ಮೂಲತಃ ಪಂಡರಗೆ (ಕನ್ನಡ ಹೆಸರು) ಎಂದು ಕರೆಯಲ್ಪಟ್ಟಿದ್ದ ಇದು ಇಂದು ಪಾಂಡುರಂಗನ ಮತ್ತು ಭಕ್ತ ಪುಂಡರೀಕನ ಹೆಸರಿನಿಂದ ಕೃತ್ರಿಮ ಸಂಸ್ಕೃತೀಕರಣ ರೂಪವನ್ನು ಪಡೆದಿದೆ. ಮಹಾರಾಷ್ಟ್ರದ ಭೀಮಾ ನದಿಯ ತೀರದ ಮೇಲೆ ಇರುವ ಈ ಕ್ಷೇತ್ರವು ಕಳೆದ ಸುಮಾರು ಹನ್ನೊಂದು-ಹನ್ನೆರಡು ಶತಮಾನಗಳಿಂದ ದಕ್ಷಿಣ ಭಾರತವೂ ಸೇರಿದಂತೆ ಎಲ್ಲೆಡೆಯಿಂದ ಬಹಳಷ್ಟು ಭಕ್ತರನ್ನು ಬರಮಾಡಿಕೊಳ್ಳುತ್ತಲೇ ಬಂದಿದೆ ಎಂಬುದು ಗಮನಾರ್ಹವಾದ ಸಂಗತಿ. ಭೀಮಾ ನದಿಗೆ ‘ಭಿವಾರಾ’ ಎಂಬುದಾಗಿಯೂ ಕರೆಯುವುದುಂಟು. ಅಲ್ಲದೆ ಈ ನದಿಯು ಪಂಢರಪುರ ಕ್ಷೇತ್ರದಲ್ಲಿ ಅರ್ಧಚಂದ್ರಾಕೃತಿಯಲ್ಲಿ ಹರಿಯುತ್ತಿರುವುದ ರಿಂದ ಇದಕ್ಕೆ ‘ಚಂದ್ರಭಾಗಾ’ ಎಂಬ ಹೆಸರಿನಿಂದಲೂ ಕರೆಯುತ್ತಾರೆ. ಈ ಸಂಬಂಧವಾಗಿ ಒಂದು ಆಖ್ಯಾಯಿಕೆಯೂ ಇದೆ. ‘ಗಣಪತಿಯೂ ಕೊಟ್ಟಂಥ ಶಾಪದ ಕಾರಣ ಚಂದ್ರನು ಈ ನದಿಯಲ್ಲಿ ಬಂದು ಸ್ನಾನ ಮಾಡಿದ ಮೇಲೆ ಅವನಿಗೆ ಶಾಪದಿಂದ ಮುಕ್ತಿಯು ದೊರೆಯಿತು.’ ತನ್ನಲ್ಲಿ ಸ್ನಾನ ಮಾಡಿದ ಚಂದ್ರನ ಆಕಾರದಲ್ಲಿಯೇ ಅಂದರೆ ಅರ್ಧಚಂದ್ರಾಕಾರದಲ್ಲಿಯೇ ಆ ನದಿಯು ಮುಂದೆ ಹರಿಯಲು ಆರಂಭಿಸಿತು. ಆ ಕಾರಣವಾಗಿ ‘ಚಂದ್ರಭಾಗ’ ಎಂಬುದಾಗಿ ಜನರು ಅದಕ್ಕೆ ಹೆಸರಿಸಿ ಇಂದಿಗೂ ಹಾಗೆಯೇ ಕರೆಯುತ್ತಿದ್ದಾರೆ.
ಪಾಂಡುರಂಗ ವಿಠ್ಠಲನ ಇತಿಹಾಸ
ಮಹಾರಾಷ್ಟ್ರದಲ್ಲಿ ಜ್ಞಾನೇಶ್ವರಾದಿ ಸಂತರ ಕಾಲದಿಂದ ಬಹಳ ಪ್ರಸಿದ್ಧಿಗೆ ಬಂದಂಥ ಈ ಪುಣ್ಯಕ್ಷೇತ್ರವು ಸ್ಕಂದ ಪುರಾಣದಲ್ಲಿಯೇ ಉಲ್ಲೇಖಿಸಲ್ಪಟ್ಟಿದೆ. ಆ ಪುರಾಣವನ್ನು ಆಧರಿಸಿ ‘ಪಂಢರೀ ಮಾಹಾತ್ಮ್ಯಂ’ ಎಂಬ ಗ್ರಂಥವೊಂದು ಪ್ರಾಚೀನ ಕಾಲದಲ್ಲಿಯೇ ರಚಿತವಾಗಿದ್ದು, ಅದರಲ್ಲಿ ಹೀಗೆ ವರ್ಣನೆ ಮಾಡಲಾಗಿದೆ :
“ಪೌಂಡರಿಕಮಿತೀ ಖ್ಯಾತ ತೀರ್ಥಕ್ಷೇತ್ರ, ಚ ಪೂಜಿತಂ |
ಪಾಂಡುರಂಗಶ್ಚ ತತ್ರಾಸ್ತೇ ಮೂರ್ತಿಮಾನ್ ದೇವತೋತ್ತಮಃ ||”
ಅಂದರೆ (ಭೀಮಾ ನದಿಯ ತೀರದಲ್ಲಿ) ‘ಪೌಂಡರಿಕ ಎಂಬ ಹೆಸರಿನ ಕ್ಷೇತ್ರ ಮತ್ತು ತೀರ್ಥವೊಂದಿದೆ. ಆ ಕ್ಷೇತ್ರದಲ್ಲಿ ಸರ್ವಶ್ರೇಷ್ಠ ದೇವನಾಗಿರುವ ಪಾಂಡುರಂಗನು ಮೂರ್ತಿ ರೂಪದಲ್ಲಿ ನೆಲೆಸಿದ್ದಾನೆ.’ ಈ ಉಲ್ಲೇಖದ ಪ್ರಕಾರ ಪಂಢರಪುರವು ಬಹಳ ಪ್ರಾಚೀನವಾದುದು. ಈ ಕ್ಷೇತ್ರಕ್ಕೆ ಹೋಗಿ ಭೀಮಾ ನದಿಯಲ್ಲಿ ಸ್ನಾನಮಾಡಿ ಶ್ರೀವಿಠ್ಠಲನ ಅರ್ಥಾತ್ ಪಾಂಡುರಂಗನ ದರ್ಶನ ಮಾಡಿದರೆ ಜೀವನದ ಸಂಕಷ್ಟಗಳು, ಪಾಪಗಳು ಇಲ್ಲವಾಗುತ್ತವೆ ಎಂಬುದು ಭಕ್ತ ಜನರ ಸಾಮಾನ್ಯ ನಂಬಿಕೆ. ಹಾಗೆಯೇ ಇಲ್ಲಿ ಸ್ನಾನ ಮಾಡಿದವರು ಸ್ವರ್ಗವನ್ನು ಸೇರುತ್ತಾರೆ ಮತ್ತು ದೇಹತ್ಯಾಗ ಮಾಡಿದವರು ಪುನರ್ ಜನುಮದಂಥ ನಿರಂತರ ಭವಚಕ್ರದಿಂದ ಬಿಡುಗಡೆಗೊಂಡು ಮೋಕ್ಷ ಹೊಂದುತ್ತಾರೆ ಎಂಬುದೂ ಸಂತರಲ್ಲಿರುವಂಥ ಆಧ್ಯಾತ್ಮಿಕ ನಂಬಿಕೆ.
ಪಂಢರಪುರದ ಈ ಸಾದಾಗಪ್ಪು ದೇವರನ್ನು ಸರ್ವಜನಾಂಗದ ದೇವತೆ ಎಂದು ಹೇಳಿ, ಪರಬ್ರಹ್ಮ ಸ್ವರೂಪದಲ್ಲಿ ಪರಿಗ್ರಹಿಸಿ ಬೇರೆ ಬೇರೆ ಕಾಲಗಳಲ್ಲಿ ಬೇರೆ ಬೇರೆ ಹೆಸರಿನಿಂದ ಉಪಾಸನೆ ಮಾಡುತ್ತಾ ಬಂದಿದ್ದಾರೆ. ಪಂಢರೀನಾಥ, ಪಾಂಡುರಂಗ, ಪಂಢರಿರಾಯಾ, ವಿಠಾಯಿ, ವಿಠೋಬಾ, ವಿಠೂಮಾವುಲಿ, ವಿಠ್ಠಲ ಗುರುರಾವ್ ಇತ್ಯಾದಿ ಹೆಸರುಗಳನ್ನು ಭಕ್ತರು ಈ ದೇವರಿಗೆ ನೀಡಿರುವುದು ನಮಗೆ ಕಾಣಸಿಕ್ಕುತ್ತವೆ. ಆದರೆ ಇಂದು ಸರ್ವಪರಿಚಿತವೂ ಮತ್ತು ಪ್ರಚಲಿತವೂ ಆಗಿರುವ ಹೆಸರುಗಳೆಂದರೆ ಪಾಂಡುರಂಗ ಮತ್ತು ಶ್ರೀವಿಠ್ಠಲ. ಇವನ್ನು ಒಟ್ಟುಗೂಡಿಸಿ ಪಾಂಡುರಂಗ ವಿಠ್ಠಲ ಎಂದೂ ಕರೆಯುವುದುಂಟು. ‘ಪಾಂಡುರಂಗ ವಿಠ್ಠಲ’ ಎಂದರೆ ಪಾಂಡುರಂಗ ಎಂಬ ಕ್ಷೇತ್ರದ ಅಧಿದೇವತೆಯಾದ ವಿಠ್ಠಲ ಎಂಬ ಅರ್ಥವನ್ನೇ ಸೂಚಿಸುತ್ತದೆ. ಈ ಪಾಂಡುರಂಗ ಎಂಬ ಹೆಸರು ಕನ್ನಡ ಹೆಸರಾದ ‘ಪಂಡರಗೆ’ ಎಂಬುದರಿಂದ ಉಗಮಗೊಂಡುದಾಗಿದೆ. ಕ್ರಿ.ಶ. ೫೧೪ರ ತಾಮ್ರಪಟವೊಂದರಲ್ಲಿ ಪಾಂಡುರುಂಗಪಲ್ಲಿ ಎಂಬ ಹೆಸರು ಉಲ್ಲೇಖಿತವಾಗಿದೆ. ಈ ತಾಮ್ರಪಟವನ್ನು ಅನಂತರದಲ್ಲಿ ರಾಷ್ಟ್ರಕೂಟ ದೊರೆ ಅಮೋಘವರ್ಷ ನೃಪತುಂಗ (ಕ್ರಿ.ಶ. ೮೨೦)ನು ನೂತನೀಕರಣಗೊಳಿಸಿದನು. ಬೆಳಗಾವಿಗೆ ೧೮ ಕಿ.ಮೀ. ದೂರಕ್ಕಿರುವ ಬೆಂಡಿಗೇರಿ ಎಂಬಲ್ಲಿನ ಕ್ರಿ.ಶ. ೧೨೪೯ರ ಶಿಲಾಶಾಸನದಲ್ಲಿ ಭೀಮರಥಿ ದಂಡೆಯಲ್ಲಿರುವುದು ಪೌಂಡರಿಕಕ್ಷೇತ್ರ ಮತ್ತು ವಿಷ್ಣುವನ್ನು ವಿಠೋಬಾ ಎಂದು ಉಲ್ಲೇಖಿಸಲಾಗಿದೆ. ವಿಠ್ಠಲನಿಗೆ ಹೇಗೆ ಬೇರೆ ಬೇರೆ ಹೆಸರುಗಳಿವೆಯೇ ಹಾಗೆಯೇ ಈ ಕ್ಷೇತ್ರಕ್ಕೂ ಅನೇಕ ಹೆಸರುಗಳಿರುವುದನ್ನು ಬೇರೆ ಬೇರೆ ಮಹಾತ್ಮೆ ಗ್ರಂಥಗಳಲ್ಲಿ ಹೇಳಲಾಗಿದೆ. ಪಂಢರಪುರ, ಪಾಂಡುರಂಗಪುರ, ಪಾಂಡರಿಕ ಕ್ಷೇತ್ರ, ಪಾಂಡರಿ, ಪಾಂಡರಿಪುರ, ಪೌಂಡರಿಕ ಕ್ಷೇತ್ರ, ಪುಂಡರಿಕ ಎಂಬಿವೇ ಮೊದಲಾದ ಹೆಸರುಗಳನ್ನು ಭಕ್ತರು ಮತ್ತು ಗ್ರಂಥಕರ್ತರು ಹಿಂದಿನ ಕಾಲದಿಂದಲೂ ಬಳಸುತ್ತಾ ಬಂದಿದ್ದಾರೆ.
ದೇವರು ಮತ್ತು ಕ್ಷೇತ್ರಕ್ಕೆ ಬಹು ನಾಮಗಳಿರುವಂತೆಯೇ ಈ ಎರಡೂ ಹೆಸರುಗಳ ಸ್ಪಷ್ಟೀಕರಣಕ್ಕಾಗಿ ಅನೇಕ ಕತೆಗಳೂ ಹುಟ್ಟಿಕೊಂಡಿವೆ. ವಿಠ್ಠಲ ಎಂಬುದಕ್ಕೆ ಭಕ್ತಪುಂಡರೀಕನು ‘ಇಟ್ಟಿಗೆ’ ಎಸೆದು ಈ ದೇವರನ್ನು ನಿರಂತರ ಕಾಯುವಂತೆ ಮಾಡಿದನೆಂಬ ಕತೆಯು ಇದೆ: ‘ಸಂತ ರೋಹಿದಾಸನಿಂದ ಪ್ರಭಾವಿತನಾದ ಮೇಲೆ ಸ್ತ್ರೀಯರ ಸಹವಾಸದಲ್ಲಿ ಬಿದ್ದು ವೃದ್ಧ ತಂದೆ-ತಾಯಿಗಳನ್ನು ನಿರ್ಲಕ್ಷ್ಯ ಮಾಡಿದ್ದಂಥ ಪುಂಡರೀಕನು ಪಶ್ಚಾತ್ತಾಪಗೊಂಡು ಅವರ ಸೇವೆಯಲ್ಲಿ ನಿರತನಾದನು. ಹೀಗೆ ಭಕ್ತ ಪುಂಡರೀಕನು ತನ್ನ ತಂದೆ ತಾಯಿಗಳ ಸೇವೆಯಲ್ಲಿ ತೊಡಗಿಕೊಂಡಿದ್ದಾಗ ವಿಠ್ಠಲನು ಪರೀಕ್ಷೆಗಾಗಿ ಅಲ್ಲಿಗೆ ಬಂದನು. ತಾನು ತಂದೆ ತಾಯಿಯರ ಸೇವೆಯಲ್ಲಿದ್ದುದರಿಂದ ಸ್ವಲ್ಪ ಸಮಯ ಕಾಯುವುದಕ್ಕೆ ಸೂಚನೆಯೊ ಎಂಬಂತೆ ತನ್ನ ಬಳಿಯಲ್ಲಿದ್ದ ಇಟ್ಟಿಗೆಯೊಂದನ್ನು ಎಸೆದನು. ಆ ಇಟ್ಟಿಗೆಯ ಮೇಲೆ ನಿಂತುದರಿಂದ ಈ ದೇವರಿಗೆ ವಿಠ್ಠಲ>ಇಟ್ಠಲ, ವಿಠೋಬಾ>ಇಟೋಬಾ ಎಂಬ ಹೆಸರುಗಳು ಬಂದವೆಂಬುದು ಈ ಕತೆಯ ಮುಖ್ಯ ವಿವರಣೆ. ಕನ್ನಡ ಶಬ್ದವಾದ ಇಟ್ಟಿಗೆಗೆ ಮರಾಠಿ ಭಾಷೆಯಲ್ಲಿ ‘ವೀಟ್’ ಎನ್ನುತ್ತಾರೆ. ಈ ‘ವೀಟ್’ ಮೇಲೆ ನಿಂತವನು ವಿಠ್ಠಲನೆಂದು ಕರೆಯಲಾಯಿತು. ಹೀಗೆಯೇ ವಿಠ್ಠಲ ದೇವರು ಇಪ್ಪತ್ತೆಂಟು ಯುಗಗಳಿಂದಲೂ ನಿಂತಿದ್ದಾನೆ ಎಂಬುದಾಗಿ ಸಂತ ಭಕ್ತರುಗಳು ನಂಬಿಕೊಂಡು ಬಂದಿದ್ದಾರೆ. ಇಂದಿಗೂ ಭಕ್ತರು ಪಂಢರಪುರಕ್ಕೆ ಹೋದರೆ ಚಂದ್ರಭಾಗ ನದಿಯಲ್ಲಿ ಮಿಂದು ಮೊದಲು ದರ್ಶನ ಪಡೆಯುವುದು ತಂದೆ ತಾಯಿ ಸೇವಾತತ್ಪರನೂ, ದೇವರನ್ನು ತನ್ನ ಸೇವಾ ಭಕ್ತಿಯಿಂದ ನಿಂತು ಕಾಯುವಂತೆ ಮಾಡಿದವನೂ ಆದ ಭಕ್ತ ಪುಂಡರೀಕನನ್ನೇ. ಈ ಇಬ್ಬರ ಗಾಢ ಸಂಬಂಧದ ದ್ಯೋತಕವೋ ಎಂಬಂತೆ ‘ಪುಂಡರೀಕ ವರದಾ ಹರಿ ವಿಠ್ಠಲ’ ಎಂಬ ನಿತ್ಯ ಸ್ಮರಣೋಕ್ತಿಯೊಂದು ಭಕ್ತರಿಂದ ಉದ್ಗರಿಸಲ್ಪಡುತ್ತಿರುವುದು ಗಮನಾರ್ಹ.
ಈ ದಂತಕತೆಯೇನೇ ಇರಲಿ ವಿಠ್ಠಲ ಎಂಬ ಶಬ್ದದ ಬಗ್ಗೆ ಅನೇಕ ಇತಿಹಾಸಕಾರರು ಮತ್ತು ಸಂಶೋಧಕರು ಅಧ್ಯಯನ ಮಾಡಿ ಈ ಕೆಳಗಿನ ನೆಲೆಯಲ್ಲಿ ವ್ಯಾಖ್ಯಾನಿಸಿದ್ದಾರೆ. ಬಹಳಷ್ಟು ವಿದ್ವಾಂಸರ ಅಭಿಪ್ರಾಯದಂತೆ ವಿಠ್ಠಲ ಎಂಬ ಪದವು ವಿಷ್ಣು ಎಂಬುದರ ಅಪಭ್ರಂಶರೂಪ. ವಿಷ್ಣು>ವಿಟ್ಟು>ವಿಟ್ಠಲ>ವಿಠ್ಠಲ ಎಂಬುದು ಅದರ ಮುಖ್ಯ ನಿರೂಪಣೆಯಾಗಿದೆ. ಪ್ರಾಕೃತದಲ್ಲಿ ವಿಷ್ಣು, ವಿಷ್ಣುಹಾ, ವೇಷ್ಣೂಹಾ, ವೇಥ ಎಂಬ ರೂಪಗಳಿವೆ. ಕನ್ನಡ ಶಾಸನಗಳಲ್ಲಿ ‘ವಿಟ್ಟರಸ’, ‘ವಿಟ್ಟ’ ಹಾಗೆಯೇ ‘ಬಿಟ್ಟೀ’, ‘ಬಿಟ್ಟಾ’, ‘ಬಿಟ್ಟಿಗಾ’ ರೂಪಗಳಿದ್ದು ಅವು ವಿಷ್ಣು ಶಬ್ದದ ವ್ಯುತ್ಪತ್ತಿಗಳು ಎಂಬುದು ವಿದ್ವಾಂಸರು ಒಪ್ಪಿಕೊಂಡಿರುವ ವಿಚಾರ. ಹೊಯ್ಸಳ ಚಕ್ರವರ್ತಿ ವಿಷ್ಣುವರ್ಧನನ ಮೂಲ ಹೆಸರು ಬಿಟ್ಟಿದೇವ. ಶ್ರೀ ಕಾಶಿನಾಥ ಉಪಾಧ್ಯೆಯವರು ‘ವಿಠ್ಠಲ ಋಗ್ಮಂತ್ರ ಸಾರಾಭಾಷ್ಯೆ’ ಕೃತಿಯಲ್ಲಿ ವಿಠ್ಠಲ ಶಬ್ದದ ವ್ಯುತ್ತತ್ತಿಯನ್ನು ಹೀಗೆ ಹೇಳಿದ್ದಾರೆ. ವಿಟ್+ಠ+ಲ ವಿತ್ತ ವೇದನಂ ಜ್ಞಾನಂ, ತೇನ ಠಾಃ ಶೂನ್ಯಃ ತಾನಲಾತಿ ಸ್ವೀಕರೋತಿ. ಸಂತ ತುಕಾರಾಮನು ತನ್ನ ಒಂದು ಅಭಂಗದಲ್ಲಿ ವಿಠ್ಠಲ>ವಿಠೋಬಾ ಶಬ್ದ ಬಗೆಗೆ ಅತ್ಯಂತ ಸೂಕ್ಷ್ಮವಾಗಿ ಭಾಷ್ಯ ಬರೆದಿರುವಂತಿದೆ. ಆ ಪ್ರಕಾರ ‘ವಿ’ ಅಂದರೆ ‘ಜ್ಞಾನ’, ‘ಠೋಬಾ’ ಎಂದರೆ ‘ಆಕಾರ’. ಅಂದರೆ ‘ಜ್ಞಾನದ ಆಕಾರ’, ‘ಜ್ಞಾನದ ಮೂರ್ತಿ’. ಅಲ್ಲದೆ ‘ವಿ’ ಎಂದರೆ ‘ಗರುಡ’ ಮತ್ತು ‘ಠೋಬಾ’ ಎಂದರೆ ‘ಆಸನ’ ಅಂದರೆ ಗರುಡನನ್ನು ಆಸನವನ್ನಾಗಿ ಮಾಡಿಕೊಂಡಿರುವ ದೇವತೆ ಅರ್ಥಾತ್ ವಿಷ್ಣು. ಈ ವಿಷ್ಣುವೇ ಕಟಿಗಳ ಮೇಲೆ ಕರಗಳನ್ನು ಇಟ್ಟುಕೊಂಡು ಇಟ್ಟಿಗೆಯ ಮೇಲೆ ನಿಂತಿದ್ದಾನೆ. ಈ ಪ್ರಕಾರ ಶ್ರೀವಿಠೋಬಾನೇ ಶ್ರೀವಿಷ್ಣು ಅಥವಾ ಶ್ರೀಕೃಷ್ಣ. ದ್ವಾಪರ ಯುಗದಲ್ಲಿ ಶ್ರಾವಣವದ್ಯ ಅಷ್ಟಮಿಯಂದು ಬುಧವಾರ ಶ್ರೀಕೃಷ್ಣನ ಜನುಮವಾಗಿತ್ತು. ಶ್ರೀವಿಠ್ಠಲನ ವಾರವೂ ಬುಧವಾರ. ಇಂದಿಗೂ ಭಕ್ತರು ಬುಧವಾರದಂದು ವಿಠ್ಠಲನ ದರ್ಶನಕ್ಕೆ ಸಾಲುಗಟ್ಟಿ ನಿಂತಿರುತ್ತಾರೆ. ಇನ್ನು ವಾರಕರಿ (ಯಾತ್ರೆ)ಗೆ ಬಂದ ಭಕ್ತರು ಇಂದಿಗೂ ಬುಧವಾರದಂದು ಪಂಢರಪುರದಿಂದ ಬೇರೆ ಊರಿಗೆ ವಾಪಸ್ಸು ಹೋಗಲು ಸಿದ್ಧಾವಾಗುವುದಿಲ್ಲ. ವಿಷ್ಣು, ಕೃಷ್ಣ, ವಿಠ್ಠಲರ ಬಣ್ಣವು ಸಾದಾಗಪ್ಪು, ‘ಸಾವಳ ವಿಠ್ಠಲ’ ಎಂಬುದು ಭಕ್ತರ ಬಾಯಿಂದ ತುಂಬು ಭಕ್ತಿಯಲ್ಲಿ ಉಚ್ಚರಿಸಲ್ಪಡುತ್ತಿರುವ ಪದ.
ಈ ಕ್ಷೇತ್ರ ಮತ್ತು ಈ ದೇವರ ಬಗ್ಗೆ ಭಕ್ತರಿಗೆ ಎಷ್ಟು ಆಳವಾದ ಭಕ್ತಿ ಇದೆಯೆಂಬುದು ಈ ಕೆಳಗಿನ ಅಭಂಗದ ಸಾಲುಗಳನ್ನು ನೋಡಿದರೆ ಅರ್ಥವಾಗುತ್ತದೆ :
“ಧನ್ಯ ಧನ್ಯ ಹೇ ನಗರ | ಭೂ ವೈಕುಂಠ ಪಂಢರಪುರ”
(ಧನ್ಯ ಧನ್ಯವೋ ಈ ನಗರ | ಭೂವೈಕುಂಠವಹುದು ಪಂಢರಪುರ)
“ಅವಘೀಚ ತೀರ್ಥ ಘಡತೀ ಏಕವೇಳಾ | ಚಂದ್ರಭಾಗ ಡೋಳಾ ದೇಖಿಲಿಯಾ ||”
(ಸಮಸ್ತ ತೀರ್ಥಂಗಳು ಲಭಿಸುವುದು ಒಮ್ಮೆಗೆ ಚಂದ್ರಭಾಗೆಯ ದರುಶನದಿಂದಲೆ)
“ಆಧೀ ರಚಿಲೀ ಪಂಢರೀ | ಮಗ್ ವೈಕುಂಠ ನಗರೀ |
ಜೆವ್ಹಾ ನವ್ಹತೇ ಚರಾಚರ | ತೆವ್ಹಾ ಹೋತೇ ಪಂಢರಪುರ |
ಜೆವ್ಹಾ ನವ್ಹತೀ ಗೋದಾಗಂಗಾ | ತೆವ್ಹಾ ಹೋತೀ ಚಂದ್ರಭಾಗಾ |
ಚಂದ್ರ ಭಾಗೇಚೆ ತಟೀ | ಧನ್ಯ ಪಂಢರೀ ಗೋಮಟೀ ||”
(ಮೊದಲು ರಚಿಸಿದ ಪಂಢರಿ | ನಂತರದೊಳಾ ವೈಕುಂಠ ನಗರಿ |
ಎಂದು ಇರಲಿಲ್ಲವು ಚರಾಚರ | ಇದ್ದಿತಂದೀ ಪಂಢರಪುರ |
ಎಂದು ಇರಲಿಲ್ಲವೊ ಗೋದಾಗಂಗಾ | ಅಂದಿದ್ದಿತೀ ಚಂದ್ರಭಾಗಾ |
ಚಂದ್ರಭಾಗೆಯ ತಟದಿ | ಧನ್ಯವು ಪಂಢರಿಯು ಅಂದದಿ)
ಚಂದ್ರಭಾಗಾ ನದಿ, ಪಂಢರಪುರ ಇವುಗಳೆಲ್ಲ ವೈಕುಂಠ ಮತ್ತು ಚರಾಚರ ಸೃಷ್ಟಿಗೂ ಆದಿಯೊಳು ಇದ್ದಂಥವುಗಳು ಎಂಬ ಮಾತುಗಳು ಅವರ ಭಾವುಕ ಭಕ್ತಿಯ ನಂಬುಗೆಯ ಆಳವನ್ನು ತೋರಿಸುವುವುಗಳಾಗಿವೆ. ಹಾಗೆಯೇ
ಐಸೇ ತೀರ್ಥ ಕೋಣೀ ದಾಖವಾ ಸುಲಭ | ಜೇಥೆ ಸಮಾರಂಭ ಹರಿಕಥೇಚಾ ||
ಐಸೇ ತೀರ್ಥ ಕೋಣೀ ದಾಖವಾ ಸುಸ್ವರೂಪ | ಜೇಥೆ ತ್ರಿವಿಧ ತಾಪ ಹರಪತೀ ||
ನಾಮ ಮ್ಹಣೇ ಸಂತ ಜನಾಂಚೇ ಮಾಹೇರ್ | ಗಾತಾ ಮನೋಹರ ಗೋಡ ವಾಟೇ ||
(ಇಂಥ ತೀರ್ಥವನ್ನು ಸುಲಭವಾಗಿ ತೋರಿಸಿರಿ ಯಾರಾದರೂ |
ಎಲ್ಲಿ ನಡೆಯುತಿಹುದು ಇದರಂತೆ ಹರಿಕಥಾ ಸಮಾರಂಭವು ||
ಇಂಥ ತೀರ್ಥವನು ಆರು ತೋರುವಿರಿ ಸುಸ್ವರೂಪದೊಳು |
ಎಲ್ಲಿ ಪರಿಹಾರವಾಗುತಿಹುದೋ ತ್ರಿವಿಧ ತಾಪಂಗಳು ||
ಹೇಳುತಿಹುದು ನಾಮವೇ ಇದಹುದು ಸಂತ ಜನರಿಗೆ ತವರು |
ಹಾಡಲದನು ರುಚಿಸುವುದು ಮನೋಹರದಿಂದಲಿ ||)
ತ್ರಿಲೋಕಗಳಲ್ಲಿ ಎಲ್ಲಿಯೂ ಕಾಣಸಿಕ್ಕುವುದಿಲ್ಲ ವಿಠ್ಠಲನಂತಹ ದೇವರು. ಸಂತ ಜನರಿಗೆಲ್ಲ ಜೀವದ ಜೀವನು ವಿಠ್ಠಲ. ‘ಯಾರನ್ನು ಕುರಿತು ನಿತ್ಯ ವೇದವು ವ್ಯಾಖ್ಯಾನಿಸುತಿಹುದೋ’ ಮತ್ತು ‘ಶ್ರುತಿ ಯಾರನ್ನು ನೇತಿ ನೇತಿ ಎನ್ನುತ್ತಿರುವುದೋ’ ಅಂಥ ವಿಠ್ಠಲನ ಸುಕ್ಷೇತ್ರವಿದು. ಇಲ್ಲಿಗೆ ಬಂದರೆ ‘ವಿಠ್ಠಲ ವಿಠ್ಠಲವೆಂಬ ಸ್ಮರಣೆಯೊಳು | ಸಮಸ್ತ ಪಂಢರಪುರವು ಧುಮುಧುಮುಗುಡುತ್ತಿದೆ’ ಎಂಬುದು ಸಂತ ಚೋಖಾಮೇಳನ ಉದ್ಗಾರ.
ಪಂಢರಪುರವೆಂದರೆ ಬಹಳ ಮುಖ್ಯವಾಗಿ ನೆನಪಾಗುವುದು ಅಲ್ಲಿ ಹರಿಯುವ ಭೀಮ ಅಥವಾ ಚಂದ್ರಭಾಗಾ ನದಿ. ಆ ನದಿ ಭಕ್ತರ ಪಾಲಿಗೆ ಪಾವನಗಂಗೆ :
ವಾರಾಣಸೀ ಭಾಗೀರಥಿ | ಪಾಂಡುರಂಗೀ ಭೀಮರಥೀ ||
ವಾರಾಣಸೀ ಪಂಚಗಂಗಾ | ಪುಷ್ಪಾವತೀ ಪಾಂಡುರಂಗಾ ||
ವಾರಾಣಸೀ ಮಾಧವ ಬಿಂದು | ಪಾಂಡುರಂಗೀ ವೇಣುನಾದು ||
ವಾರಾಣಸೀ ಚಂದ್ರಮೌಳಿ | ಪಾಂಡುರಂಗೀ ವನಮಾಲೀ ||
ಸಂತ ನಾಮದೇವನು ಈ ಅಭಂಗದಲ್ಲಿ ಪಂಢರಪುರ ಕ್ಷೇತ್ರವು ವಾರಾಣಸಿ ಅಂದರೆ ಕಾಶಿಗೆ ಸಮನಾದುದು ಎಂದು ಹೇಳಿ ಅದರ ಕ್ಷೇತ್ರ ಮಹಿಮೆಯನ್ನು ಕೊಂಡಾಡುತ್ತಾನೆ. ವಾರಾಣಸಿಯಲ್ಲಿ ಭಾಗೀರಥಿ ಇದ್ದರೆ ಪಾಂಡುರಂಗ ಕ್ಷೇತ್ರದಲ್ಲಿ ಭೀಮರಥಿಯಿದೆ. ಹಾಗೆಯೇ ವಾರಾಣಸಿಯಲ್ಲಿ ಪಂಚಗಂಗಾ ಇದ್ದರೆ ಪಾಂಡುರಂಗಪುರದಲ್ಲಿ ಇರುವುದು ಪುಷ್ಪಾವತಿ. ಮಾಧವ ಬಿಂದು ವಾರಾಣಸಿಯಲ್ಲಿದ್ದರೆ, ಪಾಂಡುರಂಗಿಯಲ್ಲಿಹುದು ವೇಣುನಾದು. ಇನ್ನು ವಾರಾಣಸಿಗೆ ಚಂದ್ರಮೌಳಿಯಿರುವಂತೆ ಪಾಂಡುರಂಗ ಕ್ಷೇತ್ರಕ್ಕೆ ವನಮಾಲಿ. ನಾಮದೇವನಿಗೆ ಸಮಕಾಲೀನ ಸೂಫಿಸಂತ ಕಬೀರರು ಒಂದೆಡೆ ‘ಹಮ್ ತೋ ಕಾಶೀಕೆ ರಹಿವಾಸೀ | ಯಹಾ ತೋ ಘರಘರಮೇ ಕಾಶೀ |’ ಎಂದು ಮಹಾರಾಷ್ಟ್ರದ ಬಗ್ಗೆ ಗೌರವದಿಂದ ಉದ್ಗರಿಸಿದ್ದಾರೆ. ಹಾಗೆಯೇ ಮತ್ತೊಂದು ಅಭಂಗದಲ್ಲಿ ನಾಮದೇವನ ಭಕ್ತಿಯ ಉದ್ಗಾರವು ಹೀಗಿವೆ:
ಪಂಢರೀಚಾ ಮಹಿಮಾ | ದೇತಾ ಆಣಿ ಉಪಮಾ |
ಐಸಾಠಾವ ನಾಹೀ ಕೋಠೆ | ದೇವ ಉಭಾ ಉಭಿ ಭೇಟೆ |
ಜೋ ಯಾ ಗೇಲಾ ಪಂಢರಪುರಾ | ಆಣಿಕ ಯಾತ್ರಾ ನ ಕರೀ ತೋ |
ನ ಕರೀ ಆಳಸ ಆಲಿಯಾ ಸಂಸಾರೀ | ಪಾಹೆ ಪಾಹೆ ಪಂಢರಿ ಭೂವೈಕುಂಠ |
(ಎಂತಹುದು ಪಂಢರಿಯ ಮಹಿಮೆ | ಮತ್ತೆ ನೀಡುವೆ ಉಪಮಾ ||
ಇಂಥ ತಾಣವಿಲ್ಲ ಮತ್ತೆಲ್ಲಿಯು | ನಿಂತಿಹನು ದೇವ ಭೇಟಿಯ ನೀಡಲು |
ಆರು ಹೋಗುವರೊ ಪಂಢರಪುರಕೆ | ಹೋಗರು ಅವರು ಮತ್ತೆಲ್ಲಿಯು ತಿರುಗಿ ಯಾತ್ರೆಗೆ |
ಮಾಡದೆ ಆಲಸ್ಯ ಬಂದಿಹ ಸಂಸಾರಿ | ನೋಡಲು ನೋಡಲು ಭೂವೈಕುಂಠವಹ ಪಂಢರಿ ||)
ಈ ಅಭಂಗವು ಮುಖ್ಯವಾಗಿ ಸ್ಥಳ ಪುರಾಣವನ್ನು ಹೇಳುವಂತಹದ್ದಾಗಿದೆ. ಯಾವುದೇ ಸಾಂಸ್ಕೃತಿಕ ಅಧ್ಯಯನದಲ್ಲಿ ಸ್ಥಳ ಪುರಾಣವನ್ನು ಹುರುಳಿಲ್ಲದ ಕಲ್ಪಿತ ಕಥೆಯೆಂದು ತಿರಸ್ಕರಿಸಲು ಸಾಧ್ಯವಿಲ್ಲ. ಯಾವುದೇ ಪೂರ್ವಗ್ರಹವಿಲ್ಲದೆ ಇಂಥ ಸ್ಥಳ ಪುರಾಣಗಳನ್ನು ಅಧ್ಯಯನ ಮಾಡಿದರೆ ಮನುಷ್ಯ ಬದುಕಿನ ಆಧ್ಯಾತ್ಮಿಕ ವಲಯ, ಧಾರ್ಮಿಕ ವಲಯ ಮತ್ತು ಭಕ್ತಿ ವಲಯದ ಸ್ಪಷ್ಟ ಚಿತ್ರಣ ಲಭ್ಯವಾಗುವುದು. ಭಕ್ತಿಯಲ್ಲಿ ಭಾವುಕತೆ ಎಷ್ಟೇ ಇದ್ದರೂ ಆ ಸ್ಥಳ ಮಹಾತ್ಮೆ ಮತ್ತು ಸ್ಥಳ ಪುರಾಣಗಳಲ್ಲಿಯೇ ಸಾಂಸ್ಕೃತಿಕ ಇತಿಹಾಸವು ಇರುತ್ತದೆ. ನಾಮದೇವ ಈ ಸ್ಥಳ ಪುರಾಣವನ್ನು, ಸ್ಥಳ ಮಹಾತ್ಮೆಯನ್ನು ಇಷ್ಟು ಶ್ರದ್ಧೆಯಿಂದ ಹೇಳುವಲ್ಲಿ ಅವನೆದುರು ಬಹು ದೊಡ್ಡ ಭಕ್ತ ಸಮೂಹವೇ ಇತ್ತು. ದಿನೇ ದಿನೇ ಹೆಚ್ಚುತ್ತಾ ಬಂದಿರುವ ಈ ಭಕ್ತ ಸಮೂಹವು ಒಪ್ಪಿಕೊಂಡು ಬಂದಿರುವ ಭಕ್ತಿಯ ಮಾಹಿತಿಯನ್ನು ಕೆದುಕಿದಾಗ ಅವರ ತಲಮಾರುಗಳ ಸಂಕಥನವೊಂದು ಸಿಕ್ಕುತ್ತದೆ. ಇದು ಪಂಢರಪುರ ಕ್ಷೇತ್ರದ ಸಾಂಸ್ಕೃತಿಕ ಇತಿಹಾಸವನ್ನು ಮನದಟ್ಟು ಮಾಡುವಲ್ಲಿ ಬಹಳ ಪ್ರಯೋಜನಕಾರಿ.
ಈಚಿನ ವಿದ್ವಾಂಸರಾದ ಶ್ರೀವಿಶ್ವನಾಥ ಖೈರ್ ಅವರು ಇಲ್ಲಿ ಪಾಣಾರ್ (ಗಾಯಕ) ಜನಾಂಗದವರೇ ಹೆಚ್ಚಾಗಿ ನೆಲೆಸಿದ್ದ ಕಾರಣವಾಗಿ ಪಂಢರುಪರ ಎಂದು ಹೆಸರಾಯಿತೆಂದು ತಮ್ಮ ‘ದ್ರಾವಿಡ ಮಹಾರಾಷ್ಟ್ರ’ ಕೃತಿಯಲ್ಲಿ ಹೇಳಿದ್ದಾರೆ. ಹಾಗೆಯೇ ಪಂಢರಿ ಎಂದರೂ ಗಾಯಕರನ್ನೇ ಸೂಚಿಸುತ್ತದೆ ಎಂಬುದು ಅವರ ಅಭಿಪ್ರಾಯ.
ವಿಠ್ಠಲ ಆರಾಧನ ಸಂಪ್ರದಾಯದ ಉಗಮ
ವಿಠ್ಠಲ ಭಕ್ತಿಯ ಸಂಪ್ರದಾಯವು ಹೆಚ್ಚು ತೀವ್ರತೆಯನ್ನು ಪಡೆದುದು ಭಕ್ತ ಜ್ಞಾನೇಶ್ವರನ ಕಾಲದಿಂದ ಎಂಬುದು ಸ್ಪಷ್ಟವಾದ ಸಂಗತಿ. ಮೂಲತಃ ನಾಥ ಪಂಥದವರ ಪರಂಪರೆಯಲ್ಲಿ ಬೆಳೆದವನು ಜ್ಞಾನೇಶ್ವರ. ತಂದೆ ವಿಠ್ಠಲಪಂತನು ಜೀವನದಲ್ಲಿ ಬೇಸರಗೊಡು ತೀರ್ಥಯಾತ್ರೆ ಗೆಂದು ಹೊರಟು ಆಳಂದಿ ಎಂಬಲ್ಲಿಗೆ ಬಂದನು. ಅಲ್ಲಿದ್ದ ಸಿದ್ದೇಶ್ವರ ಪಂತನೆಂಬ ವ್ಯಕ್ತಿಯು ವಿಠ್ಠಲ ಪಂತನನ್ನು ಆಧರಿಸಿ ಸತ್ಕರಿಸಿದನು. ಅವನ ತೀವ್ರ ಬಲವಂತದ ಕಾರಣವಾಗಿ ಬಹಳ ದಿನಗಳ ಕಾಲ ಅಲ್ಲಿಯೇ ಉಳಿದ ವಿಠ್ಠಲ ಪಂತನು ಕೊನೆಗೆ ಅವನ ಮಗಳು ರುಕ್ಮಿಣಿಯನ್ನು ಮದುವೆಯಾದನು. ಜೀವನದಲ್ಲಿ ಬೇಸತ್ತು ತೀರ್ಥರ್ಯಾತ್ರೆ ಹೊರಟು ಬಂದವನಾಗಿದ್ದ ವಿಠ್ಠಲ ಪಂತನು ಬಹಳ ಬೇಗನೆ ಮೊದಲಿನ ಹಾಗೆಯೇ ಸಾಂಸಾರಿಕ ಜಿಗುಪ್ಸೆ ಹೊಂದಿ ಅದರಿಂದ ನಿವೃತ್ತಿ ಬಯಸುವ ರೀತಿಯಲ್ಲಿ ಮಾತನಾಡಲು ಆರಂಭಿಸಿದನು. ‘ಎಲ್ಲಿ ಹೋದರೂ ಮುತ್ತುಗಕ್ಕೆ ಮೂರೇ ಎಲೆಗಳು’ ಎಂಬಂತೆ ಆಳಂದಿಯಲ್ಲಿಯೂ ‘ನಾನು ಸಂನ್ಯಾಸ ದೀಕ್ಷೆ ತೆಗೆದುಕೊಳ್ಳುತ್ತೇನೆ’ ಎಂದು ಹೇಳತೊಡಗಿದ. ಅದಕ್ಕೆ ಪಂತನ ಹೆಂಡತಿ ‘ನೀವು ಪಿತೃಋಣವನ್ನು ತೀರಿಸಿದ ಮೇಲೆ ನಿಮ್ಮ ಚಿತ್ತಕ್ಕೆ ಬಂದಂತೆ ಮಾಡಿರಿ’ ಎಂದು ಹೇಳಿದಳು. ಅದಕ್ಕೊಪ್ಪಿದ ವಿಠ್ಠಲ ಪಂತ, ಆದರೆ ಬಹಳ ಕಾಲ ಮಕ್ಕಳಾಗಲಿಲ್ಲ. ಹಾಗಾಗಿ ಮತ್ತೆ ಮತ್ತೆ ಹೆಂಡತಿಗೆ ಸಂನ್ಯಾಸದ ಬಗ್ಗೆ ಹೇಳಲಾರಂಭಿಸಿದ. ಒಮ್ಮೆ ಆಕೆ ಬೇಸರದಲ್ಲಿ ‘ಹೋಗಿರಿ’ ಎಂದು ಹೇಳಿದುದೇ ಸಾಕಾಯಿತು. ಮುಕ್ತನಾದಂತೆ ಭಾವಿಸಿ ಸಂನ್ಯಾಸವನ್ನು ಸ್ವೀಕರಿಸಿಯೇ ಬಿಟ್ಟ. ಶ್ರೀಪಾದ ಸ್ವಾಮಿಗಳೆಂಬುವರಿಂದ ಉಪದೇಶ ದೀಕ್ಷೆಯನ್ನು ಪಡೆದ ಆತನಿಗೆ ‘ಚೈತನ್ಯಾಶ್ರಮ’ ಎಂಬ ಹೆಸರು ಬಂದಿತು. ಸಂನ್ಯಾಸಾಶ್ರಮಕ್ಕೆ ಬಂದ ಮೇಲೆ ಅವನು ‘ಪಿತೃಋಣಕ್ಕೆ ತಾನು ಎರವಾದ ಬಗ್ಗೆ’ ಸದಾ ಚಿಂತಿಸಿ ಒಂದು ಬಗೆಯ ಮನೋವ್ಯಾಕುಲಕ್ಕೆ ಒಳಗಾದನು. ಇತ್ತ ಗುರುಗಳು ಒಮ್ಮೆ ಅವನ ಹೆಂಡತಿ ರುಕ್ಮಿಣಿ ಮತ್ತು ಅವಳ ತಂದೆಯನ್ನು ಭೇಟಿಯಾದರು. ಅವರ ಮೂಲಕ ವಿಠ್ಠಲ ಪಂತನ ವಿವರ ಪಡೆದುಕೊಂಡು ಬಂದು ಆಳಂದಿ ಸೇರಿದರು. ತನ್ನ ಶಿಷ್ಯ ಮನೋಸ್ವಾಸ್ಥ್ಯ ಸಾಧ್ಯವಿಲ್ಲದೆ ಒದ್ದಾಡುತ್ತಿದ್ದ. ಅದನ್ನು ಕಂಡ ಗುರುಗಳು ‘ಚೈತನ್ಯಾಶ್ರಮ’ನನ್ನು ಮತ್ತೆ ವಿಠ್ಠಲ ಪಂತನಾಗಿಸಿ ಮತ್ತೆ ಸಂಸಾರ ಮಾಡಿ ಬರುವಂತೆ ತಿಳಿವಳಿಕೆ ಹೇಳಿ ಕಳುಹಿಸಿದರು. ಸಂನ್ಯಾಸದಿಂದ ಮರಳಿ ಬಂದ ಮೇಲೆ ಆ ದಂಪತಿಗಳಿಗೆ ನಾಲ್ವರು ಮಕ್ಕಳಾದರು. ಅವರೇ ನಿವೃತ್ತಿ, ಜ್ಞಾನದೇವ, ಸೋಪಾನ ಮತ್ತು ಮುಕ್ತಾಬಾಯಿ. ‘ಸಂನ್ಯಾಸಿ ಮಕ್ಕಳು’ ಎಂಬ ಕಾರಣದಿಂದ ಕರ್ಮಠ ಬ್ರಾಹ್ಮಣ ಸಮಾಜ ಇವರನ್ನು ಆದರಿಸಲಿಲ್ಲ.
ಮುಂದೆ ಮಕ್ಕಳು ದೊಡ್ಡವರಾಗಿ ಮುಂಜಿ ಮಾಡುವ ಆಚರಣೆಗೆ ಸಮ್ಮತಿಸಲು ಕರ್ಮಠ ಬ್ರಾಹ್ಮಣರು ತಿರಸ್ಕರಿಸದರು. ಅವರ ಪ್ರಕಾರ ಜಾತಿ, ಕುಲ, ವರ್ಣ ಮತ್ತು ಅಧಿಕಾರಿಗಳಾವುವೂ ಇಲ್ಲ ಈ ಮಕ್ಕಳಿಗೆ, ಅಂದರೆ ಇವರು ಬ್ರಾಹ್ಮಣರಂತೂ ಅಲ್ಲವೆ ಅಲ್ಲ. ಹಾಗೆಯೇ ಕ್ಷತ್ರಿಯ, ವೈಶ್ಯ, ಶೂದ್ರರಾರೂ ಅಲ್ಲ. ಸಂನ್ಯಾಸ ಸ್ವೀಕರಿಸಿದವರಿಗೆ ಹೇಗೆ ಜಾತಿ, ಕುಲ, ವರ್ಣಗಳಿಲ್ಲವೋ ಹಾಗೆಯೇ ಇವರಿಗೂ ಇಲ್ಲ. ಆ ಕಾರಣ ಬ್ರಾಹ್ಮಣ ವರ್ಣಾನುಸಾರ ಮುಂಜಿ ಕಾರ್ಯವೂ ಸಾಧ್ಯವಿಲ್ಲ. ಒಂದೊಮ್ಮೆ ಪೈಠಣವೆಂಬ ಶ್ರೀಕ್ಷೇತ್ರಕ್ಕೆ ಹೋಗಿ ಪ್ರಾಯಶ್ಚಿತ್ತ ಪಡೆದು ಬಂದರಷ್ಟೇ ಇದು ಸಾಧ್ಯವಾಗಬಹುದು. ಈ ಮಾತನ್ನು ಕೇಳಿದ ಜ್ಞಾನದೇವಾದಿಗಳು ಪೈಠಣಕ್ಕೆ ಹೊರಟರು. ಅಲ್ಲಿ ಕೋಣನ ಬಾಯಿಂದ ಮಂತ್ರವನ್ನು ಹೇಳಿಸಿ ಚಮತ್ಕಾರ ತೋರಿದರೂ ಕರ್ಮಠ ಬ್ರಾಹ್ಮಣ ಸಮಾಜ ಮಾನ್ಯ ಮಾಡಲಿಲ್ಲ. ಹೇಮಾಡಪಂತ ಮತ್ತು ಬೋಪದೇವರು ಎಂಬಾತರು ‘ಶುದ್ಧಿ ಪತ್ರ’ ತಂದರೂ ಬ್ರಾಹ್ಮಣರು ಒಪ್ಪಲಿಲ್ಲ. ಬೇಸತ್ತ ವಿಠ್ಠಲಪಂತ ದಂಪತಿಗಳು ನದಿಗೆ ಹಾರಿ ಪ್ರಾಣ ಬಿಟ್ಟರು. ಈ ಪ್ರಾಯಶ್ಚಿತ್ತ ಮಕ್ಕಳ ಮೇಲೆ ಘೋರ ಪರಿಣಾಮ ಬೀರಿತು. ಈ ಹೊತ್ತಿಗಾಗಲೇ ಕರ್ಮಠ ಬ್ರಾಹ್ಮಣ್ಯಕ್ಕೆ ನೊಂದು ಬೇಸತ್ತಿದ್ದ ನಿವೃತ್ತಿನಾಥನು ಸಂನ್ಯಾಸವನ್ನು ಸ್ವೀಕರಿಸಿದ್ದ. ಅವನೇ ಮುಂದೆ ತನ್ನ ಸೋದರ ಸೋದರಿಯರಿಗೆಲ್ಲ ಗುರುವಾದನು. ಅವನು ಸಂನ್ಯಾಸ ಸ್ವೀಕರಿಸಿದ್ದುದು ನಾಥ ಪಂಥದ ಸಂಪ್ರದಾಯವದರಿಂದ.
ನಾಥ ಪಂಥದ ಮೂಲ ಸ್ಥಾಪಕನ ಹೆಸರು ಆದಿನಾಥ. ಈ ಪಂಥ ಮಹಾರಾಷ್ಟ್ರದಲ್ಲಿ ಮಹಾನುಭಾವ ಪಂಥದವರಿಗಿಂತಲೂ ಹಿಂದೆಯೇ ಇದ್ದಿತಾದರೂ ಆನಂತರದಲ್ಲಿಯೇ ಅದು ಮಹಾರಾಷ್ಟ್ರಾದ್ಯಂತ ಪ್ರಚಾರಗೊಂಡದ್ದು ಎಂಬುದು ಗಮನಾರ್ಹ ಸಂಗತಿ. ಈ ಆದಿನಾಥನನ್ನು ‘ತ್ರಿಪುರಾರಿ’ ಎಂಬ ಹೆಸರಿನಿಂದಲೂ ಕರೆಯಲಾಗಿದೆ. ಗುರು ಪರಂಪರೆಯ ಮೂಲಕವಾಗಿಯೇ ಬೆಳೆದು ಬಂದುದಾಗಿದೆ ಈ ಪಂಥ. ಇಲ್ಲಿ ‘ನಾಥ’ ಎಂಬ ಪದಕ್ಕೆ ಅರ್ಥ ‘ಸ್ವಯಂ ಸಿದ್ಧ’ನಾಗಿರುವುದು. ಈ ಪಂಥದ ಮೂಲ ಸ್ಥಾಪಕ ಆದಿನಾಥನೆಂದು ಈ ಮೊದಲೇ ಉಲ್ಲೇಖಿಸಿದ್ದೇನೆ. ಆದಿನಾಥನ ಶಿಷ್ಯ ಮಚ್ಛೇಂದ್ರನಾಥ; ಅವನ ಶಿಷ್ಯ ಗೋರಕ್ಷನಾಥ; ಗೈನಿನಾಥನು ಗೋರಕ್ಷನಾಥನಿಗೆ ಶಿಷ್ಯ; ಈ ಗೈನಿನಾಥ (ಗಹನಿ ನಾಥ)ನ ಶಿಷ್ಯನೇ ಜ್ಞಾನದೇವನ ಅಣ್ಣ ನಿವೃತ್ತಿನಾಥ. ಈ ನಿವೃತ್ತಿನಾಥನು ಮುಂದೆ (ತಂದೆ ತಾಯಿಗಳ ಮರಣಾನಂತರ) ತನ್ನ ಹಿರಿಯ ತಮ್ಮ ಜ್ಞಾನದೇವನಿಗೆ ಗುರುವಾದನು. ಹೀಗೆ ಒಂದು ಗುರುಪರಂಪರೆಯು ನಾಥ ಪಂಥಕ್ಕೆ ಇರುವುದು ಗಮನಾರ್ಹ. ಈ ಪಂಥದಿಂದಲೇ ಬಂದು ಮುಂದೆ ಕರ್ನಾಟಕದ ಬಸವಾದಿ ಶರಣರ ಚಳವಳಿಯಲ್ಲಿ ಭಾಗವಹಿಸಿದವನು ಅಲ್ಲಮ ಪ್ರಭುದೇವ. ಮಚ್ಛೇಂದ್ರನಾಥ ಅರ್ಥಾತ್ ಅನಿಮಿಷನೇ ಅಲ್ಲಮನಿಗೆ ಗುರು. ಇನ್ನು ಗೋರಕ್ಷನಾಥ ಅಲ್ಲಮನ ಸಹಪಾಠಿ. ಇವರ ಅನಂತರದ ಗುರು ಗೈನಿ (ಗಹಿನಿ) ನಾಥನಿಗೆ ತ್ರಯಂಬಕ ಎಂಬ ಶಿಷ್ಯನೊಬ್ಬ ಇದ್ದನು. ಈತನ ಮಗ ಗೋವಿಂದ ಪಂತ. ಗೋವಿಂದ ಪಂತನ ಮಗ ವಿಠ್ಠಲ ಪಂತ. ಅಂದರೆ ವಿಠ್ಠಲ ಪಂತನ ಅಜ್ಜನು ಈ ಮೊದಲೇ ನಾಥ ಪರಂಪರೆಯಲ್ಲಿ ಶಿಷ್ಯತ್ವಕ್ಕೆ ಸೇರಿಕೊಂಡಿದ್ದನು. ಅವನ ಮೊಮ್ಮಗ ವಿಠ್ಠಲ ಪಂತ ಸಂನ್ಯಾಸ ಸ್ವೀಕರಣ ಮತ್ತು ಮತ್ತೆ ಸಂಸಾರ ಸ್ವೀಕರಣದ ಕಾರಣ ಕರ್ಮಠ ಬ್ರಾಹ್ಮಣರ ನಿರಾಕರಣೆಗೆ ಗುರಿಯಾದ. ಮಾತ್ರವಲ್ಲ ನದಿಯಲ್ಲಿ ಮುಳುಗಿ ಪತಿ ಪತ್ನಿಯರಿಬ್ಬರೂ ದೇಹತ್ಯಾಗವನ್ನೂ ಮಾಡಬೇಕಾಯಿತು. ಆ ಪರಿಣಾಮ ಜ್ಞಾನ ದೇವಾದಿಗಳು ಉದಾರವಾದಿ ತಾತ್ತ್ವಿಕ ಚಿಂತನೆಗಳುಳ್ಳ ನಾಥ ಪಂಥವನ್ನು ಸೋದರ ನಿವೃತ್ತಿಯ ಮೂಲಕ ಒಪ್ಪಿಕೊಂಡರು. ಇಲ್ಲಿ ಒಂದು ವಿಚಾರವನ್ನು ಬಹಳ ಮುಖ್ಯವಾಗಿ ಗಮನಿಸಬೇಕು. ಅದೆಂದರೆ ನಾಥ ಪಂಥದ ಒಂದು ಕವಲು ಶೈವ ಪರಂಪರೆಯನ್ನು ಬೆಳೆಸಿತು. ಹಾಗೆಯೇ ಮತ್ತೊಂದು ಕವಲು ವೈದಿಕ ಪರಂಪರೆಯನ್ನು ಬೆಳೆಸಿತು. ಆದರೆ ಜ್ಞಾನದೇವಾದಿ ಸಂತರು ಹುಟ್ಟುಹಾಕಿದ ವಾರಕರಿ ಅಥವಾ ವಿಠ್ಠಲ ಸಂಪ್ರದಾಯವು ಅವೈದಿಕವಾದುದು ಎಂಬ ವಿಚಾರವನ್ನು ಮರೆಯುವಂತಿಲ್ಲ.
ಈ ಹಂತದಲ್ಲಿ ಜ್ಞಾನೇಶ್ವರಾದಿಗಳು ವಾರಕರಿ ಸಂಪ್ರದಾಯದ ಜೊತೆಗೆ ಭಕ್ತಿಯ ಆರಾಧ್ಯ ಕ್ಷೇತ್ರವನ್ನು ಕರ್ಮಠ ಬ್ರಾಹ್ಮಣರ ಪೈಠಣದಿಂದ ಪಂಢರಪುರಕ್ಕೆ ಬದಲಾಯಿಸಿದರು. ಈ ಪಂಢರಪುರದ ಮುಖ್ಯ ಅಧಿದೇವತೆಯೇ ವಿಠ್ಠಲ ಅಥವಾ ಪಾಂಡುರಂಗ ವಿಠ್ಠಲ. ಇಲ್ಲಿ ದೇವರು ಮತ್ತು ಭಕ್ತರ ಸಂಮಿಲನವು ಶುದ್ಧ ಭಕ್ತಿಯ ನೆಲೆಯಿಂದ ಆಗುತ್ತದೆ. ಈ ವಾರಕರಿ ಪಂಥ ಮುಖ್ಯವಾಗಿ ತೀರ್ಥಯಾತ್ರೆಯನ್ನು ಪುರಸ್ಕರಿಸುವಂತಹದ್ದಾಗಿತ್ತು. ಆ ಹೊತ್ತಿಗೆ ಧರ್ಮ, ಭಕ್ತಿಯೆಂದರೆ ಯಜ್ಞ ಯಾಗಾದಿಗಳ ಮೂಲಕ ಸಾಧಿಸುವಂತಹದ್ದು ಎಂಬ ವಿಚಾರವು ಬೇರೂರಿತ್ತು. ಜ್ಞಾನೇಶ್ವರ ಹುಟ್ಟು ಹಾಕಿದ ಈ ತೀರ್ಥಯಾತ್ರಾ ನೆಲೆಯ ಪಂಥವು ಒಂದರ್ಥದಲ್ಲಿ ಸಾಕಷ್ಟು ಖರ್ಚಿನ ಯಜ್ಞಕ್ಕೆ ಪರ್ಯಾಯವಾಗಿ ಬಹುಸಂಖ್ಯಾತ ಜನಸಾಮಾನ್ಯರಿಗೆ ಅರ್ಥಾತ್ ಬಡವರಿಗೆ ದೈವಿಕ ಉಪಾಸನೆಯ ಕಾರಣವಾಗಿ ರೂಪಿಸಿದ ಹೊಸ ಪುರಸ್ಕಾರ ಮಾರ್ಗವೂ ಆಗಿತ್ತು ಎಂಬುದು ಗಮನಾರ್ಹ.
ಜ್ಞಾನೇಶ್ವರನು ವಿಠ್ಠಲ ಭಕ್ತಿಯ ಪಾರಮ್ಯವನ್ನು ಬಹಳ ಗಂಭೀರ ನೆಲೆಯಿಂದಲೇ ರೂಪಿಸಿದ ಎಂಬುದು ಗಮನಾರ್ಹ. ಕೋಣನ ಬಾಯಲ್ಲಿ ಮಂತ್ರ ಹೇಳಿಸಿದ್ದು, ಸತ್ತ ಚಾಂಗದೇವನಿಗೆ ಬದುಕಿಸಿದ್ದು, ಸಚ್ಚಿದಾನಂದ ಬಾಬಾ ಎಂಬ ವ್ಯಕ್ತಿಯನ್ನು ಚಿರನಿದ್ರೆಯಿಂದ ಕರೆದು ಎಬ್ಬಿಸಿದ್ದು-ಇವೇ ಮುಂತಾದ ಚಮತ್ಕಾರಿಕ ಪವಾಡಗಳೂ ಇವೆ. ಆದರೆ ‘ಜ್ಞಾನೇಶ್ವರಿ’ ಎಂಬ ತನ್ನ ಕೃತಿಯ ಮೂಲಕ ಮಹಾರಾಷ್ಟ್ರವೇ ಮಾತ್ರವಲ್ಲ ಅದರ ಆಸುಪಾಸಿನ ಪ್ರದೇಶಗಳಲ್ಲೆಲ್ಲ ಭಕ್ತಿಯ ಗಂಗೆಯನ್ನೇ ಹರಿಯುವಂತೆ ಮಾಡಿದುದು ಬಹಳ ವಿಶಿಷ್ಟವಾದ ಸಂಗತಿಯೇ ಹೌದು. ಜಗತ್ ಕಲ್ಯಾಣಾರ್ಥವಾಗಿ ಶ್ರೀಮದ್ ಭಗವದ್ಗೀತೆಯನ್ನು ಮರಾಠಿ ಭಾಷೆಯಲ್ಲಿ ತಾನು ಬರೆದುದಾಗಿ ಜ್ಞಾನೇಶ್ವರ ಹೇಳಿಕೊಂಡಿದ್ದಾನೆ :
ಗೀತಾಲಂಕಾರ ನಾಮ ಜ್ಞಾನೇಶ್ವರೀ |
ಬ್ರಹ್ಮಾನಂದ ಲಹರೀ ಪ್ರಗಟಕೇಲೀ ||
ಭಗವದ್ಗೀತೆಯನ್ನೇ ಜ್ಞಾನೇಶ್ವರಿ ಎಂಬ ಹೆಸರಿನಿಂದ ಬರೆದಿದ್ದೇನೆ. ಇದರ ಉದ್ದೇಶ ಬ್ರಹ್ಮಾನಂದ ಲಹರಿಯನ್ನು ಪ್ರಕಟಪಡಿಸುವುದು.
ಮೂಲದಲ್ಲಿ ಕೇವಲ ಏಳು ನೂರು ಶ್ಲೋಕಗಳಿರುವ ಗೀತೆಯನ್ನು ಒಂಬತ್ತು ಸಾವಿರ ಮರಾಠಿ ಓವಿಗಳಲ್ಲಿ ‘ಜ್ಞಾನೇಶ್ವರಿ’ಯನ್ನಾಗಿಸಿದ ಜ್ಞಾನೇಶ್ವರ. ಈ ಕಾವ್ಯ ಬರೆಯುವುದಕ್ಕೆ ಸ್ಪಷ್ಟ ಕಾರಣಗಳಿವೆ. ವೇದಗಳು ಅಪೌರುಷೇಯ ಎಂಬ ಮಾತು ಜಗಜ್ಜನಿತವಾದ ಸಂಗತಿ. ವೇದಗಳು, ವೇದಾಂಗಗಳು ಒಂದೇ ರೀತಿಯಲ್ಲಿ ವೈದಿಕ ಪುರೋಹಿತಶಾಹಿಗಳ ಬಿಗಿ ಹಿಡಿತದಲ್ಲಿ ಇದ್ದವು. ಶೂದ್ರರಿಗೆ ಮತ್ತು ಸ್ತ್ರೀಯರಿಗೆ ಸಿಗದ ಹಾಗೆ ವೈದಿಕ ವರ್ಗ ಇದನ್ನು ಕಾಪಾಡಿಕೊಂಡಿತ್ತು. ವೈದಿಕ ಸಮಾಜದ ಈ ವೇದ ವಿರೋಧಿ ನೆಲೆಯನ್ನು ಬಯಲಿಗಳೆಯುವ ಉದ್ದೇಶದಿಂದಲೇ ಜ್ಞಾನೇಶ್ವರ ಗೀತೆಯನ್ನು ಅನುವಾದಿಸಿದ.
ಒಟ್ಟಾರೆ ಜ್ಞಾನೇಶ್ವರನಂತೆ ಭಾರತದ ವೈದಿಕ ಧರ್ಮದ ಸಂಪ್ರದಾಯವನ್ನು ವಿರೋಧಿಸಿ ಗೀತೆಯ ಬೇರೆ ಬೇರೆ ಭಾಷೆಗಳಲ್ಲಿ ಮತ್ತೆ ಮತ್ತೆ ಅನುವಾದವಾದದ್ದು ಇಲ್ಲಿ ಗಮನಿಸಬೇಕಾದ ಮುಖ್ಯ ವಿಚಾರ. ತಿಲಕ್, ಮಹಾತ್ಮಗಾಂಧಿ, ವಿನೋಬಾಭಾವೆ ಮುಂತಾದವರು ಗೀತೆಯನ್ನು ಅನುವಾದಿಸಿ ಸಮಕಾಲೀನ ಸಮಸ್ಯೆಗಳಿಗೆ ಸ್ಪಂದಿಸುವ ಪ್ರಯತ್ನ ಮಾಡಿದ್ದಾರೆ.
ಈ ಕೃತಿ ಆ ಹೊತ್ತಿಗಾಗಲೇ ಪ್ರಚಲಿತವಾಗಿದ್ದ ವಾರಕರಿ ಪಂಥಕ್ಕೆ ತುಂಬು ಭಕ್ತಿಯ ಆಯಾಮವನ್ನು ತಂದು ಕೊಟ್ಟಿತು.
ಉಭಾರಿಲಾ ಧ್ವಜ ತಿಹೀ ಲೋಕಾವರೀ |
ಐಸೀ ಚರಾಚರೀ ಕೀರ್ತಿ ಜ್ಯಾಚೀ ||
(ಮೂರು ಲೋಕಗಳಲ್ಲಿಯೂ ಧ್ವಜವನ್ನು ನಿಲ್ಲಿಸಿದನು, ಇಂತಹುದು ಚರಾಚರ ದೊಳಗೆಲ್ಲ ಅವನ ಕೀರ್ತಿಯು) ಎಂಬುದಾಗಿ ಸಂತರು ಕೊಂಡಾಡಿದ್ದಾರೆ.
ಗೀತೆಯ ಅನುವಾದದ ಬಗ್ಗೆ ಸದಾನಂದ ಮೋರೆ ಅವರು ಹೇಳಿರುವ ಮಾತುಗಳು ಅವಶ್ಯ ಉಲ್ಲೇಖನೀಯ :
“ಜ್ಞಾನದೇವನಿಗೆ ಪೂರ್ವದಲ್ಲಿ ಭಾರತಾದ್ಯಂತ ಪ್ರಸ್ಥಾನತ್ರಯಗಳ ಕಲ್ಪನೆ ಮುಂದಾಗಿತ್ತು. (ಪ್ರಧಾನ) ಉಪನಿಷತ್ತುಗಳು, ಈ ಉಪನಿಷತ್ತುಗಳ ಸೂತ್ರರೂಪ ಸಾರವಾದ ಬಾದಾರಾಯಣ ವಿರಚಿತ ಬ್ರಹ್ಮಸೂತ್ರ ಮತ್ತು ಭಗವದ್‌ಗೀತೆ ಇವೇ ಮೂರು ಆ ಪ್ರಸ್ಥಾನ ತ್ರಯಗಳು. ಈ ಮೂರೂ ಪ್ರಸ್ಥಾನಗಳ ಮೇಲೆ ಭಾಷ್ಯವನ್ನು ಬರೆದು ಅವುಗಳನ್ನು ನಮಗೆ ಹೇಳುತ್ತಾ ಬಂದಿದ್ದುದು ಅಭಿಪ್ರೇತ ವಿಷಯವೇ. ಶಂಕರ, ರಾಮಾನುಜಾದಿ ಪೂರ್ವಾಚಾರ್ಯರು ಹೀಗೆ ತೋರಿಸುವ ಪ್ರಘಾತವನ್ನು ಮಾಡಿಕೊಂಡೇ ಬಂದಿದ್ದರು. ಆದರೆ ಈ ಭಾಷ್ಯಗಳೆಲ್ಲ ಸಂಸ್ಕೃತ ಭಾಷೆಯಲ್ಲಿದ್ದುವು. ಜ್ಞಾನದೇವನು ಇವುಗಳಲ್ಲಿ ಮೊದಲೆರಡು ಕೃತಿಗಳಾದ ಉಪನಿಷತ್ತು ಮತ್ತು ಬ್ರಹ್ಮಸೂತ್ರಗಳನ್ನು ಬಿಟ್ಟು ಕೇವಲ ಗೀತೆಯ ಮೇಲಷ್ಟೆ ಭಾಷ್ಯವನ್ನು ಬರೆದ. ಅದು ಕೂಡಾ ಮರಾಠಿ ಭಾಷೆಯಲ್ಲಿ ಮತ್ತು ಹೆಣ್ಣು ಮಕ್ಕಳಿಂದ ನಿರ್ಮಿತವಾದ ಗೇಯ ಮಟ್ಟು ಎನಿಸಿದ ಓವಿ ಛಂದಸ್ಸಿನಲ್ಲಿ. ವೇದಗಳು ನಿದ್ರಸ್ತ ಪರಮೇಶ್ವರನ ನಿಃಶ್ವಾಸದಿಂದ ಬಂದುವುಗಳಾಗಿವೆ. ಆದರೆ ಗೀತೆ ಸ್ವತಃ ಪರಮೇಶ್ವರನು ಅರ್ಜುನನನ್ನು ಕುರಿತು ಹೇಳಿದುದಾಗಿದೆ. ಹಾಗಾಗಿ ಗೀತೆಯ ಪ್ರಮಾಣ ದರ್ಜೆ ವೇದಗಳಿಗಿಂತ ಹೆಚ್ಚಿನದು. ಈ ವಿಚಾರಗಳ ಮೂಲಕವೇ ಉಪನಿಷತ್ತುಗಳಿಗೆ ಹೇಳಲಾಗಿರುವ ಶ್ರುತಿ ಮತ್ತು ಗೀತೆಗೆ ಹೇಳಲಾಗಿರುವ ಸ್ಮೃತಿ (ಅಂದರೆ ಗೌಣ) ಎಂದೊಪ್ಪುವ ಪೂರ್ವಾಚಾರ್ಯರಿಗೆ ಭೇದವನ್ನು ಉಂಟುಮಾಡಿದೆ.” (ಮಹಾರಾಷ್ಟ್ರ ಟೈಂಸ್‌-೧೫-೦೨೧೯೯೭, ವಾರಕರಿ ಪಂಥ ಆಣಿ ಜಾತಿ ವ್ಯವಸ್ಥಾ)
ಅಲ್ಲಮ ಪ್ರಭುವಿನಂತೆ ಅದ್ವೈತಿಯೂ ಅನುಭಾವಿಯೂ ಆದ ಜ್ಞಾನೇಶ್ವರ ಶಿವ ಮತ್ತು ಶಕ್ತಿಯರ ಅಪರೂಪದ ದಾಂಪತ್ಯದಂತೆ ಅದ್ವೈತವನ್ನು ತನ್ನ ‘ಜ್ಞಾನೇಶ್ವರಿ’ ಕೃತಿಯಲ್ಲಿ ಕಟ್ಟಿಕೊಟ್ಟಿದ್ದಾನೆ. ಎರಡು ಕಣ್ಣುಗಳಿಂದ ನೋಡುವ ನೋಟವು ಎರಡಲ್ಲ ಒಂದೇ. ಹಾಗೆಯೇ ಎರಡು ದಡಗಳು ಇದ್ದರೂ ನದಿ ಮಾತ್ರ ಒಂದೇ. ಎರಡು ತುಟಿಗಳ ಮೂಲಕ ಹೊರಡುವ ಮಾತು ಒಂದೇ ಸ್ವರೂಪದ್ದು ಎಂಬ ಸ್ಪಷ್ಟ ದೃಷ್ಟಿಯು ಜ್ಞಾನೇಶ್ವರನದ್ದು. ತನ್ನ ಗುರುವೂ ಹಿರಿಯ ಸೋದರನೂ ಆದ ನಿವೃತ್ತಿನಾಥ ಅತ್ಯಂತ ಮೌನಿಯಾಗಿದ್ದುದಕ್ಕೆ ತದ್ವಿರುದ್ಧನಾಗಿದ್ದ ಜ್ಞಾನೇಶ್ವರ. ಇದು ಕೂಡಾ ಗುರು ನಿವೃತ್ತಿಯ ಆಜ್ಞೆಯ ಮೇರೆಗೆ ಶಿರಸಾವಹಿಸಿ ಪಾಲಿಸಿದುದರ ಫಲವಾಗಿದೆ ಎಂದು ಸ್ವತಃ ಜ್ಞಾನೇಶ್ವರನೇ ಒಂದೆಡೆಯಲ್ಲಿ ಹೇಳಿಕೊಂಡಿದ್ದಾನೆ. ಜ್ಞಾನೇಶ್ವರ ಶಬ್ದವಾದರೆ, ನಿವೃತ್ತಿ ನಿಶ್ಯಬ್ದವಾಗಿ ಮಹಾರಾಷ್ಟ್ರದ ಧಾರ್ಮಿಕ ಕ್ಷಿತಿಜವನ್ನು ತುಂಬಿದವರಾಗಿದ್ದಾರೆ. ಜ್ಞಾನದೇವನಿಗೆ ಸಮಕಾಲೀನವಾದ ನಾಮದೇವ ಮುಂತಾದವರು ಜ್ಞಾನದೇವನ ಭಕ್ತಿ ಆಂದೋಲನದಲ್ಲಿ ಪ್ರಮುಖ ಪಾತ್ರವಹಿಸಿ ಪಂಢರಾಪುರದತ್ತ ವಿಠ್ಠಲ ಭಕ್ತಿಯ ಮಹಾಪೂರವನ್ನೇ ಹರಿಸಿದರು.
ಕರ್ಮಯೋಗಿ, ಜ್ಞಾನಯೋಗಿ, ಭಕ್ತಿಯೋಗಿ ಮತ್ತು ವಿರಕ್ತಯೋಗಿ ಎನಿಸಿದ್ದನು ಜ್ಞಾನದೇವ. ನಾಥ ಪಂಥದಿಂದ ಪ್ರಭಾವಿತನಾದ ಜ್ಞಾನೇಶ್ವರನು ಈ ಮೊದಲೇ ಹೇಳಿದಂತೆ ಅದ್ವೈತಿ. ಅದಕ್ಕೆ ಕಾರಣ ಅವನಿಗೆ ಹೆಚ್ಚು ಪ್ರಭಾವ ಬೀರಿದ್ದ ಶಂಕರಾಚಾರ್ಯರ ಅದ್ವೈತ ಚಿಂತನೆಗಳು. ನಾಥ ಪಂಥವು ಸಾಂಪ್ರದಾಯಿಕ ವೈದಿಕ ಧರ್ಮಕ್ಕೆ ತನ್ನ ವಿಶಾಲ ನೆಲೆಯಿಂದ ವಿರೋಧ ಮಾಡಿತ್ತು. ಸ್ತ್ರೀಯರೂ ಸೇರಿದಂತೆ ಸರ್ವಜಾತಿಯ ಜನರಿಗೆ ಇದು ಪ್ರವೇಶಾವಕಾಶವನ್ನು ಒದಗಿಸಿ ಭಕ್ತಿಯ ಸ್ವರೂಪಕ್ಕೆ ಒಂದು ಹೊಸ ಆಯಾಮವನ್ನು ತಂದಿದ್ದಿತು. ಜ್ಞಾನೇಶ್ವರ ಈ ಪಂಥಕ್ಕೆ ಸೇರಿದರೂ ತನ್ನದೇ ಆದ ಒಂದು ವಿಶಿಷ್ಟ ದೃಷ್ಟಿಕೋನದ ಮೂಲಕ ಅದಕ್ಕೆ ಹೊಸ ಆಯಾಮವನ್ನು ತಂದನೆಂದು ಹೇಳಲಾಗಿದೆ: “ಈ ಸ್ಥಿತಿಯಲ್ಲಿ ಉಪದೇಶ ದೀಕ್ಷೆಯನ್ನು ಜ್ಞಾನೇಶ್ವರನು ಪಡೆದನು ಎಂಬುದು ನಿಜ. ಆದರೆ ಈ ಮೊದಲೇ ಜ್ಞಾನೇಶ್ವರನಲ್ಲಿ ಮೋಕ್ಷ ಪ್ರಾಪ್ತಿಯ ಕಲ್ಪನೆಯು ಮತ್ತು ಅದರ ಸಾಧನೆ, ಸಿದ್ಧಿಯ ಬಗೆಗೆ ಅರಿವು ಪೂರ್ಣ ಸ್ವರೂಪದಲ್ಲಿದ್ದಿತು. ಈ ವಿಚಾರಗಳು ಬದ್ಧ ಮೂಲವಾಗಿದ್ದುದರಿಂದ ಅದಕ್ಕೆ ನಾಥ ಸಂಪ್ರದಾಯದ ತಾತ್ತ್ವಿಕ ಚೌಕಟ್ಟಿನಿಂದ ಪೂರ್ಣತ್ವ ಸಾಧ್ಯವಾಗುವಂತಿರಲಿಲ್ಲ. ಹಾಗಾಗಿ ಆತನಲ್ಲಿ ಆ ಪಂಥದ ಅಭಿಪ್ರಾಯಗಳು ಮತ್ತು ಮಾನಸಿಕ ಭಾವನೆಗಳು ಬಹಳಷ್ಟು ದಿನಗಳ ತನಕ ಗಟ್ಟಿಯಾಗಿ ನಿಂತವು. ಕೊನೆಗೆ ಇವೆರಡಕ್ಕೂ ಒಂದು ಹೊಸ ಪ್ರವಾಹವನ್ನು ತರುವುದರ ಬಗ್ಗೆ ಗಾಢವಾಗಿ ಆಲೋಚಿಸಿದ. ಜ್ಞಾನೇಶ್ವರನಿಗೆ ಪೂರ್ವ ಶಿಕ್ಷಣ ಮತ್ತು ಸಂಸ್ಕಾರವಾಗಿ ಶಂಕರಾಚಾರ್ಯರ ಚಿಂತನೆಗಳು ಕರತಲಾಮಲಕವಾಗಿದ್ದವು. ಆದರೆ ಶಂಕರಾಚಾರ್ಯರ ಸೃಷ್ಟಿಯಲ್ಲಿಯೂ ಸ್ತ್ರೀ ಶೂದ್ರರಿಗೆ ಮೋಕ್ಷದ ನೆಲೆ ಮುಕ್ತವಾಗಿರಲಿಲ್ಲ. ಅಲ್ಲದೆ ಕಲ್ಪಿತ ಅವಿದ್ಯೆಯ ನೆಲೆಯಿಂದ ಸೃಷ್ಟಿಸಿದ್ದ ಮಾಯಾ ಸಿದ್ಧಾಂತದಲ್ಲಿ ಒಂದು ಬಗೆಯ ಔದಾಸೀನ್ಯದಿಂದಾಗಿ ನೈರಾಶ್ಯದ ಮೋಡವು ಆವರಿಸಿದಂತಾಗಿತ್ತು. ಇದು ಜ್ಞಾನೇಶ್ವರನಿಗೆ ಇಷ್ಟವಾಗಿರಲಿಲ್ಲ. ಕಾರಣ ಜ್ಞಾನೇಶ್ವರನ ಮುಖ್ಯ ದೃಷ್ಟಿಯೆಂದರೆ, ಸರ್ವ ಜಗತ್ತಿಗೂ ಆನಂದದ ಆವರಣವನ್ನು ತಂದು ಎಲ್ಲರಿಗೂ ಆಶೆಯ ಕಿರಣಗಳ ಪ್ರಕಾಶನವನ್ನು ಉಂಟು ಮಾಡುವುದಾಗಿತ್ತು. ಆ ಪ್ರಕಾಶನದೊಳಗೆ ಸ್ತ್ರೀ ಶೂದ್ರಾದಿಗಳೆಲ್ಲರಿಗೂ ಮೋಕ್ಷ ಮಾರ್ಗವನ್ನು ಸುಲಭ ಹಾಗೂ ಸ್ಪಷ್ಟವಾಗಿ ತೋರಿಸುವುದೇ ಮುಖ್ಯ. ನಮ್ಮ ಸಮಾಜವು ಚಾತುರ್ವರ್ಣ್ಯ ವಿಶಿಷ್ಟವಾದುದು. ಹಾಗಾಗಿ ಅದರೊಳಗಿನ ಎಲ್ಲಾ ಸಾಂಪ್ರದಾಯಿಕ ವ್ಯವಸ್ಥೆಗಳನ್ನು ಅತ್ಯಂತ ಸರಳಗೊಳಿಸಿ ಎಲ್ಲರಿಗೂ ಮೋಕ್ಷ ಮಾರ್ಗವನ್ನು ಮನಗಾಣಿಸಲು ವಿಶಿಷ್ಟವಾದ ಒಂದು ಹೊಸ ತಾತ್ತ್ವಿಕ ಚೌಕಟ್ಟನ್ನೇ ರೂಪಿಸಿದ. ಹಾಗೆಯೇ ರಾಮಾನುಜಾಚಾರ್ಯರ ಪಂಚರಾತ ಸಿದ್ಧಾಂತದ ಸವ್ಯೂಹ, ನಿರ್ವ್ಯೂಹ ಚಿಂತನೆಗಳನ್ನು (ಅದರಲ್ಲಿನ ಚಾತುರ್ವರ್ಣ್ಯ ಪದ್ಧತಿಯ ದೋಷಗಳನ್ನು ಕೈಬಿಟ್ಟು) ತನ್ನ ಕಾರ್ಯಕರಣದಲ್ಲಿ ಸೇರಿಸಿಕೊಂಡನು. ಅಂತೆಯೇ ಕಾಶ್ಮೀರ ಶೈವದ ಪ್ರಭಾವವಂತೂ ಇದ್ದೇ ಇತ್ತು :
“ವೇದು ಸಂಪನ್ನ ಹೋಯೇ ಠಾಈ | ಪರೀ ಕೃಪಣು ಆನ ನಾಹೀ |
ಜೇ ಕಾನೀ ಲಾಗಲಾ ತಿಹೀ | ವರ್ಣಾಂಚಾಚಿ ||
ಏರಾ ಭವವ್ಯಥಾ ಠೇಲೇಯಾ | ಸ್ತ್ರೀ ಶೂದ್ರಾದಿಕಾ ಪ್ರಾಣಿಯಾ |
ಅನಸವರೂ ಸಾಂಡುನೀಯಾ | ಅಸೇ ನವ್ಹೇ ||
[ವೇದ (ಜ್ಞಾನ)ವು ಸಂಪನ್ನವಾದುದು. ಅಂತೆ ಕೃಪಣುವೂ ಅಹುದು
ಕೇಳುತಿಹುದು ಕಿವಿಗಳಿಗಳಿಗೆ | ಮೂರು ವರ್ಣಂಗಳವರಿಗಷ್ಟೆ ||
ಉಳಿದವರಿಗೆಲ್ಲ ತಂದಿದೆ ಭವವ್ಯಥೆ | ಸ್ತ್ರೀ ಶೂದ್ರಾದಿ ಪ್ರಾಣಿಗಳಂತೆ |
ನೀಡಲಿಲ್ಲ ಅವಕಾಶ | ಅಂತಲ್ಲವು ಈ ಪರಿವೇಶ]
ವಿಠ್ಠಲ ಸಂಪ್ರದಾಯ (೨)
ಹೀಗೆ ಕಣ್ಣುಗಳಿಗೆ ಪರತತ್ತ್ವವನ್ನು ತೋರಿಸುತ್ತಾ, ಮನಸ್ಸಿಗೆ ಸುಖದ ಸಂಭ್ರಮವನ್ನು ತರುತ್ತಾ ವಿಶ್ವಕ್ಕೆಲ್ಲ ಮಹಾಬೋಧೆಯ ಸುಕಾಲವನ್ನು ತಂದುಕೊಟ್ಟನು. ಹಿಂದಿನ ಈ ಪ್ರಚಲಿತ ಮತದಲ್ಲಿಯೇ ಸಮಕಾಲೀನವಾಗಿದ್ದ ಎಲ್ಲಾ ಮತಗಳ ವಿಚಾರಗಳನ್ನು ಸೇರಿಸಿ ಹೊಸ ಸುಧಾರಣೆಯನ್ನು ತರಬಯಸಿದುದರ ಫಲವೇ ಜ್ಞಾನೇಶ್ವರಿ ಕೃತಿ. ಆ ಹೊತ್ತಿನಲ್ಲಿ ಜ್ಞಾನೇಶ್ವರನೊಂದಿಗೆ ಅವನ ಸೋದರರು, ಸೋದರಿ ಮುಕ್ತಾಬಾಯಿ, ಸಂತ ನಾಮದೇವ, ಸಂತ ಜನಾಬಾಯಿ, ಸಂತ ಗೋರಾಕುಂಬಾರ, ಸಂತ ಏಕನಾಥ ಸಂತ ಸಕ್ಕೂಬಾಯಿ ಸಂತ ಬಹಿಣಾಬಾಯಿ, ಸಂತ ವಿಸೋಬಾ ಖೇಚರ ಮೊದಲಾದವರು ಇದ್ದರು. ಜಾತಿಯಿಂದ ಎಲ್ಲಾ ಜನರ ಸಂಗಮವಾದಂತೆಯೇ ಮುಕ್ತಬಾಯಿ, ಜನಾಬಾಯಿಯಂಥ ಸ್ತ್ರೀಯರೂ ಜ್ಞಾನೇಶ್ವರ ಮಂಡಳಿಯಲ್ಲಿ ಸೇರಿಕೊಂಡಿದ್ದರು” (ಅದೇ). ಜ್ಞಾನೇಶ್ವರನ ಸುತ್ತ ಪವಾಡ ಕತೆಗಳು ಹುಟ್ಟಿಕೊಂಡಿರುವಂತೆಯೇ ವಾರಕರಿ ಪಂಥದ ಮತ್ತೊಬ್ಬ ಮಹಾನ್ ಸಂತನಾದ ನಾಮದೇವನ ವಿಷಯದಲ್ಲೂ ಪವಾಡ ಕಥೆಗಳಿರುವುದು ಗಮನಾರ್ಹ.
ಈ ಸಂತಾದಿಗಳು ತಮ್ಮ ಜೀವನದ ಪ್ರತಿಯೊಂದು ಕ್ಷಣವನ್ನೂ ಜನಸಾಮಾನ್ಯರ ಕಲ್ಯಾಣಕ್ಕೋಸ್ಕರವೇ ವ್ಯಯಿಸಿದರು. ಅವರ ಅಲೌಕಿಕ ಗುಣಗಳ ಪ್ರಭಾವದಿಂದಾಗಿ ಜನ ಸಾಮಾನ್ಯರು ತಮ್ಮ ಮನಸ್ಸಿನಲ್ಲಿ ಅವರಿಗೆ ‘ಮಹಾತ್ಮ’ರ ಸ್ಥಾನವನ್ನು ಕಲ್ಪಿಸಿಕೊಟ್ಟಿದ್ದಾರೆ. ಮುಂದೆ ಈ ಜನಮಾನಸವೇ ಇಂಥ ಸಂತರ ವಿಷಯವಾಗಿ ಮತ್ತು ಅವರ ಆರಾಧ್ಯ ದೈವದ ವಿಷಯವಾಗಿ ಅನೇಕ ಚಮತ್ಕಾರಿಕ ಅದ್ಭುತ ಕತೆಗಳನ್ನೂ ಹುಟ್ಟು ಹಾಕಿತು ಎಂಬುದು ವೇದ್ಯ ಸಂಗತಿ. ಸಂತರು ಆ ಮಹಾಕಾರ್ಯಕ್ಕೆ ತೊಡಗುವಲ್ಲಿ ಒಂದು ಸ್ಪಷ್ಟ ಕಾರಣವೂ ಇತ್ತು. ಇವರೆಲ್ಲ ಬಹುತೇಕವಾಗಿ ಸಾಮಾಜಿಕ ವಿಷಮತೆಯ ಪೀಡನೆಗೆ ಒಳಗಾದ ವರ್ಗದಿಂದಲೇ ಹುಟ್ಟಿ ಬಂದವರಾಗಿದ್ದರು. ಸಾಮಾಜಿಕವಾಗಿ ಧುರೀಣರೆನಿಸಿದ ಕೆಲವರು ಆ ಸಮಾಜದ ಬಹುಜನ ಸಮುದಾಯವನ್ನು ಎಲ್ಲಾ ನೆಲೆಗಳಿಂದ ದೂರದಲ್ಲಿ ಇಟ್ಟು ಸಂಕಷ್ಟವನ್ನು ತಂದು ಹಾಕುತ್ತಿದ್ದರು. ಶೂದ್ರ, ಪತಿತ, ಅಸ್ಪೃಶ್ಯ, ಸ್ತ್ರೀ (ಅಬಲೆ, ಅಸ್ಪೃಶ್ಯೆ) ಎಂದು ಮುಂತಾಗಿ ದೂರುತ್ತಿದ್ದುದರಿಂದ ಅವರ ಮನಸ್ಸಿನಲ್ಲಿ ಪಾಪ ಭಯದ ಪ್ರಜ್ಞೆಯು ಹುಟ್ಟಿಕೊಂಡಿತ್ತು. ತಮ್ಮ ಆತ್ಮೋದ್ಧಾರದ ಬಗ್ಗೆ ಅವರಿಗೆ ಆತ್ಮವಿಶ್ವಾಸವೇ ಇಲ್ಲದಂತೆ ಮಾಡಿಬಿಟ್ಟಿದ್ದರು. ಅವರನ್ನೆಲ್ಲ ಸಂತೈಸುವ ಮತ್ತು ಅವರಲ್ಲಿ ಆತ್ಮವಿಶ್ವಾಸ ಮೂಡಿಸುವ ಧ್ಯೇಯವುಳ್ಳ ಸಂತರು ‘ಮಾತೃ ಸ್ವರೂಪ’ದ ಪ್ರತೀಕವಾಗಿ ಬಂದರು. ತಾವು ಮಾತ್ರವಲ್ಲ, ತಾವು ಆರಾಧಿಸುತ್ತಿದ್ದ ದೈವವನ್ನೂ ‘ಮಾತೃ ಸ್ವರೂಪದ ವಿರಾಟ್ ಪ್ರತಿಮೆ’ಯಾಗಿಯೇ ಬಿಂಬಿಸಿದರು. ಎಂತಲೇ ಜ್ಞಾನೇಶ್ವರಾದಿ ಸಂತರನ್ನೆಲ್ಲ ಜನಸಾಮಾನ್ಯ ಲೋಕವು ‘ಮಾಉಲಿ’ (ತಾಯಿ) ಎಂದೇ ಸ್ಮರಿಸುತ್ತಿತ್ತು. ಇನ್ನು ಶ್ರೀವಿಠ್ಠಲನ ವಿಷದಲ್ಲಿಯಂತೂ ಭಕ್ತ ಜನಸಮೂಹ ‘ವಿಠೂ ಮಾಉಲೀ ತೂ, ಮಾಉಲೀ ಜಗಾಚೀ ಮಾಉಲೀಚೀ ಮೂರ್ತಿ ವಿಠ್ಠಲಾಚೀ’ (ವಿಠೂ ತಾಯಿಯಹೆ ನೀನು/ತಾಯಿಯಹೆ ಜಗಕೆಲ್ಲ ತಾಯಿಯ ಮೂರುತಿಯೋ ವಿಠ್ಠಲನದು) ಅಂತೆಯೇ ಮತ್ತೊಂದು ನೆಲೆಯಲ್ಲಿ ‘ದೇಹವಿದು ಪಂಢರಿ, ಆತ್ಮ ಪಾಂಡುರಂಗ’ ಎಂಬುದಾಗಿ ಅದ್ವೈತ ನೆಲೆಯಿಂದ ಪ್ರಾರ್ಥಿಸಿ ಪೂಜಿಸುತ್ತಾ ಬಂದಿದೆ. ಈ ಮಾತೃ ಸ್ವರೂಪ ಪ್ರಜ್ಞೆಯು ಒಂದು ರೀತಿಯಲ್ಲಿ ಗಂಭೀರ ಪರಿಣಾಮವನ್ನೇ ಉಂಟು ಮಾಡಿತು. ಯಾರನ್ನೂ ತಿರಸ್ಕರಿಸದೆ ಎಲ್ಲರನ್ನೂ ಸಮಾನರಾಗಿ ಕಂಡು ಎದೆಗಪ್ಪಿಕೊಂಡು ಕಾಯುವ ದೇವರಾಗಿ ಶ್ರೀವಿಠ್ಠಲನನ್ನು ರೂಪಿಸಿದರು. ಪಂಢರಪುರದಲ್ಲಿನ ವಿಠ್ಠಲ ವಿಗ್ರಹವನ್ನು ಭಕ್ತರು ಮಗುವಿನಂತೆ ಕೆನ್ನೆ ಸವರುವ, ಎದೆಗೆ ಅಪ್ಪುವ ಮತ್ತು ತಪ್ಪಿಗೆ ಕ್ಷಮಿಸುವಂತೆ ಕಿವಿ ಹಿಡಿದುಕೊಂಡು ಬೈಠಕ್ಕು ಹಾಕುವ ಮೂಲಕ ಮಾತೃ ಸ್ವರೂಪಿಯಾಗೇ ಕಾಣುತ್ತಿದ್ದಾರೆಂಬುದು ಇಲ್ಲಿ ಅವಶ್ಯ ಗಮನಿಸಬೇಕಾದಂಥ ಸಂಗತಿ. ಆ ಬಗೆಯಲ್ಲಿಯೇ ಜ್ಞಾನೇಶ್ವರಾದಿಗಳು ಶ್ರೀವಿಠ್ಠಲನ ಚರಿತ್ರೆಯನ್ನು ಅತ್ಯಂತ ಆಕರ್ಷಕವಾಗಿಯೇ ಕಟ್ಟಿದರು. ಮುಂದೆ ಭಾಗವತೋತ್ತಮನೆನಿಸಿದ ಸಂತ ಏಕನಾಥನು ಬಂದು ಪರಬ್ರಹ್ಮನ ಸರ್ವ ವೈಷ್ಣವ ಅವತಾರಾಗಳನ್ನು ಮಾತೆಯ ಸ್ವರೂಪವಾಗಿ ಕಂಡು ಕೀರ್ತಿಸಿದ್ದಾನೆ. ಮಧ್ಯಕಾಲೀನ ಯುಗದ ಧಾರ್ಮಿಕ ಸಂಕೀರ್ಣತೆಗೆ ‘ಮಾತೃತ್ವ ಪರ್ಯಾವರಣ’ದ ಮೂಲಕ ಸಂತರು ಹೊಸ ಆಶಾಮಾರ್ಗ (Oftimism)ವೊಂದನ್ನು ರೂಪಿಸಿ ಜನಮಾನಸದಲ್ಲಿ ಆತ್ಮೋದ್ಧಾರದ ಭಾವವು ಉಕ್ಕಿ ಹರಿಯುವಂತೆ ಮಾಡಿದರು ಎಂಬುದು ಗಮನಾರ್ಹವಾದ ಅಂಶ.
ಹೀಗೆ ಜ್ಞಾನೇಶ್ವರಾದಿಗಳು ತಮ್ಮ ವಿಶಿಷ್ಟ ದೃಷ್ಟಿಧೋರಣೆಗಳು ಮತ್ತು ಚಿಂತನೆಗಳ ಮೂಲಕ ಕರ್ಮಠ ಬ್ರಾಹ್ಮಣರಿಂದ ತುಂಬಿದ ಪೈಠಣ ಪ್ರದೇಶದಲ್ಲಿಯೇ ಬಂದು ನೆಲೆಸಿ ಅನೇಕ ಜನರನ್ನು ತಮ್ಮೆಡೆಗೆ ಸೆಳೆದು ಕೊಳ್ಳಲಾರಂಭಿಸಿದರು. ಅನೇಕರು ಈ ಸಂನ್ಯಾಸಿ ಮಕ್ಕಳ ವಿಷಯವಾಗಿ ಹೊಂದಿದ್ದ ಮನೋಭಾವವನ್ನು ಬದಲಾಯಿಸುವಂತೆ ಆಯಿತು ಇವರ ನಡತೆ ಮತ್ತು ಚಿಂತನೆಗಳ ಕಾರಣವಾಗಿ. ಭಕ್ತಿಯಂಥ ಶ್ರೇಷ್ಠ ಮಾರ್ಗದ ಮೂಲಕ ಜೀವನಕ್ಕೆ ಮುಕ್ತಿ ಸಾಧ್ಯವೆಂಬುದು ಇವರಲ್ಲಿ ಪ್ರತಿಪಾದಿತವಾದ ಮುಖ್ಯ ಚಿಂತನೆ. ಎಲ್ಲಾ ಆತ್ಮಗಳೂ ಒಂದೇ, ಹಾಗಾಗಿ ಯಾರೂ ಒಬ್ಬರೊಬ್ಬರ ವಿಷಯವಾಗಿ ಭೇದಭಾವ ಮತ್ತು ಮತ್ಸರವನ್ನು ತೋರಬಾರದು ಎಂಬುದಾಗಿ ಮನತಾಗುವಂತೆ ಬೋಧಿಸಿದರು. ಮುಂದೆ ಅವರು ಪೈಠಣದಿಂದ ನೇವಾಶೆಗೆ ಬಂದು ಅಲ್ಲಿ ಒಂದು ಹೊಸ ಪಂಥವೊಂದನ್ನು ಹುಟ್ಟು ಹಾಕಿದರು. ವಿಠ್ಠಲ ಭಕ್ತಿಮಂಡಲಿಯಲ್ಲಿ ಈ ಕಾರಣವಾಗಿ ಅವರಿಗೆ ಅಗ್ರೇಸರತ್ವ ಪ್ರಾಪ್ತವಾಯಿತು. ತಮ್ಮ ಬೋಧನೆ, ಸರಳ ನಡತೆಗಳ ಮೂಲಕ ಅವರು ಎಲ್ಲರಿಗೂ ಬೇಕಾದವರಾದರು ಎಂಬುದಷ್ಟೆ ಅಲ್ಲ ಅನೇಕರು ಅವರಿಗೆ ಅನುಯಾಯಿಗಳೂ ಆದರು. ಆ ಅನುಯಾಯಿಗಳಲ್ಲಿ ಅನೇಕ ಸಂತ ಶ್ರೇಷ್ಠರೂ ಇದ್ದುದು ವಿಠ್ಠಲ ಭಕ್ತಿಯು ಬಹು ಜನಪ್ರಿಯವಾಗಲು ಮುಖ್ಯ ಕಾರಣವಾಯಿತು. ಜ್ಞಾನೇಶ್ವರಾದಿ ಸೋದರರು ಈ ಭಕ್ತಿಯ ಜ್ಯೋತಿಯನ್ನು ಬೆಳಗಿಸಿ ಜೀವನ ಸಾರ್ಥಕವಾಯಿತು ಎಂಬುದಾಗಿ ಭಾವಿಸಿ ತರುಣ ವಯಸ್ಸಿನಲ್ಲಿಯೇ ಈ ಲೋಕವನ್ನು ಬಿಟ್ಟು ಹೋದರು. ನಿವೃತ್ತಿಯು ೨೬ನೆಯ ವಯಸ್ಸಿಗೆ, ಜ್ಞಾನದೇವನು ೨೨ನೆಯ ವಯಸ್ಸಿಗೆ, ಸೋಪಾನನು ೨೦ನೆಯ ವಯಸ್ಸಿಗೆ ಮತ್ತು ಅವರ ಸೋದರಿ ಮುಕ್ತಾಬಾಯಿಯು ೧೮ನೆಯ ವಯಸ್ಸಿಗೆ ಇಹಲೋಕವನ್ನು ತ್ಯಜಿಸಿದರು. ಆದರೆ ಈ ಚಿಕ್ಕ ವಯಸ್ಸಿನಲ್ಲಿ ಅವರು ಹೊತ್ತಿಸಿದ ಭಕ್ತಿಯ ಜ್ಯೋತಿಯು ಇಂದಿಗೂ ಪಂಢರಪುರದಲ್ಲಿ ಪ್ರಜ್ವಲಿಸುತ್ತಾ ಸರ್ವರನ್ನು ಸೆಳೆಯುತ್ತಲೇ ಇದೆ ಎಂಬುದನ್ನು ಗಮನಿಸಿದಾಗ ಜ್ಞಾನೇಶ್ವರಾದಿಗಳ ಕಾರ್ಯ ಎಷ್ಟು ಗಹನ ಗಂಭೀರವಾದುದು ಎಂಬುದನ್ನು ಮನಗಾಣಬಹುದಾಗಿದೆ. ಇಂದಿಗೂ ಆಷಾಢದ ವಾರಿಗೆ ಜ್ಞಾನದೇವನ ಜನ್ಮಸ್ಥಳ ಆಳಂದಿಯಿಂದ ಪಲ್ಲಕ್ಕಿಯು ಹೊರಟು ಪಂಢರಪುರಕ್ಕೆ ಬರುತ್ತದೆ. ಕಾರ್ತೀಕ ಮಾಸದ ವಾರಿಗೆ ಪಾಂಡುರಂಗನ ಪಲ್ಲಕ್ಕಿಯು ಹೊರಟು ಆಳಂದಿಗೆ ಬರುತ್ತಿರುವ ಸಂಪ್ರದಾಯ ಚಾಲ್ತಿಯಲ್ಲಿದೆ.
ಜ್ಞಾನೇಶ್ವರರ ನಂತರ ಸಂತ ನಾಮದೇವ, ಸಂತ ಏಕನಾಥ, ಸಂತ ಚೋಖಾಮೇಳ, ಸಂತ ಜನಾಬಾಯಿ, ಸಂತ ಶೇಖ್‌ಮಹಮದ್, ಸಂತ ತುಕಾರಾಮ ಮುಂತಾದವರೆಲ್ಲ ವಿಠ್ಠಲ ಭಕ್ತಿಗೆ ಹೆಚ್ಚಿನ ಒಲವು ಮತ್ತು ಪಾರಮ್ಯವನ್ನು ತಂದುಕೊಟ್ಟರು. ಸಂತ ನಾಮದೇವ ಭಾರತಾದ್ಯಂತ ತೀರ್ಥಯಾತ್ರೆ ಮಾಡಿ ಭಕ್ತಿಯ ಜ್ಯೋತಿಯ ಕಿರಣಗಳು ಎಲ್ಲೆಡೆ ಸೂಸುವಂತೆ ಮಾಡಿದನು. ನಾಮದೇವನ ಅನೇಕ ರಚನೆಗಳು ಪಂಜಾಬಿ ಭಾಷೆಯಲ್ಲಿಯೂ (ಗುರುಗ್ರಂಥ ಸಾಹೀಬ್) ಲಭ್ಯವಾಗಿದೆ. ಇನ್ನು ಭಾಗವತೋತ್ತಮನಾದ ಸಂತ ಏಕನಾಥನು ವಿಠ್ಠಲನ ಆರಾಧನೆಯಲ್ಲಿ ಆನಂದದ ಚಿಲುಮೆಯನ್ನು ಮೂಡಿಸಿದನು. ಸಂತ ತುಕಾರಾಮನ ಅಭಂಗಗಳು ಸರ್ವ ರಕ್ಷಕನಾದ ದಯಾಳು ಸ್ವರೂಪಿ ವಿಠ್ಠಲನ ನಾಮವಾಗಿ ಎಲ್ಲರ ಬಾಯಿಯಲ್ಲೂ ಸದಾ ಗುನುಗುನಿಸುವ ಮೂಲಕ ಅಮರತ್ವವನ್ನು ಪಡೆದಿವೆ. ಹೀಗೆ ಮಾತೃತ್ವ ಸ್ವರೂಪಿಯಾದ ವಿಠ್ಠಲ ದೇವನು ದಕ್ಷಿಣ ಭಾರತದ ಅನೇಕ ಸ್ಥಾನಗಳಲ್ಲಿ ಇಂದಿಗೂ ಪೂಜಿಸಲ್ಪಡುತ್ತಿದ್ದಾನೆ. ವಿಠ್ಠಲನ ಮುಖ್ಯ ಕ್ಷೇತ್ರ ಪಂಢರಪುರವಾದರೂ ಅವನ ಆರಾಧನೆಯ ಅನೇಕ ನೆಲೆಗಳು ದಕ್ಷಿಣ ಭಾರತದಲ್ಲಿ ಅನೇಕ ಕಡೆ ಇರುವುದನ್ನು ಕಾಣಬಹುದಾಗಿದೆ.
ಆರಂಭ ಕಾಲಕ್ಕೆ ಸಾಮಾಜಿಕವಾಗಿ ಉನ್ನತ ಶ್ರೇಣಿಯಲ್ಲಿದ್ದ ಪುರೋಹಿತ ಪಂಡಿತವರ್ಗವು ಈ ವಿಠ್ಠಲ ದೇವನಿಗೆ ತೀರಾ ವಿರೋಧವಾಗಿದ್ದು, ವಿಮುಖವಾಗಿತ್ತು. ಆದರೆ ಜ್ಞಾನೇಶ್ವರಾದಿಗಳು ಯಾವಾಗ ವಿಠ್ಠಲ ಭಕ್ತಮಂಡಳದಲ್ಲಿ ಸೇರಿಕೊಂಡು ಅದಕ್ಕೆ ಹೊಸ ಆಯಾಮದ ಮೂಲಕ ಸ್ಫೂರ್ತಿ, ಶಕ್ತಿಯನ್ನು ತುಂಬಿದರೋ ಶ್ರೀವಿಠ್ಠಲ ಪಂಥವು ಬಹಳ ಜನಪ್ರಿಯವಾಯಿತು. ಬಹಳಷ್ಟು ಜನರು ಈ ವಾರಕರಿ ಸಂಪ್ರದಾಯವನ್ನು ಸ್ವೀಕರಿಸಿದರು. ಆಷಾಢ ಮತ್ತು ಕಾರ್ತೀಕ ಏಕಾದಶಿಗಳ ಕಾಲಕ್ಕೆ ಡಿಂಡಿಯಾತ್ರೆ (ಡಿಂಡಿರ ವನ) ಕೈಗೊಂಡು ಪಂಢರಪುರಕ್ಕೆ ಕಾಲ್ನಡಿಗೆಯಲ್ಲೇ ಬರುವ ರೂಢಿ ಬೆಳೆಯಿತು. (ನಾಥ ಮತ್ತು ವೀರಶೈವ ಪಂಥವರಿಗೆ ಕದಳೀವನಗಳು ಇದ್ದ ಹಾಗೆ ವಾರಕರಿಯವರಿಗೆ ಡಿಂಡಿರವನ ಮುಖ್ಯವಾದುದಾಗಿದೆ.) ಬರುಬರುತ್ತಾ ಈ ಡಿಂಡಿ ಯಾತ್ರೆ ಹೆಚ್ಚು ಜನಪ್ರಿಯವಾಗಿ ಅಪಾರ ಸಂಖ್ಯೆಯಲ್ಲಿ ಭಕ್ತರು ವಾರಿಗಳಾಗಿ ಬರಲಾರಂಭಿಸಿದರು. ಇಂದು ಈ ಎರಡೂ ಪವಿತ್ರ ದಿನಗಳಂದು ಸೇರುವ ಭಕ್ತರ ಸಂಖ್ಯೆಯು ಸುಮಾರು ೧೫ ಲಕ್ಷಕ್ಕಿಂತಲೂ ಹೆಚ್ಚಾಗಿದೆ ಎಂಬುದು ಗಮನಾರ್ಹವಾದ ಅಂಶ. ಹೀಗೆ ದಿನೇ ದಿನೇ ಜನಪ್ರಿಯಗೊಳ್ಳುತ್ತಿದ್ದ ವಿಠ್ಠಲ ಭಕ್ತಿ ಸಂಪ್ರದಾಯವನ್ನು ಕಂಡ ಪುರೋಹಿತಶಾಹಿ ಪಂಡಿತವರ್ಗವು ಅದನ್ನು ಅನಿವಾರ್ಯವಾಗಿ ಸ್ವೀಕರಿಸಿತು. ಮಾತ್ರವಲ್ಲ ಅವೈದಿಕ ಸ್ವರೂಪವಾಗಿದ್ದ ವಿಠ್ಠಲ ದೇವರಿಗೆ ಮತ್ತು ವಿಠ್ಠಲ ಭಕ್ತಿಗೆ ವೈದಿಕ ಆಯಾಮವನ್ನು ನೀಡುವುದಕ್ಕೆ ಉಪಕ್ರಮವೊಂದನ್ನು ಹಮ್ಮಿಕೊಂಡರು. ‘ಪಾಂಡುರಂಗ ಮಹಾತ್ಮೆ’ ಎಂಬ ಸಂಸ್ಕೃತ ಭಾಷೆಯ ಗ್ರಂಥ ರಚನೆಯ ಮೂಲಕ ಈ ಸಂಪ್ರದಾಯಕ್ಕೆ ಒಂದು ಶಾಸ್ತ್ರ, ಪ್ರತಿಷ್ಠೆಯನ್ನು ತರುವ ಪ್ರಕ್ರಿಯೆಯು ಆರಂಭವಾಯಿತು. ಸಾಕ್ಷಾತ್ಕಾರಿ ಸಂತರು ಮತ್ತು ಭೋಳೆ ಭಕ್ತರ ನಡುವೆ ಸಂವಾದವನ್ನುಂಟು ಮಾಡುವ ಮುಖ್ಯ ದೃಷ್ಟಿಕೋನ ಇವರದು. ಆ ದಿಶೆಯಲ್ಲಿ ಭಾವಿಕ ಭಕ್ತರ ಮಾನಸದಲ್ಲಿ ಬೇರೂರಿ ಅರಳಿದ್ದ ಕಥೆ-ಗಾಥೆಗಳನ್ನು ಪೌರಾಣಿಕ ಆಯಾಮದಲ್ಲಿ ಕಟ್ಟಿಕೊಡುವ ಒಂದು ಮುಖ್ಯ ಕಾರ್ಯವೂ ನಡೆಯಿತು. ಮಹಾಭಾರತದಲ್ಲಿ ಶ್ರೀಕೃಷ್ಣನು ಅರ್ಜುನನಿಗೆ ಹೇಳಿದ ಭಗವದ್ಗೀತೆ, ಭಾಗವತದಲ್ಲಿ ಉದ್ಭವನು ಹೇಳಿದ ಉದ್ಭವ ಗೀತೆಗಳಂತೆ ಸಾಕ್ಷಾತ್ ವಿಠ್ಠಲ ದೇವರೇ ಸಂತ ತುಕಾರಾಮನಿಗೆ ಹೇಳಿದಂತೆ ‘ವಿಠ್ಠಲ ಗೀತೆ’ ಎಂಬ ಕೃತಿಯೊಂದು ಸಂಸ್ಕೃತದಲ್ಲಿ ರಚನೆಯಾಯಿತು. ಜೊತೆಗೆ ಭಕ್ತ ಪುಂಡರೀಕನನ್ನು ಒಳಗೊಂಡಂತೆ ಎಲ್ಲವನ್ನು ವೈದಿಕ ಋಚೆಗಳ ಮೂಲಕ ವ್ಯಾಖ್ಯಾನಿಸಿದ್ದು ಇಲ್ಲಿ ಗಮನಿಸಬೇಕಾದ ಅಂಶ. ಹಾಗೆಯೇ ಮರಾಠಿ ಭಾಷೆಯಲ್ಲಿ ಸಂತರು, ಭಕ್ತರು ರಚಿಸಿದ್ದ ಸಂತ ಧರ್ಮದ ಪ್ರಮಾಣ ಗ್ರಂಥಗಳೆನಿಸಿದ್ದ ಅನುಭವಾಮೃತ, ಚಾಂಗದೇವ ಪಾಸಷ್ಟಿ ಮತ್ತು ವಿವೇಕ ಸಿಂಧು ಮುಂತಾದ ಕೃತಿಗಳನ್ನು ಸಂಸ್ಕೃತ ಭಾಷೆಯಲ್ಲಿ ಅನುವಾದಿಸಿದರು. ಪುರಾಣಾದಿ ಸಂಸ್ಕೃತ ಸಾಹಿತ್ಯದಲ್ಲಿ ಅಲ್ಲಲ್ಲಿ ಉಲ್ಲೇಖಗೊಂಡಿದ್ದ ವಿಠ್ಠಲ ಮತ್ತು ಪಂಢರಪುರದ ಬಗೆಗಿನ ವಿವರಗಳನ್ನು ಸಂಗ್ರಹಿಸಿ ವಿಠ್ಠಲನಿಗೆ ವೇದಕಾಲೀನ ಪ್ರತಿಷ್ಠೆಯನ್ನು ಒದಗಿಸುವ ಮೂಲಕ ವೈದಿಕೀಕರಣಗೊಳಿಸಿದ್ದನ್ನು ಡಾ. ಚಿಂ. ಢೇರೆ ಅವರು ‘ಶ್ರೀವಿಠ್ಠಲ; ಏಕ್ ಮಹಾಸಮನ್ವಯ’ ಎಂಬ ಸಂಶೋಧನ ಕೃತಿಯನ್ನು ವಿವರಣಾತ್ಮಕವಾಗಿ ದಾಖಲಿಸಿದ್ದಾರೆ.
ಪ್ರಾಕೃತ ಸ್ವರೂಪನಾಗಿದ್ದ ವಿಠ್ಠಲನನ್ನು ವೈದಿಕೀಕರಣಗೊಳಿಸಿದ ಮೇಲೆ ಭಕ್ತರ ವಿಷಯವಾಗಿಯೂ ಒಂದು ನಿರ್ದಿಷ್ಟ ಧೋರಣೆಯನ್ನು ರೂಪಿಸಲಾಯಿತು. ಪಂಢರಪುರವನ್ನು ಹೊರತುಪಡಿಸಿ ಮಿಕ್ಕ ಕಡೆಗಳಲ್ಲಿ ವಿಠ್ಠಲ ಭಕ್ತಿಯು ದರ್ಶನದ ನೆಲೆಯಿಂದಷ್ಟೇ ವ್ಯಕ್ತವಾಗುತ್ತಿದೆ. ಆದರೆ ಪಂಢರಪುರದ ವಿಠ್ಠಲನನ್ನು ಭಕ್ತರು ಅಪ್ಪಿಕೊಳ್ಳುವ, ಕೆನ್ನೆ ಸವರುವ ಮತ್ತು ಪಾದ ಮುಟ್ಟಿ ನಮಸ್ಕರಿಸುವ ಮೂಲಕ ಮೈಲಿಗೆ ಮಾಡುತ್ತಿದ್ದಾರೆ. ಹಾಗಾಗಿ ವರ್ಷಕ್ಕೊಮ್ಮೆಯಾದರೂ ಇಲ್ಲಿನ ವಿಠ್ಠಲನಿಗೆ ಮೈಲಿಗೆ ಮುಕ್ತಗೊಳಿಸಬೇಕೆಂಬ ಕಾರಣವಾಗಿ ಒಂದು ಸಂಪ್ರದಾಯವು ರೂಢಿಗೊಂಡಿತು. ಮಹಾರಾಷ್ಟ್ರದ ಸಿಂಧುದುರ್ಗ ಜಿಲ್ಲೆಯ ಕುಡಾಳ ತಾಲ್ಲೂಕಿನ ವಾಲಾವಲ ಎಂಬ ಪ್ರದೇಶದಲ್ಲಿ ಒಂದು ವಿಠ್ಠಲ ಮಂದಿರವಿದೆ. ಆತ ‘ವೇದೋ ನಾರಾಯಣ’ (ಮಡಿ ಬ್ರಹ್ಮ). ವ್ಯತಿರಿಕ್ತನಾಗಿ ಪಂಢರಪುರದ ವಿಠ್ಠಲ ಮೈಲಿಗೆ ಬ್ರಹ್ಮ. ಆ ವೇದೋನಾರಾಯಣನ ಕೊರಳಲ್ಲಿಯ ತುಳಸಿ ಹಾರವನ್ನು ವರ್ಷಕ್ಕೊಮ್ಮೆ ತಂದು ಪಂಢರಪುರದ ವಿಠ್ಠಲನ ಕೊರಳಲ್ಲಿ ಹಾಕಿ, ಅಂದು ದೇವರಿಗೆ ಹೊಸ ಬಟ್ಟೆಯನ್ನು ತೊಡಿಸುವ ಸಂಪ್ರದಾಯ ಇಂದಿಗೂ ಚಾಲ್ತಿಯಲ್ಲಿದೆ. ನಿರ್ದಿಷ್ಟ ಸಮಯದವರೆಗೆ ಅಂದು ಯಾವ ಭಕ್ತರೂ ವಿಠ್ಠಲನನ್ನು ಸ್ಪರ್ಶಿಸುವ ಹಾಗಿಲ್ಲ. ‘ಭೂಮಿಯಹುದು ಮಡಿ, ಆಕಾಶವಹುದು ಮಡಿ, ಅಭಕ್ತರ ಹೃದಯದೊಳೇಕೊ ಮೈಲಿಗೆಯು’ ಎಂಬ ಸೋಪಾನ ದೇವನಂತಹ ಸಂತರ ಟೀಕೆಯ ನಡುವೆಯೂ ಈ ಸಂಪ್ರದಾಯ ಚಾಲ್ತಿಯಲ್ಲಿದೆ. ಸಂತ ಚಳವಳಿಯ ಪ್ರಭಾವ ಕಡಿಮೆಯಾದಂತೆ ವೈದಿಕರ ನೆಲೆ ಭದ್ರವಾಯಿತು. ಕೊನೆಗೆ ಎಲ್ಲರಿಗೂ ದರ್ಶನ ಸಿಗದೆ ಹೋದ ಕಾರಣ ಪುಲೆ ಮುಂತಾದವರು ಚಳವಳಿ ಮಾಡಿದರು. ಪರಿಣಾಮವಾಗಿ ೧೯೪೮ ರಿಂದೀಚೆಗೆ ಎಲ್ಲಾ ಜಾತಿ ವರ್ಗದವರು ವಿಠ್ಠಲ ದರ್ಶನದ ಅವಕಾಶವನ್ನು ಮತ್ತೆ ಪಡೆದುದೂ ಇಲ್ಲಿ ಗಮನಿಸಬೇಕಾದ ಮುಖ್ಯ ಸಂಗತಿ.
ಇಷ್ಟಾಗಿಯೂ ವಿಠ್ಠಲನ ಪೂಜೆಯ ಮೂಲ ವ್ಯವಸ್ಥೆ ಇಂದಿಗೂ ಒಂದು ವರ್ಗದವರ ಕೈಯಲ್ಲಿ ಇರುವುದನ್ನು ದಿ. ಸೇತು ಮಾಧವರಾವ್ ಪಗಡಿ ಅವರು ತಮ್ಮ ‘ವಿಠ್ಠಲಾಚೇ ಮೂಲ ಆಣಿ ಕುಲ’ ಲೇಖನದಲ್ಲಿ ಹೇಳಿದ್ದಾರೆ : ‘ವಿಠ್ಠಲನ ಪೂಜಾ ವ್ಯವಸ್ಥೆ ಮಾಡುವ ಅವಕಾಶ ಬಡವೆ ಎಂಬ ಹೆಸರಿನ ಪೂಜಾರಿಗಳ ಕೈಯಲ್ಲಿದೆ. ದೇವಾಲಯದ ವ್ಯವಸ್ಥೆಯಲ್ಲಿ ಭಾಗಿಯಾಗುವ ಇತರೆ ವ್ಯಕ್ತಿಗಳೆಂದರೆ, ಸೇವಾಧಿಕಾರಿಗಳು. ಇದರಲ್ಲಿ ಪೂಜಾರರು, ಬೇನಾರಿಗಳು (ಮಂತ್ರ ಪಠಣ), ಪರಿಚಾರಕರು, ಡಿಂಗ್ರೆಗಳು ಪುರಾಣ ಹೇಳುವವರು, ದೀವಟಿಗರು (ದೀವಟಿಗೆ ಹಿಡಿಯುವವರು), ದಿಂಡೆಗಳು (ವಾದ್ಯಗಾರರು) ಇತ್ಯಾದಿ. ಇವರಲ್ಲದೆ ಸಂಗೀತ ಯುಕ್ತವಾಗಿ ಸ್ತೋತ್ರ ಮಾಡುವ ಹರಿದಾಸರೂ ಇದ್ದರು.’ ಈ ವಿಚಾರದಿಂದ ಸಂಗತವೋ ಸಂಘರ್ಷಾತ್ಮಕವೋ ಹೇಗೋ ಮೂಲಕ್ರಮ ಮತ್ತು ಉಪಕ್ರಮಗಳ ಆಚರಣೆಗಳು ಒಟ್ಟೊಟ್ಟಿಗೇ ಚಾಲ್ತಿಯಲ್ಲಿದ್ದವು ಎಂಬುದು ಈ ಮೂಲಕ ಸ್ಪಷ್ಟವಾಗುತ್ತದೆ.
ಪಾಂಡುರಂಗ ವಿಠ್ಠಲನ ಮೂಲ ಮತ್ತು ಕುಲ
ಭಕ್ತರ ಪಾಲಿಗೆ ಬಹಳ ಹಕ್ಕಿನ ಮಾತೃ ಸ್ವರೂಪಿಯಾಗಿರುವ ವಿಠ್ಠಲ ಮೂಲತಃ ಗೋವಳಿಗರ ದೇವರು. ಮೂಲತಃ ಕಾನಡೀ (ಕನ್ನಡ) ವಿಠ್ಠಲನೆನಿಸಿದ ಈ ದೇವರ ಮೂಲವು ಬಹಳ ಸ್ಪಷ್ಟವಾಗಿ ಗೋವಳಿಗರ ಪರಂಪರೆಯಲ್ಲಿ ಇದೆ ಎಂಬುದಾಗಿ ಶ್ರೀಮತಿ ದುರ್ಗಾಬಾಯಿ ಭಾಗವತ ಅವರು ತಮ್ಮ ‘ಪೈಸ್’ ಎಂಬ ಕೃತಿಯಲ್ಲಿ ವಿಸ್ತೃತವಾಗಿ ವಿವರಿಸಿದ್ದಾರೆ: “…ಮಹಾರಾಷ್ಟ್ರ, ಕರ್ನಾಟಕ ಹಾಗೂ ಆಂಧ್ರಪ್ರದೇಶ ಇವುಗಳಲ್ಲಿಯ ಏಕಾತು ಸಂಸ್ಕೃತಿಯ ಪೂರ್ಣ ಪ್ರತೀಕವೆಂದರೆ ಪಂಢರಪುರದ ವಿಠ್ಠಲ, ಈ ಮೂರು ಪ್ರಾಂತ್ಯಗಳಲ್ಲಿ ಭಾಷಾ ಭಿನ್ನತೆ ಇದ್ದರೂ ಅವರ ಸಂಸ್ಕೃತಿಯು ಮಾತ್ರ ಒಂದೇ. ಸಂಸ್ಕೃತಿಯ ವಿಶ್ವದಲ್ಲಿ ಇದೊಂದು ಸೋಜಿಗವಲ್ಲವೆ? ಸಂಸ್ಕೃತಿಯ ಈ ಬಗೆಯ ಏಕಾತ್ಮತೆಯು ಈ ಮೂರೂ ಪ್ರದೇಶಗಳಲ್ಲಿಯ ಗುಡ್ಡಗಾಡು ಗ್ರಾಮೀಣ ವಸತಿಗಳಲ್ಲಿದ್ದು ಗೋಪ ಸಂಸ್ಕೃತಿಯಿಂದ ಹೊರ ಬಂದಿದೆ. ವಿಠ್ಠಲನು ಕನ್ನಡಿಗನು. ಆತನು ಗೋರಕ್ಷಕನು, ಗವಳಿಗನು, ಕಪ್ಪು ಕಂಬಳಿಯನ್ನು ಹೊದ್ದುಕೊಳ್ಳುವವನು. ಈತನಿಗೆ ಮಡದಿಯರಿಬ್ಬರು ರಾಹಿ-ರುಕ್ಮಿಣಿ, ರಾಹಿ ಅಥವಾ ರಾಧೆಯು ಇನ್ನೂ ಬೇರೆ ಸಂದರ್ಭಗಳಲ್ಲಿ ಕೃಷ್ಣನ ಪ್ರೇಯಸಿ, ಮಹಾರಾಷ್ಟ್ರದಲ್ಲಿ ಮಾತ್ರ ಈಕೆ ಆತನ ಮಡದಿ. ಆದರೆ ವಿಠ್ಠಲನ ನಿಜ ರಾಣಿಯೆಂದರೆ ರುಕ್ಮಿಣಿಯೇ. ಹೀಗಿದ್ದರೂ ಆತ, ಪತ್ನಿಯ ದಾಸನಲ್ಲ. ಪಂಢರಪುರದಲ್ಲಿ ಇಬ್ಬರಿಗೂ ಪ್ರತ್ಯೇಕ ದೇವಸ್ಥಾನಗಳಿವೆ. ಲೋಕ ರೂಢಿಗಳಲ್ಲಿ “ಬಂದಳೀsss ರಾಧೆ ಮುನಿದಳಾsss ರುಕ್ಮಿಣಿ” ಎಂದು ಹಾಡುತ್ತಾರೆ. ಪಂಢರಪುರದ ಮಹಾತ್ಮೆಯಲ್ಲಿಯೂ ಇದನ್ನೇ ಹೇಳಿದ್ದಾರೆ.” (ಸರಸ್ವತಿ ಗಜಾನನ ರಿಸಬೂಡಾ (ಅನು): ದಿಗಂತದಾಚೆ, ಪುಟ ೩೧, ೩೨) ಖ್ಯಾತ ಸಂಶೋಧಕಿಯೂ, ವಿಚಾರಶೀಲೆಯೂ ಆಗಿರುವ ಶ್ರೀಮತಿ ದುರ್ಗಾ ತಾಯಿ ಭಾಗವತರು ಮುಖ್ಯವಾದ ಮಾಹಿತಿಗಳ ಮೂಲಕ ಗಮನ ಸೆಳೆಯುತ್ತಾರೆ. ಕನ್ನಡ ದೇವರು ವಿಠ್ಠಲ ಎಂಬುದು ಈಗಾಗಲೇ ನಿರ್ಧರಿತವಾದ ವಿಷಯ. ಕಾರಣ ವಿಠ್ಠಲನ ಮುಖ್ಯ ಕ್ಷೇತ್ರವಾದ ಪಂಢರಪುರವು ಒಂದು ಕಾಲಕ್ಕೆ ಕನ್ನಡ ಸಮ್ರಾಟರ ಆಳ್ವಿಕೆಗೆ ಒಳಪಟ್ಟುದಾಗಿತ್ತು. ವಿಜಯನಗರ ಸಾಮ್ರಾಜ್ಯ ಅಥವಾ ಹಂಪಿಯ ವಿಜಯ ವಿಠ್ಠಲ ದೇವಾಲಯದಿಂದ ವಿಠ್ಠಲನ ವಿಗ್ರಹವನ್ನು ಪಂಢರಪುರಕ್ಕೆ ಭಾನುದಾಸನೆಂಬ ಭಕ್ತನು ಕೊಂಡೊಯ್ದನು. ಆದರೆ ಇದಕ್ಕಿಂತಲೂ ಮುಖ್ಯವಾದ ವಿಚಾರವೆಂದರೆ ‘ಕರ್ನಾಟಕ, ಮಹಾರಾಷ್ಟ್ರ ಮತ್ತು ಆಂಧ್ರ ಪ್ರದೇಶಗಳ ಏಕಾತು ಸಂಸ್ಕೃತಿಯ ಪೂರ್ಣ ಪ್ರತೀಕ’ ಎಂಬ ವಿಚಾರ. (ಗೋವಾ ಸೇರಿದಂತೆ ದಕ್ಷಿಣ ಭಾರತದ ಇತರೆ ಭಾಗಗಳಲ್ಲೂ ವಿಠ್ಠಲನು ಜನರಿಗೆಲ್ಲ ಆರಾಧ್ಯ ದೈವನಾಗಿದ್ದಾನೆ) ‘ಕರ್ನಾಟಕ ಮತ್ತು ಆಂಧ್ರ ಪ್ರದೇಶಗಳಲ್ಲಿ ಲಿಂಗಾಯತ ಸಂಪ್ರದಾಯದ ಕಾರಣ ವೈಷ್ಣವ ಮತ್ತು ಶೈವರ ನಡುವೆ ಕಡು ಹಗೆತನ ಬೆಳೆದದ್ದು ಸ್ಪಷ್ಟವಾಗಿ ಕಾಣುತ್ತದೆ. ವಿಠ್ಠಲನ ಸಂಪ್ರದಾಯದಲ್ಲಿ ಮಾತ್ರ ಈ ರೀತಿ ಕಂಡು ಬರುವುದಿಲ್ಲ. ವಿಠ್ಠಲನು ವಿಷ್ಣು ರೂಪ ಹೇಗೋ, ಅಷ್ಟೇ ಶಿವರೂಪಿಯೂ ಹೌದು. ಇದೇ ಇದಕ್ಕೆ ಕಾರಣ, ಜ್ಞಾನೇಶ್ವರನಿಗೆ ಉಂಟಾದ ಪ್ರೇರಣೆ ನಾಥ ಸಂಪ್ರದಾಯದಿಂದ ಬಂದದ್ದು. ಈ ಸಂಪ್ರದಾಯ ಶಿವಪಾರಮ್ಯವನ್ನು ಹೇಳುವಂತಹದ್ದು. ‘ವಾರಕರಿಗಳು ವೈಷ್ಣವರೂ ಈ ಎರಡೂ ಪಂಥಗಳವರ ದೃಷ್ಟಿಯೂ ವಿಠ್ಠಲನತ್ತ’ ಎಂದು ಅದೇ ಲೇಖನದಲ್ಲಿ ಮತ್ತೊಂದೆಡೆ ಹೇಳಿದ್ದಾರೆ ದುರ್ಗಾ ಭಾಗವತರು. ಸಂತ ನಾಮದೇವನು ಅಭಂಗವೊಂದರಲ್ಲಿ ‘ಮುಕುಂದ ಮುರಾರಿ ಪ್ರದ್ಯುಮ್ನ ಕೇಶವ ನೀನೇ ಸದಾಶಿವ ಶಾಂತ ರೂಪ’ ಎಂದು ಹೇಳಿರುವುದು ಈ ಹಿನ್ನೆಲೆಯಲ್ಲಿ ಗಮನಾರ್ಹ. ಇನ್ನೊಂದು ಮುಖ್ಯ ವಿಚಾರ ಕುರುಬ ಅರ್ಥಾತ್ ಧನೇಗರ್ ಜನಾಂಗದವರಲ್ಲಿ ಈ ಕುರಿತಂತೆ ಸಾಕಷ್ಟು ಸಾಂಪ್ರದಾಯಿಕ ಆಚರಣೆಗಳಿವೆ ಎಂಬುದು. ಈ ಅಂಶವನ್ನು ಮುಖ್ಯ ವಾಗಿಟ್ಟುಕೊಂಡು ಪಾಶ್ಚಾತ್ಯ ವಿದ್ವಾಂಸರೂ ಖ್ಯಾತ ಸಂಸ್ಕೃತಿ ಸಂಶೋಧಕರೂ ಆದ ಶ್ರೀ ರೆವರ‍್ಹೆಂಡ್ ದಲರಿ ಮತ್ತು ಡಾ. ಸೋಂಥಾಮಯರ್ ಹಾಗೂ ಮಹಾರಾಷ್ಟ್ರದ ಖ್ಯಾತ ಸಂಶೋಧಕರಾದ ಡಾ. ರಾಮಚಂದ್ರ ಚಿಂತಾಮಣ ಢೇರೆಯವರು ವಿಠ್ಠಲನ ಬಗ್ಗೆ ಸಂಶೋಧನೆ ಮಾಡಿ ಹಲವಾರು ಕುತೂಹಲಕಾರಿ ಅಂಶಗಳನ್ನು ಕಂಡರಿಸಿದ್ದಾರೆ :
“ವಿಠ್ಠಲನ ಮೂಲ ಉಪಾಸಕರಾದ ಆಂಧ್ರ-ಕರ್ನಾಟಕದ ಗೊಲ್ಲ-ಕುರುಬರು ಹಾಗೂ ಮಹಾರಾಷ್ಟ್ರದ ವಿಶೇಷವಾಗಿ ದಕ್ಷಿಣ ಮಹಾರಾಷ್ಟ್ರದ ಗೌಳಿ-ಧನಗರ ಇವರನ್ನು ಇಂದಿಗೂ ಆಂಧ್ರ-ಕರ್ನಾಟಕಗಳಲ್ಲಿ ‘ಯಾದವ’ರೆಂದು ಗುರುತಿಸುತ್ತಾರೆ. ಯಾದವರೆಂದರೆ, ದನಕರುಗಳನ್ನು ಅಥವಾ ಆಡು-ಕುರಿಗಳನ್ನು ಸಾಕುವ ಜನರು. ನಾವು ಯಾರನ್ನು ಗೋವಳಿಗರೆಂದು (Pastoral Tribes) ಗುರುತಿಸುತ್ತೇವೆಯೋ ಆ ಜನರು. ಆಂಧ್ರ-ಕರ್ನಾಟಕದಲ್ಲಿ ಮತ್ತು ದಕ್ಷಿಣ ಮಹಾರಾಷ್ಟ್ರದಲ್ಲಿ ತಿರುಗಾಡುವಾಗ ನಮಗೆ ಪ್ರತಿ ರಸ್ತೆಯಲ್ಲಿ ಈ ಗೋವಳಿಗಳು ತಮ್ಮ ಪಶುಧನಗಳ ಸಾಮಗ್ರಿಗಳನ್ನು ತೆಗೆದುಕೊಂಡು ಮೈಲುಗಟ್ಟಲೆ ರಸ್ತೆ ತುಳಿಯುತ್ತಾ ಸಾಗುತ್ತಿರುವುದು ಕಂಡು ಬರುತ್ತದೆ. ಅಲ್ಲಲ್ಲಿ ಅವರ ವಾಡೆಗಳೂ ಕಾಣಸಿಗುತ್ತವೆ. ‘ಗೊಲ್ಲಪಳ್ಳಿ’, ‘ಕುರುಬರ ಹಳ್ಳಿ’ ಇಂಥ ಗ್ರಾಮನಾಮಗಳು ನಮ್ಮ ಗಮನವನ್ನು ಸೆಳೆಯುತ್ತವೆ. ಬೀರೋಬಾ, ಮ್ಹಸ್ಕೋಬಾ, ಮೈಲಾರ – ಇಂಥ ಅವರ ದೇವರ ತಾಣಗಳು ಆ ಭಾಗದ ವಸತಿಗಳಲ್ಲಿ ಇರುವುದನ್ನು ನೋಡುತ್ತೇವೆ. ಕಾಲಿಗೆ ದಪ್ಪನಾದ ಮೆಟ್ಟು ಸೊಂಟಕ್ಕೆ ತ್ರಿಕೋನ ಬಟ್ಟೆಯ ತುಂಡು, ಕೈಯಲ್ಲಿ ಕೋಲು, ತಲೆಗೆ ಬಣ್ಣದ ಮುಂಡಾಸು ಮತ್ತು ಹೆಗಲಿಗೆ ಕಂಬಳಿ – ಇಂಥ ವೇಷದಲ್ಲಿ ಮಿರಿ ಮಿರಿ ಮಿಂಚುವ ಕುರುಬರು- ಇದು ಈ ಪ್ರದೇಶದ ಒಂದು ಸರ್ವೇಸಾಮಾನ್ಯ ದೃಶ್ಯವಾಗಿದೆ. … ಕರ್ನಾಟಕದಲ್ಲಿ ಸುಮಾರು ೧/೬ ರಷ್ಟು ಜನ ಇವತ್ತಿಗೂ ತಮ್ಮ ಮೂಲದ ವೈಶಿಷ್ಟ್ಯವನ್ನು ಉಳಿಸಿಕೊಂಡಿದ್ದಾರೆ. ದಕ್ಷಿಣ ಮಹಾರಾಷ್ಟ್ರದ ಹಲವು ಊರುಗಳಲ್ಲಿ ಕುರುಬರು ಬಹುಸಂಖ್ಯೆಯಲ್ಲಿದ್ದಾರೆ. … ಶ್ರೀ ವಿಠ್ಠಲನ ಪ್ರಗತ ವೈಷ್ಣವ ಉಪಾಸನೆಯ ಆದ್ಯ ಮಹಾಕೇಂದ್ರವಾದ ಪಂಢರಪುರವು, ಆ ಪರಿಸರವು ಇಂದಿಗೂ ಧನಗರರ ವಸತಿಯಿಂದಲೇ ವ್ಯಾಪಿಸಿಕೊಂಡಿದೆ ಮತ್ತು ಈ ಹಿಂದಿನ ಕನ್ನಡ ಪ್ರಭಾವದ ಅಸಂಖ್ಯ ಗುರುತನ್ನು ಇವತ್ತಿಗೂ ಉಳಿಸಿಕೊಂಡಿದೆ.
ಶ್ರೀವಿಠ್ಠಲನ ಮೂಲ ಉಪಾಸಕರಾದ ಗೌಳಿ-ಕುರುಬರು ಅಥವಾ ಗೊಲ್ಲ-ಕುರುಬರು ಇವರನ್ನು ಹೇಗೆ ‘ಯಾದವ’ರೆಂದು ಗುರುತಿಸುತ್ತೇವೋ, ಹಾಗೆಯೇ ವಿಠ್ಠಲೋಪಾಸನೆಯ ವೈಭವವನ್ನು ಯಾರು ಬೆಳೆಸಿದರೋ, ಅಂಥ ಹಲವು ರಾಜ ಮನೆತನದವರೂ ಯಾದವರೆಂದು ಗುರುತಿಸಲ್ಪಟ್ಟಿದ್ದಾರೆ. ಪಂಢರಪುರದ ವಿಠ್ಠಲನೊಂದಿಗೆ ಸಂಬಂಧ ಹೊಂದಿದಂಥ ಉಪಲಬ್ದ ಶಿಲಾಶಾಸನಗಳಲ್ಲಿ ಕೃಷ್ಣ, ಮಹಾದೇವ ಹಾಗೂ ರಾಮಚಂದ್ರ – ದೇವಗಿರಿಯ ಈ ಮೂರೂ ರಾಜರುಗಳು ಯಾದವ ಕುಲದವರಾಗಿದ್ದಾರೆ. ವೀರ ಸೋಮೇಶ್ವರನೆಂಬ ಹೊಯ್ಸಳ ವಂಶದ ರಾಜನು ಸ್ವಂತಕ್ಕೆ ಯಾದವನೆಂದು ಕರೆಸಿಕೊಂಡ ಕುಲದವನಾಗಿದ್ದಾನೆ. ರಾಮಾನುಜಾಚಾರ್ಯರ ಮುಂದಾಳುತನದಲ್ಲಿ ಯಾರು ವೆಂಕಟೇಶನ ಅಂದರೆ ವಿಠ್ಠಲನೊಂದಿಗೆ ಹಲವು ತೆರದಲ್ಲಿ ಸಮಾನ ಧರ್ಮವನ್ನು ಪ್ರಕಟಪಡಿಸುವ ತಿರಮಲೈನ ದೇವರ ವೈಷ್ಣವೀಕರಣವನ್ನು ದೃಢಪಡಿಸಿದನೋ ಮತ್ತು ವೆಂಕಟೇಶನ ಉಪಾಸನೆಗೆ ‘ಶ್ರೀಮಂತ’ ರೂಪ ನೀಡಿದನೋ, ಆ ತೊಂಡೈ ಮಂಡಲದ ರಾಜ ‘ಯಾದವರಾಯ’ನು ಇದೇ ಹೆಸರಿನಲ್ಲಿ ಇತಿಹಾಸ ಪ್ರಸಿದ್ಧನೆನಿಸಿದ್ದಾನೆ. ವಿಜಯನಗರದಲ್ಲಿ ಅಸಾಧಾರಣ ಶಿಲ್ಪ ಸೌಂದರ್ಯದಿಂದ ಕೂಡಿದ ವಿಜಯ ವಿಠ್ಠಲ ಮಂದಿರವನ್ನು ನಿರ್ಮಿಸಿ ಆಂಧ್ರ-ಕರ್ನಾಟಕಗಳಲ್ಲಿ ವೈಷ್ಣವ ವಿಠ್ಠಲ ಭಕ್ತಿಗೆ ಪುನಃ ಸಮೃದ್ಧಿಯನ್ನು ತಂದಂಥ ವಿಜಯನಗರದ ಆದ್ಯ ಸಾಮ್ರಾಟನು ‘ತಾನು ಯದುಕುಲೀನ’ನೆಂದು ಅಭಿಮಾನದಿಂದ ಹೇಳಿಕೊಂಡಿದ್ದಾನೆ. ಮೂಲದಲ್ಲಿ ‘ಯಾದವ ಜನ’ರ ದೇವರಾದ ವಿಠ್ಠಲನಿಗೆ ಅಸಾಧಾರಣವಾದ ಪ್ರತಿಷ್ಠೆಯನ್ನು ತಂದು ಕೊಡಲು ‘ಯಾದವ ರಾಜಕುಲ’ವು ತನ್ನೆಲ್ಲ ಶ್ರದ್ಧೆ ಸಂಪತ್ತನ್ನು ಕಳೆದುಕೊಳ್ಳಬೇಕಾದದ್ದು ಕೇವಲ ಒಂದು ಯೋಗಾಯೋಗ ಎನ್ನೋಣವೇ?…. ಆಂಧ್ರ-ಕರ್ನಾಟಕ-ಮಹಾರಾಷ್ಟ್ರ ಈ ಮೂರೂ ಪ್ರದೇಶಗಳಲ್ಲಿನ ಹಲವು ಯಾದವ ರಾಜಕುಲದಲ್ಲಿ ಯಾವ ಅರ್ಥದಲ್ಲಿ ವಿಠ್ಠಲೋಪಾಸನೆಯ ಉನ್ನಯನದಲ್ಲಿ ಆತ್ಮೀಯ ಸಹಭಾಗ ಕಾಣುತ್ತದೆಯೋ, ಆ ಅರ್ಥದಲ್ಲಿ ಅದನ್ನು ಯೋಗಾ ಯೋಗ ಅನ್ನುವಂತಿಲ್ಲ……” (ರಾ.ಚಿಂ. ಢೇರೆ, ಶ್ರೀವಿಠ್ಠಲ ಒಂದು ಮಹಾಸಮನ್ವಯ, ಪುಟ ೨೮೩ ರಿಂದ ೨೮೫)
ದುರ್ಗಾ ತಾಯಿಯವರಂತೆ ಡಾ. ಚಿಂ. ಢೇರೆಯವರೂ ಕೂಡ ವಿಠ್ಠಲನ ಮೂಲ ಆರಾಧಕರು ಧನಗರ್ ಅಥವಾ ಕುರುಬರು ಎಂಬುದನ್ನು ಸ್ಪಷ್ಟವಾಗಿಯೇ ಹೇಳಿರುತ್ತಾರೆ. ನೀಲಗಿರಿ ಬೆಟ್ಟಗಳಿಂದ ಹಿಡಿದು ಗುಜರಾತಿನವರೆವಿಗೂ ಕುರುಬ ಜನಾಂಗದ ಸಂಚನಲವಿದ್ದಿತೆಂದು ಶಂಬಾ ಒಂದೆಡೆ ಹೇಳಿದ್ದಾರೆ. ದಾಯಾದಿ ಮತ್ಸರ ಕಾರಣವಾಗಿ ಯಾದವ ಅರಸರು ಎರಡು ಬಣವಾದರು. ಕರ್ನಾಟಕದಲ್ಲಿ ಹೊಯ್ಸಳರೆನಿಸಿದ ರಾಜವಂಶವು ದ್ವಾರ ಸಮುದ್ರದನ್ನು ರಾಜಧಾನಿಯನ್ನಾಗಿ ಮಾಡಿಕೊಂಡು ರಾಜ್ಯಭಾರ ನಡೆಸುತ್ತಿತ್ತು. ಹಾಗೆಯೇ ಮಹಾರಾಷ್ಟ್ರದಲ್ಲಿ ಯಾದವರು ದೇವಗಿರಿಯನ್ನು ರಾಜಧಾನಿಯನ್ನಾಗಿ ಮಾಡಿಕೊಂಡು ಆಳಿದರು. ಈ ದೇವಗಿರಿ ಯಾದವರ ಮಂತ್ರಿ ಹೇಮಾಡ ಪಂತನು ಕರ್ನಾಟಕದ ಶಿಲ್ಪವನ್ನು ಅಧ್ಯಯನ ಮಾಡಿ ಅದರಂತೆ ಮಹಾರಾಷ್ಟ್ರದಲ್ಲಿ ಅನೇಕ ದೇವಾಲಯಗಳನ್ನು ಕಟ್ಟಿಸಿದನೆಂಬುದನ್ನು ಇತಿಹಾಸದಲ್ಲಿ ಸ್ಪಷ್ಟವಾಗಿ ಗುರುತಿಸಲಾಗಿದೆ. ಹೊಯ್ಸಳ ದೊರೆ ವಿಷ್ಣುವರ್ಧನನ ಮೊದಲ ಹೆಸರು ಬಿಟ್ಟಿದೇವ. ವಿಠ್ಠಲ>ಬಿಟ್ಟಲ ಎಂಬ ರೂಪ ಬದಲಾವಣೆ ಸಾಧ್ಯ. ಪಂಢರಪುರದ ವಿಠ್ಠಲ ಮಂದಿರದಲ್ಲಿ ಹೊಯ್ಸಳರ ಶಾಸನವು ಏಕಿದೆ ಎಂಬುದನ್ನು ಈ ಹಿನ್ನೆಲೆಯಲ್ಲಿ ಆಲೋಚನೆ ಮಾಡಬಹುದಾಗಿದೆ. ಹಾಗೆಯೇ ಮಹಾರಾಷ್ಟ್ರದ ಮತ್ತೊಂದು ಮುಖ್ಯ ದೇವರಾದ ಖಂಡೋಬಾನ ಉಪಾಸನೆಯನ್ನು ಹೆಚ್ಚು ಪ್ರೋತ್ಸಾಹಿಸಿದವರು ಇಂದೂರಿನ (ಮಧ್ಯಪ್ರದೇಶ) ದೊರೆ ಹೋಳ್ಕರ್. ಈತನು ಕುರುಬ ಪಂಗಡಕ್ಕೆ ಸೇರಿದವನೆಂದು ಢೇರೆಯವರು ಐತಿಹಾಸಿಕ ಆಧಾರದಿಂದ ಹೇಳಿದ್ದಾರೆ. ಒಟ್ಟಾರೆ ವಿಠ್ಠಲ ಸಂಪ್ರದಾಯವು ಯಾದವ (ಗವಳಿ-ಕುರುಬರು) ಕುಲದವರಿಂದಲೇ ಹುಟ್ಟಿದುದು ಮತ್ತು ಆ ದೇವರ ಸ್ಫೂರ್ತಿಯಿಂದಲೇ ಅನೇಕ ರಾಜ್ಯ-ಸಾಮ್ರಾಜ್ಯಗಳು ಸ್ಥಾಪನೆಗೊಂಡುದುದಾಗಿದೆ. ಈ ಯಾದವ ರಾಜ ಕುಲಗಳವರೆಲ್ಲ ತಮ್ಮ ಈ ಪಾರಂಪರಿಕ ದೇವತೆ-ಗೌಳಿಗರ ದೇವರು-ಯನ್ನು ವಿಷ್ಣು-ಕೃಷ್ಣನ ರೂಪದಲ್ಲಿ ಜನಪ್ರಿಯಗೊಳಿಸಿದರು ಎಂಬುದು ಬಹಳ ಮುಖ್ಯವಾದ ವಿಚಾರ.
ಆದರೆ ಇಂದು ವೈಷ್ಣವೀಕರಣಗೊಂಡಿರುವ ವಿಠ್ಠಲ ದೇವರೊಂದಿಗೆ ಈ ಕುರುಬರ ಸಂಬಂಧಿತ ಸಂಪ್ರದಾಯವು ಅಷ್ಟಾಗಿ ಉಳಿದಿಲ್ಲ. ಶಿಖರ ಶಿಂಗಣಾಪುರದ ಶಂಭು ಮಹಾದೇವನಂತೆಯೇ ಪಂಢರಪುರದ ವಿಠ್ಠಲನ ಪಾವಿತ್ರ‍್ಯವ್ಯೂಹದ ಓಘದಲ್ಲಿ ಅಂಬಿಗ-ಗವಳಿಗರ ವಿಶಿಷ್ಟ ಸಂಬಂಧ ಉಳಿದಿಲ್ಲ. ಸಂತ ನಾಮದೇವನು ಭಕ್ತನಾದ ನಾಮಾಶಿಂಪಿಯೇ ಎಂಬ ಉಲ್ಲೇಖ ವಿಠ್ಠಲನನ್ನು ಕುರಿತ ಕುರುಬರ ಕಥಾ ಭಂಡಾರದಲ್ಲಿ ಆಗಾಗ ಹೇಳಲಾಗುತ್ತಿರುವುದು ಗಮನಾರ್ಹ. ಆದರೆ ಒಂದೆಡೆ ತೀರಾ ಸಾಂಪ್ರದಾಯಿಕವಾಗುತ್ತಿರುವ ಧರ್ಮಶ್ರದ್ಧೆ ಮತ್ತೊಂದೆಡೆ ಹ್ರಾಸಗೊಳ್ಳುತ್ತಿರುವಿಕೆಯು ಆದಿಮ ಸ್ವರೂಪವನ್ನು ಹೆಚ್ಚು ಪರಿಷ್ಕರಣ ಗೊಳಿಸುತ್ತದೆ. ಪರಂಪರಾಗತವಾದ ಸಾಮಾಜಿಕ ಮನಸ್ಸು ಯಾವಾಗ ಉನ್ನತ ಮತ್ತು ಉಚ್ಚವಾದ ಪ್ರತಿಷ್ಠೆಗಾಗಿ ಹೋರಾಡುತ್ತದೆಯೋ ಆಗೆಲ್ಲ, ಒಂದು ಹೊಸ ಅಸ್ಮಿತೆ (Identity) ಹುಟ್ಟಿಕೊಳ್ಳುವುದು ಸರ್ವೇಸಾಮಾನ್ಯ. ಇದು ಸಂಘರ್ಷದ ರೂಪದಲ್ಲಿರಬಹುದು ಇಲ್ಲವೆ ಸಮನ್ವಯದ ರೂಪದಲ್ಲಿರಬಹುದು. ಎಂತಲೇ ನಮ್ಮ ಸಂಸ್ಕೃತಿ ಮತ್ತು ಪರಂಪರೆ ಎಂದರೆ ಒಂದು ರೀತಿಯಲ್ಲಿ ಅದ್ಭುತ ಇತಿಹಾಸದ ಒಟ್ಟು ಸ್ವರೂಪವೇ ಆಗಿದೆ. ಅದರಲ್ಲಿನ ಪುರಾಣ ಪ್ರತಿಮೆಗಳು, ದಂತ ಕಥೆಗಳು, ಹಾಡು-ಗಾಥೆಗಳು, ಪೋವಾಡ (ವೀರ ಗೀತೆ)ಗಳು ಒಂದು ಬಗೆಯಲ್ಲಿ ಈ ಅದ್ಭುತ ಇತಿಹಾಸವನ್ನೇ ಅನಾವರಣಗೊಳಿಸುತ್ತಿರುತ್ತದೆ.
ಸಾದಾಗಪ್ಪು ಬಣದಲ್ಲಿ ಇರುವ ಈ ಶ್ರೀವಿಠ್ಠಲನು ತನ್ನ ಸರಳತೆಯಿಂದಲೇ ಕಳೆದ ಒಂದುವರೆ ಸಾವಿರಕ್ಕೂ ಹೆಚ್ಚಿನ ವರ್ಷಗಳಿಂದ ಭಾವಿಕ ಭಕ್ತರನ್ನು ಆಕರ್ಷಿಸುತ್ತಿರುವುದು ಆಶ್ಚರ್ಯಕರ ಸಂಗತಿ. ಯಾವ ಅಲಂಕಾರವೂ ಇಲ್ಲದಿದ್ದರೂ ತುಂಬು ಚೈತನ್ಯಪೂರ್ಣವಾಗಿರುವ ಈ ವಿಠ್ಠಲ ಸಂತರಿಂದ ಹಿಡಿದು ಪಂತರವರೆಗೂ ತೀರಾ ಅಗತ್ಯನೆನಿಸಿದ್ದಾನೆ. ಸಂತರು ಮತ್ತು ಪಂತರು ಈ ವಿಠ್ಠಲನಿಗೆ ತಂತಮ್ಮ ದೃಷ್ಟಿಧೋರಣೆಗಳಿಂದ ಒಂದು ನಿರ್ದಿಷ್ಟ ನೆಲೆಯನ್ನು ರೂಪಿಸಿದ್ದಾರೆ. “ವಿಠ್ಠಲನ ಸಂದರ್ಭದಲ್ಲಿ ಯೋಚಿಸುವುದಾದರೆ, ಹೀಗೆನ್ನಬಹುದು : ಪಂತರ ವಿಠ್ಠಲನು ಭವ್ಯ ಮಂದಿರದಲ್ಲಿ ರಾಜಾಶ್ರಯದ ಅಂಗಭೋಗ-ರಂಗಭೋಗ ಅನುಭವಿಸುವಲ್ಲಿ ಮೈಮರೆತಿದ್ದರೆ, ಸಂತರ ವಿಠ್ಠಲನು ಚಂದ್ರಭಾಗೆಯ ಮರಳಿನಲ್ಲಿ, ಭೋಳೆ ಭಾವಿಕರ ಭಜನೆಯ ಆನಂದದಲ್ಲಿ ಮೈಮರೆತಿದ್ದಾನೆ. ಪಂತರ ವಿಠ್ಠಲನು ಶ್ರುತಿ-ಸ್ಮೃತಿ ಹಾಗೂ ಇತಿಹಾಸ-ಪುರಾಣಗಳ ಬೆಂಬಲಕ್ಕಾಗಿ ಹಾತೊರೆಯುವಂತಹವನಾಗಿದ್ದರೆ, ಸಂತರ ವಿಠ್ಠಲನು ಶ್ರುತಿಗೂ ಸಿಗದ ಮೋಹಕನಾಗಿದ್ದಾನೆ. ಪಂತರ ವಿಠ್ಠಲನು ವೇದ-ಮಂತ್ರಗಳ ಘೋಷದಲ್ಲಿ ನಡೆದ ಯಜ್ಞ-ಯಾಗಾದಿಕರಿಗೆ ಸುಖ ನೀಡುವವನಾಗಿದ್ದರೆ, ಸಂತರ ವಿಠ್ಠಲನು ಯಜ್ಞ-ಯಾಗ, ಮಂತ್ರ-ತಂತ್ರಗಳನ್ನೆಲ್ಲ ತುಚ್ಚೀಕರಿಸಿ ಬರೇ ನಾಮ ಸಂಕೀರ್ತನೆಗಳಿಂದಲೇ ಮೋಹಗೊಂಡವನು. ಪಂತರ ವಿಠ್ಠಲನು ಸಂಸ್ಕೃತ ಮಾಧ್ಯಮದಿಂದ ನಡೆಯುವ ಘಟ-ಮಠದ ಚರ್ಚೆಯಲ್ಲಿ ಆಸಕ್ತಿಯುಳ್ಳವನಾಗಿದ್ದರೆ, ಸಂತರ ವಿಠ್ಠಲನು ಅಮೃತವನ್ನೂ ನಾಚಿಸುವ ಲೋಕ ಭಾಷೆಯ ಭಾವ ಪ್ರತೀತಿಯಲ್ಲಿ ಮುಳುಗುವಂತಹವನು. ಪಂತರು ಉಚ್ಚ ವರ್ಣೀಯ ಉಪಚಾರದಲ್ಲಿ ವಿಠ್ಠಲನನ್ನು ಬಂಧಿಸುವುದಕ್ಕೆ ಸತತ ಪ್ರಯತ್ನ ನಡೆಸಿದ್ದರೂ ಮರಾಠಿ ಸಂತರ ವಿಶ್ವಾತ್ಮಕವಾದ ಅನುಭೂತಿಯ ಸಮೃದ್ಧಿಯಿಂದಾಗಿ ಭಕ್ತರ ಭೇಟಿಗಾಗಿ ಸದಾಕಾಲ ಮುಕ್ತನಾಗಿ ನಿಂತಿದ್ದಾನೆ ಶ್ರೀವಿಠ್ಠಲ. ಜಾತಿ ಬಹಿಷ್ಕೃತನಾದ ಜ್ಞಾನದೇವನಿಂದ ಹಿಡಿದು ಜಾತಿಹೀನನೆನಿಸಿದ ಸಂತ ಛೋಖೋಬಾನವರೆವಿಗೆ ಸರ್ವಸ್ತರದ ಸಂತರ ಸಹವಾಸವನ್ನು ಸತತ ಅನುಭವಿಸಿದ್ದಾನೆ. (ರಾ.ಚಿಂ. ಢೇರೆ, ಶ್ರೀವಿಠ್ಠಲ : ಒಂದು ಮಹಾಸಮನ್ವಯ)
ಬ್ರಾಹ್ಮಣ, ವೀರಶೈವ, ಮುಸ್ಲಿಂ ಭಕ್ತರೂ ವಿಠ್ಠಲನ ಬಗ್ಗೆ ಅಭಂಗಗಳನ್ನು ಹಾಡಿ, ಕೀರ್ತಿಸಿ ಮೈಮರೆತಿದ್ದಾರೆ. ವಾರಕರಿಗಳು ವಿಠ್ಠಲನನ್ನು ಬುದ್ಧನೆಂದೂ ಹಾಡಿ ಕೀರ್ತಿಸುತ್ತಾರೆ. ಶ್ರೀವಿಠ್ಠಲನ ದೇವಾಲಯದ ಎದುರುಗಡೆ ಇರುವ ಸ್ತಂಭವನ್ನು ಜ್ಞಾನೇಶ್ವರನು ಜೀವನದ ಅಮರತೆಯ ಸಂಕೇತವೆಂಬುದಾಗಿ ಹೇಳಿದ್ದಾನೆ. ಸ್ತಂಭದಂತೆ ಅಭಂಗನಾಗಿ ನಿಂತಿರುವ ವಿಠ್ಠಲನೂ ಕೂಡಾ ತನ್ನ ಮೂಲ ಸರಳತೆಯಿಂದ ಪಂತರ ಸೀಮತೆ ಮತ್ತು ಸಂತರ ಅಸೀಮತೆಯ ಸ್ವರೂಪದಿಂದ ಇಂದಿಗೂ ವೈಶಿಷ್ಟ್ಯ ಪೂರ್ಣನಾಗಿದ್ದಾನೆ. ಒಂದೊಮ್ಮೆ ಭಾಗವತ ಧರ್ಮವಾಗಲಿ, ವಾರಕರಿ ಸಂಪ್ರದಾಯವಾಗಲೀ ಕ್ರೈಸ್ತ ಧರ್ಮದ ಸಂಪ್ರದಾಯದಂತೆ ಜಗತ್ತಿನಾದ್ಯಂತ ಪಸರಿಸಿದ್ದರೆ, ಶ್ರೀವಿಠ್ಠಲನ ಸ್ತಂಭವೂ ಕ್ರಿಸ್ತನ ಕ್ರಾಸಿನಂತೆಯೇ ವಿಶ್ವಾದ್ಯಂತ ವೈಷಿಷ್ಟ್ಯ ಪೂರ್ಣತೆಯನ್ನು ಪಡೆಯುತಿತ್ತು. ಯೇಸುಕ್ರಿಸ್ತನ ಶಿಲುಬೆಯು ಬಲಿದಾನದ ಪ್ರತೀಕವಾಗಿದ್ದರೆ, ಅಚಲವಾದ ಈ ಸ್ತಂಭವು ಜೀವನದ ಅಮರತ್ವವನ್ನು ಸಾರುವ ಅಸ್ತಿತ್ವಕ್ಕೆ ದ್ಯೋತಕ. ಅಂದರೆ ಪ್ರಾಣವನ್ನೆ ಮೀಸಲಿರಿಸಿ ಸದಾ ಕಾರ್ಯ ಪ್ರೇರಿತವಾಗಿರಬೇಕು ಎಂದು ಹೇಳುವ ಈ ಸ್ತಂಭವು ಜೀವನದಲ್ಲಿ ಶಾಂತಿಯನ್ನು ಉದ್ಭೋಧಿಸುವುದಕ್ಕೆ ಸಂಕೇತ. ಅವಕಾಶ, ಅನಂತತೆ ಮತ್ತು ಮಹಾಶೂನ್ಯವನ್ನು ತತ್ತ್ವವಾಗಿ ಹೊಂದಿರುವ ಈ ಸ್ತಂಭವು ಜೀವನದ ವೈಚಾರಿಕ ಆಯಾಮದ ದ್ಯೋತಕವಾಗಿ ಮೆರೆಯುತ್ತಿದೆ ಎಂದು ದುರ್ಗಾ ಭಾಗವತರು ತಮ್ಮ ‘ದಿಗಂತದಾಚೆ ಕೊಂಡೊಯ್ಯುವ ಸ್ತಂಭ’ ಎಂಬ ಲೇಖನದಲ್ಲಿ ಹೇಳಿದ್ದಾರೆ. ಡಾ. ರಾ.ಚಿಂ. ಢೇರೆಯವರು ವಿಠ್ಠಲನ ಅಧ್ಯಯನ ಕೈಕೊಂಡು ಶ್ರೀವಿಠ್ಠಲನಲ್ಲಿ ಬುದ್ಧಿ, ಜಿನನ ಅಂಶಗಳನ್ನು ಗುರುತಿಸಿದ್ದಾರೆ. ಬುದ್ಧನನ್ನು ವಿಷ್ಣುವಿನ ಒಂಬತ್ತನೆಯ ಅವತಾರವಾಗಿ ಸ್ವೀಕರಿಸಿದ್ದು ಮತ್ತು ವಿಠ್ಠಲನನ್ನು ಕುರಿತಂತೆ ‘ಬಾಳ ದಿಗಂಬರ’ ಎಂಬುದಾಗಿ ಸಂತರು ಅನೇಕ ಬಾರಿ ಉದ್ಗರಿಸಿರುವುದು ವಿಠ್ಠಲ ಸಂಪ್ರದಾಯದ ವ್ಯಾಪಕತೆಯು ಎಷ್ಟು ಮತ್ತು ಕ್ರೈಸ್ತರೂ ಸೇರಿದಂತೆ ಎಲ್ಲರೂ ವಿಠ್ಠಲನನ್ನು ತಮ್ಮವರನ್ನಾಗಿ ಮಾಡಿಕೊಳ್ಳಲು ಪ್ರಯತ್ನಿಸಿದ್ದು ಬಹಳ ಕುತೂಹಲಕಾರಿ ಸಂಗತಿ. ಜೈನರು ಖಂಡೋಬಾನನ್ನು ‘ಮಲ್ಲಿನಾಥ’ನನ್ನಾಗಿ ಕಂಡಂತೆ ವಿಠೋಬಾನನ್ನೂ ‘ನೇಮಿನಾಥ’ನನ್ನಾಗಿ ಕಂಡು ಅವನಲ್ಲಿ ಏಕರೂಪಗೊಳಿಸುವ ಪ್ರಯತ್ನ ಮಾಡಿದ್ದರು. ಕ್ರಿ.ಶ. ೧೮ನೆಯ ಶತಮಾನದವರೆಗೂ ಅವರು ವಿಠ್ಠಲನನ್ನು ತಮ್ಮ ದೇವರೆಂದೇ ಹೇಳುತ್ತಿದ್ದರು.
ವಿಠ್ಠಲ ಸಂಪ್ರದಾಯ (೩)
ಕರ್ನಾಟಕದಲ್ಲಿ ವಿಠ್ಠಲನ ಆರಾಧನೆಯ ಇತಿಹಾಸ
ವಿಠ್ಠಲನ ಆರಾಧನೆ ಸಂಪ್ರದಾಯ ಉಗಮವಾದ ಕಾಲಕ್ಕೆ ಹೆಚ್ಚು ಕಮ್ಮಿ ಇಂದಿನ ಸಕಲ ಮಹಾರಾಷ್ಟ್ರವೂ ಕನ್ನಡ ಸಮ್ರಾಟರ ಆಳ್ವಿಕೆಗೆ ಒಳಪಟ್ಟಿತ್ತು ಎಂಬುದು ಈಗಾಗಲೇ ನಿರ್ಧರಿತವಾಗಿರುವ ಸಂಗತಿ. ಶಾತವಾಹನರು, ವಾಕಾಟಕರು, ಬದಾಮಿ ಚಾಲುಕ್ಯರು, ರಾಷ್ಟ್ರಕೂಟರು, ಕಲ್ಯಾಣದ ಚಾಲುಕ್ಯರು ಹಾಗೂ ದೇವಗಿರಿಯ ಯಾದವರು ಹೀಗೆ ಐದು ರಾಜ ಮನೆತನಗಳು ಇಂದಿನ ಮಹಾರಾಷ್ಟ್ರ ರಾಜ್ಯವನ್ನು ಆಳಿದುವುಗಳಾಗಿವೆ. ಇವರಲ್ಲಿ ರಾಷ್ಟ್ರಕೂಟ ದೊರೆಗಳ ಆಡಳಿತಾವಧಿಗೂ ಮೊದಲೇ ಕರ್ನಾಟಕದಲ್ಲಿ ವಿಠ್ಠಲನ ಆರಾಧನಾ ಸಂಪ್ರದಾಯ ಆರಂಭವಾಯಿತು. ಕ್ರಿ.ಶ. ೬ನೆಯ ಶತಮಾನದ ಹೊತ್ತಿಗೇ ಇಲ್ಲಿ ವಿಠ್ಠಲ ಭಕ್ತಿಯು ಚಾಲ್ತಿಯಲ್ಲಿದ್ದಿತು. ಮುಂದೆ ವೈಷ್ಣವರು ಈ ದೇವರನ್ನು ಆರಾಧಿಸಲಾರಂಭಿಸಿದರು. ಕಾಲ ಸುಮಾರು ಕ್ರಿ.ಶ. ೮೦೧. ಡಾ. ಜಿ. ವರದರಾವ್ ಅವರು ತುಖೇಕರಿ ಎಂಬ ಊರಿನಲ್ಲಿ ದೊರೆತಿರುವ ಒಂದು ಹಸ್ತ ಬರೆಹವನ್ನು ಉಲ್ಲೇಖಿಸುತ್ತಾ ತಮ್ಮ ಶ್ರೀಪಾದರಾಜ ಕೃತಿಯಲ್ಲಿ ಈ ವಿಷಯವನ್ನು ಹೇಳಿದ್ದಾರೆ. ಅವರ ಪ್ರಕಾರ ಕರ್ನಾಟಕದಲ್ಲಿ ವಿಠ್ಠಲ ಭಕ್ತಿ ಸಂಪ್ರದಾಯವು ಆರಂಭವಾದ ಕಾಲ ಕ್ರಿ.ಶ. ೮೦೧. ಅಚಲಾನಂದ ಎಂಬ ವ್ಯಕ್ತಿಯು ಭೀಮರಥಿ ನದಿಯ ದಂಡೆಯಲ್ಲಿ ವಿರಾಜಮಾನನಾಗಿದ್ದ ಶ್ರೀವಿಠ್ಠಲನ ದರ್ಶನವನ್ನು ಪಡೆದನು. ಈ ಉಲ್ಲೇಖಾನುಸಾರ ತರ್ಕಿಸಬಹುದಾದರೆ, ಅಚಲಾನಂದ ಎಂಬ ಭಕ್ತನಿಗೆ ಭೀಮರಥಿಯ ತೀರದಲ್ಲಿ ಒಂದು ಶ್ರೀವಿಠ್ಠಲನ ಮೂರ್ತಿ ಲಭಿಸಿದ್ದಿರಬೇಕು. ಅವನು ಅದನ್ನು ಇಂದಿನ ಕರ್ನಾಟಕ ಪ್ರದೇಶಕ್ಕೆ ತಂದು ಆರಾಧನೆ ಮಾಡುತ್ತಾ ಈ ಸಂಪ್ರದಾಯವನ್ನು ಇಲ್ಲಿ ಹುಟ್ಟು ಹಾಕಿರಬೇಕು. ಮತ್ತೊಂದು ಮೂಲದ ಪ್ರಕಾರ ವೈಷ್ಣವ ಸಂತರ ಪೈಕಿ ವ್ಯಾಸರಾಜ ಬ್ರಾಹ್ಮಣ್ಯತೀರ್ಥ ಮತ್ತು ಶ್ರೀಪಾದರಾಯ ಎಂಬುವವರಿಗೆ ಭೀಮರಥಿ ನದಿಯ ತೀರದಲ್ಲಿ ಶ್ರೀವಿಠ್ಠಲನ ಮೂರ್ತಿಯು ದೊರಕಿತು ಎಂಬುದಾಗಿ ಕರ್ನಾಟಕದಲ್ಲಿನ ವೈಷ್ಣವರ ಪರಂಪರಾಗತವಾದ ನಂಬಿಕೆಯಾಗಿದೆ. ಒಟ್ಟಾರೆ ಈ ಆರಾಧನ ಸಂಪ್ರದಾಯವು ಮಹಾರಾಷ್ಟ್ರದಲ್ಲಿ ಜ್ಞಾನೇಶ್ವರಾದಿಗಳಂಥ ವಾರಕರಿಗಳ ಮೂಲಕ ವೈಭವೋಪೇತ ಆಯಮಾವನ್ನು ಪಡೆದ ವಿಠ್ಠಲಭಕ್ತಿ ಸಂಚಲನಕ್ಕೆ ಮೊದಲೇ ಕರ್ನಾಟಕದಲ್ಲಿ ಇದ್ದಿತು ಎಂಬುದು ಸುಸ್ಪಷ್ಟವಾಗುತ್ತದೆ. ಮುಂದೆ ಮಧ್ವಪಂಥದವರು ಈ ದೇವರ ಆರಾಧನೆಯನ್ನು ಕರ್ನಾಟಕಾದ್ಯಂತ ಪಸರಿಸುವಂತೆ ಮಾಡಿದರು. ಈ ಗಾಯಕ ಸಂತರು ಪಂಢರಪುರದ ವಾರಕರಿಗಳಾಗಿದ್ದಿರಬೇಕು. ಎಂತಲೇ ಅವರನ್ನು ಗಾಯಕ ಸಂತ ಅಥವಾ ಹರಿದಾಸರು ಎಂಬುದಾಗಿ ಕರೆಯಲಾಗಿದೆ. ಈ ಕುರಿತಂತೆ ದಿ. ಸೇತು ಮಾಧವರಾವ್ ಪಗಡಿ ಅವರ ಅಭಿಪ್ರಾಯವು ಇಂತಿದೆ:
“ಮಾಧ್ವ ಸಂಪ್ರದಾಯವು ಉದಯವಾದುದು ಕ್ರಿ.ಶ. ೧೪ನೆಯ ಶತಮಾನದಲ್ಲಿ ಅದಕ್ಕೆ ಪೂರ್ವದಲ್ಲಿಯೇ ಅಚಲಾನಂದನು ಆಗಿ ಹೋಗಿದ್ದನು. ಹಾಗಾಗಿ ಅಚಲಾನಂದನನ್ನು ಮಾಧ್ವ ಸಂಪ್ರದಾಯಿ ಎಂದು ಹೇಳುವುದಕ್ಕೆ ಬರುವುದಿಲ್ಲ. ಬದಲಾಗಿ ಈತನನ್ನು ಭಾಗವತ ಭಕ್ತನೆಂದು ಹೇಳುವುದೇ ಸರಿ. ಅಚಲಾನಂದನ ಮನೆತನದಲ್ಲಿ ಬರುವ ವ್ಯಕ್ತಿಗಳೆಲ್ಲ ಇಂದಿಗೂ ತಮ್ಮನ್ನು ವಿಠ್ಠಲ ಭಕ್ತರೆಂದೇ ಗುರುತಿಸಿಕೊಳ್ಳುತ್ತಾರೆ ಹಾಗೂ ಅವರು ಧರಿಸುತ್ತಿರುವುದು ವೈಷ್ಣವ ಚಿಹ್ನೆಯಾದ ಗೋಪಿಚಂದನ.
ಅಚಲಾನಂದ ದಾಸರು ವಿಠ್ಠಲ, ನರಸಿಂಹ ಇತ್ಯಾದಿ ದೇವರುಗಳ ಪೂಜೆಗೆ ಸರಿಯಾದ ವ್ಯವಸ್ಥೆಯಾಗಬೇಕು ಎಂಬ ಕಾರಣದಿಂದ ನರಸಿಂಹಪುರ ಎಂಬ ಹೆಸರಿನ ಊರೊಂದನ್ನು ನಿರ್ಮಿಸಿ ಅದನ್ನು ೬೬ (ಉಚ್ಚಕುಲ) ಬ್ರಾಹ್ಮಣ ಕುಟುಂಬಗಳವರಿಗೆ ಅಗ್ರಹಾರವಾಗಿ ಕೊಟ್ಟರು. ಇದೇ ಅಲ್ಲದೆ ತಮ್ಮ ಪರಂಪರೆಯ ಅನುಸಾರವೇ ಪೂಜೆ ನಡೆದುಕೊಂಡು ಬರಬೇಕೆಂಬ ಕಾರಣವಾಗಿ ಒಂದು ಮಠವನ್ನು ಕೂಡಾ ಸ್ಥಾಪಿಸಲಾಯಿತು.
ಅಚಲಾನಂದರ ಮಠದಲ್ಲಿ ಮುಂದೆ ಬಂದು ಹೋದಂಥ ವ್ಯಕ್ತಿಗಳೆಂದರೆ ಗೋಪಿನಾಥ ದಾಸ, ಮುದ್ದು ವಿಠ್ಠಲದಾಸ, ಪಾಂಡುರಂಗ ದಾಸ ಎಂಬುವರುಗಳು. ಇವರೆಲ್ಲರೂ ಮುಂದೆ ಅಚಲಾನಂದರ ವಿಠ್ಠಲ ಪೂಜೆಯನ್ನು ಒಂದು ಪರಂಪರೆ ಎಂಬಂತೆಯೇ ಅನುಸರಿಸಿಕೊಂಡು ನಡೆಸುತ್ತಾ ಬಂದರು.
ಈ ಮೇಲೆ ಉಲ್ಲೇಖಿಸಿದ ಹಸ್ತಪ್ರತಿಯಲ್ಲಿ ಅಚಲಾನಂದನು ಸ್ಥಾಪಿಸಿದ ಮಠಗಳು ಎಲ್ಲೆಲ್ಲಿ ಇವೆ ಎಂಬುದರ ಯಾದಯೂ ಉಂಟು. ಆ ಸ್ಥಳಗಳೆಂದರೆ ೧. ಪಂಡರಿಗೆ (ಪಂಢರಪುರ, ಸೊಲ್ಲಾಪುರ, ಮಹಾರಾಷ್ಟ್ರ), ೨. ಕಳಸಾ (ಚಿಕ್ಕಮಗಳೂರು ಜಿಲ್ಲೆ, ಕರ್ನಾಟಕ), ೩. ವಿದ್ಯಾನಗರ ಅಥವಾ ಅನಂತರದ ವಿಜಯನಗರ (ಬಳ್ಳಾರಿ ಜಿಲ್ಲೆ, ಕರ್ನಾಟಕ), ೪. ರಾಮೇಶ್ವರ (ತಮಿಳುನಾಡು), ೫. ಕಾಶಿ (ಉತ್ತರ ಪ್ರದೇಶ) ಮತ್ತು ೬. ಕೆಳದಿ (ಶಿವಮೊಗ್ಗ ಜಿಲ್ಲೆ, ಕರ್ನಾಟಕ).
ಈ ಮಠಗಳೆಲ್ಲವೂ ಬಹುತೇಕ ಅಚಲಾನಂದರ ವಂಶಜರುಗಳೇ ಸ್ಥಾಪಿಸಿದುವುಗಳಾಗಿರಬೇಕು. ಅಂಥ ಮಠಗಳ ಸಂಖ್ಯೆ ಏಳು. ಅಚಲಾನಂದರ ವಂಶಜರು ತಮಗೆ ಕಾಲಕಾಲಕ್ಕೆ ಇನಾಮಾಗಿ ಬಂದ ಊರುಗಳು ಮತ್ತು ಜಮೀನುಗಳ ಯಾದಿಯನ್ನು ಸಹ ಈ ಹಸ್ತಪ್ರತಿಯಲ್ಲಿ ದಾಖಲಿಸಿದ್ದಾರೆ. ಅದರಲ್ಲಿ ಕರ್ನಾಟಕದಲ್ಲಿ ಬರುವ ಕೆಲವಾರು ಸ್ಥಳಗಳ ಹೆಸರುಗಳೂ ಇವೆ. ಅವುಗಳೆಂದರೆ, ೧. ವಿಠ್ಠಲದಾಸ ಪಾಳ್ಯ, ೨. ತುಖೇಕೇರಿ ಊರಿಗೆ ಹತ್ತಿರದ ದಾಸರಹಳ್ಳಿ ಮತ್ತು ವಿಠ್ಠಲನ ದೇವನ ಹಳ್ಳಿ, ೩. ಕುಣಿಗಲ್‌ಗೆ ಸಮೀಪದಲ್ಲಿರುವಂಥ ಹಾಸನಪುರ (ಬೆಂಗಳೂರು ಜಿಲ್ಲೆ) ಮತ್ತು ೪. ಮಾಗಡಿ ತಾಲ್ಲೂಕಿನಲ್ಲಿ ಬರುವ ವಿಠ್ಠಲಪುರ (ಬೆಂಗಳೂರು ಜಿಲ್ಲೆ).
ಕರ್ನಾಟಕದಲ್ಲಿ ತಮಗೂ ಮೊದಲೇ ಮಹತ್ವದ ಸ್ಥಾನ ಪಡೆದಿದ್ದಂಥ ಈ ವಿಠ್ಠಲನ ಮಹತ್ವದೆಡೆಗೆ ಮಹಾರಾಷ್ಟ್ರದಲ್ಲಿನ ಸಂತರೂ ಲಕ್ಷ್ಯ ಹರಿಸಿದ್ದಿರಬೇಕು ಎಂಬುದು ಸಹಜವಾದ ಸಂಗತಿ. ‘ಕಾನಡಾ ಹೋ ವಿಠ್ಠಲೂ ಕರ್ನಾಟಕೂ ತ್ಯಾನೆ ಮಜ ಲಾವಿಲಾ ವೇಧೂ’ (ಕನ್ನಡದ ವಿಠ್ಠಲ ಹೋ ಕರ್ನಾಟಕ, ಅವನು ಎನ್ನನು ಸೆಳೆದಿಹನು ಭಕ್ತಿ ಭಾವದಿಂದ) ಎಂಬ ಸಂತ ಜ್ಞಾನ ದೇವನ ಅಭಂಗವು ಬಹಳ ಪ್ರಸಿದ್ಧವಾಗಿದೆ.
ಸಂತ ನಾಮದೇವನು ಹೇಳಿರುವಂತೆ,
‘ಕಾಶಿಯೇ ಕನೌಜಾ, ದ್ವಾರಕೆ ಗುಜರೂ ಕಾನಡಾ ವಿಠ್ಠಲೂ ಪಂಢರಿಯೇ’, ‘ಕಾನಡಾ ವಿಠ್ಠಲೂ ಉಭಾ-ಭಿವರೇ ತೀರಿ-ನಾಮ ಬರವೇ, ರೂಪ ಬರವೇ ಕಾನಡಿಯಾ’ (ಕನ್ನಡ ವಿಠ್ಠಲನವ ನಿಂತಿಹ ಭೀಮೆಯ ತೀರದೊಳು, ನಾಮವು ಸುಂದರ, ಕಾನಡಿಯವನ ರೂಪವು ಮೋಹಕ). ಇಲ್ಲಿ ಕಾನಡಿ ಎಂಬುದಕ್ಕೆ ಅಗಮ್ಯ, ಅಸೀಮ ಎಂದು ಅರ್ಥೈಸಿರುವುದೂ ಉಂಟು. ಆದರೆ ಕಾಶಿ, ಕನೌಜಾದಿಗಳಂತೆ ಕಾನಡಿಯೂ ಸ್ಥಳನಾಮವೇ. ಹಾಗೆಯೇ ಕನ್ನಡ ಅಭಂಗವೊಂದಿದ್ದು, ಅದು ಜ್ಞಾನದೇವನೆಂದು ಹೇಳಲಾಗಿದೆ: ‘ಆ, ಆ, ನೀ ಕೇಳು ಕೇಳಲೆ, ಧನಿಗೆ ಮಸಲಾ ಆದಿನೆ ಚಲುವನೆ, ಚಲುವನೇ ಪಂಢರಿರಾಯನು ಚಲುವನೇ…’ (ಅರ್ಥ ಮೋಹಕವಾದುದು ಪಂಢರಿರಾಯನ ರೂಪವು, ಅವನೊ ಎನಗೆ ಅಚ್ಚುಮೆಚ್ಚು). ಅಂತೆಯೇ ಕಾನಡಿಯವ ಎಲ್ಲಿ ದೊರಕ್ಯಾನೆ, ಎಲ್ಲಿ ಬಾರನ್ನೇ ಪುಂಡಲೀಕನ ಭಕ್ತಿಗೆ ಬಂದಾ ರಖುಮಾ ದೇವಿವರನು ಎಲ್ಲಿ ದೊರಕ್ಯಾನೆ, ಎಲ್ಲಿ ಭೆಟ್ಟಿಯಾದನೇ?” (ಮಹಾರಾಷ್ಟ್ರ-ಕರ್ನಾಟಕಾತೀಲ ಸುವರ್ಣಕಾಲ, ಅನು: ವಿಠ್ಠಲರಾವ್ ಗಾಯಕ್ವಾಡ್, ದ್ರಾವಿಡ ಅಧ್ಯಯನ ೩-೧, ಪುಟಗಳು-೮೮ ಮತ್ತು ೮೯). ಮುಂದೆಯೂ ಈ ಸಾದಾಗಪ್ಪು ದೇವನನ್ನು ಕುರಿತಂತೆ ಮರಾಠಿ ಸಂತರು ಚೆಲುವು ಮತ್ತು ಆನಂದದ ನೆಲೆಯಿಂದಲೇ ಅಭಂಗಗಳನ್ನು ರಚಿಸಿದ್ದಾರೆ ಎಂಬುದು ಗಮನಿಸಬೇಕಾದ ಸಂಗತಿ:
‘ಸುಂದರ ತೇ ಧಾನ್ಯ ಉಭಾ ವಿಟೇವರೀ |
ಕರಕಟಾವರೀ ಠೇವೋನೀಯಾ ||’
(ಸುಂದರವದು ಧ್ಯಾನ ನಿಂತಿಹ ಇಟ್ಟಿಗೆಯ ಮೇಲೆ |
ಇಟ್ಟು ಕರಗಳನು ನಡುವಿನ ಮೇಲೆ ||)
‘ಆನಂದಾಚೆ ಡೋಹಿ ಆನಂದ ತರಂಗ |
ಆನಂದಾಚೆ ಅಂಗ ಆನಂದಾಚೆ |’
(ಆನಂದದ ಅಂತರಾಳ ಆನಂದ ತರಂಗ
ಆನಂದದ ಅಂಗ, ಆನಂದಾ ||)
ಸಂತ ತುಕಾರಾಮನ ಅಭಂಗಗಳ ಈ ಸಾಲುಗಳು ನೋಟದಲ್ಲಿನ ಚೆಲುವು ಮತ್ತು ಹೃದಯಲ್ಲಿನ ಭಕ್ತಿಯ ಸ್ವರೂಪ ಎಷ್ಟು ಗಂಭೀರವಾದುದು ಎಂಬುದನ್ನು ಮನಗಾಣಿಸುತ್ತವೆ. ಕರ್ನಾಟಕದಲ್ಲಿ ರುದ್ರಭಟ್ಟನ ಜಗನ್ನಾಥ ವಿಜಯ ಕಾವ್ಯದ ಕಾಲದಿಂದ ಭಾಗವತ ಪಂಥದ ಬಗ್ಗೆ ಚರ್ಚೆಯನ್ನು ಆರಂಭಿಸಲಾಗುತ್ತದೆ. ಆದರೆ ಈ ಉಲ್ಲೇಖದ ಪ್ರಕಾರ ಕ್ರಿ.ಶ. ೮, ೯ನೆಯ ಶತಮಾನದ ಹೊತ್ತಿಗೇ ಭಾಗವತ ಸಂಪ್ರದಾಯದ ಸಂತರಿಂದ ವಿಠ್ಠಲ ಅರ್ಥಾತ್ ವಿಷ್ಣುವಿನ ಆರಾಧನೆಯ ಸಂಪ್ರದಾಯ ಆರಂಭವಾಗಿದ್ದಿತು. ಅವರು ಸ್ಥಾಪಿಸಿದ ಆರಾಧನಾ ಸ್ಥಳಗಳು ಎರಡು ಮೂರು ಶತಮಾನಗಳ ಅನಂತರ ಬಂದ ಜ್ಞಾನದೇವಾದಿ ಮರಾಠಿ ಸಂತರನ್ನು ಆಕರ್ಷಿಸಿದವು ಎಂದರೆ ಈ ಕುರಿತಂತೆ ಗಂಭೀರವಾಗಿ ಯೋಚಿಸಬೇಕಾದ ಅಗತ್ಯವಿರುವುದು ಎಂದು ಮತ್ತೆ ಹೇಳಬೇಕಾಗಿಲ್ಲ.
ಮುಂದೆ ಮಾಧ್ವ ಪಂಥ ಮತ್ತು ಶ್ರೀವೈಷ್ಣವ ಪಂಥದವರೂ ವಿಠ್ಠಲನ ಆರಾಧನೆಗೆ ಹೆಚ್ಚು ಒತ್ತು ನೀಡಿದರು. ಈ ವಿವರವೂ ಪಗಡಿಯವರ ಪ್ರಸ್ತುತ ಲೇಖನದಲ್ಲಿದೆ :
“ಮಾಧ್ವ ಸಂಪ್ರದಾಯದ ಸಂಸ್ಥಾಪಕ ಮಧ್ವಾಚಾರ್ಯ ಆನಂದ ತೀರ್ಥರು (ಕಾಲ ಕ್ರಿ.ಶ. ೧೨೩೮ ರಿಂದ ೧೩೧೮) ತಾವು ಭಾರತಾದ್ಯಂತ ಸಂಚಾರಕ್ಕೆ ತೊಡಗಿದ್ದಾಗ ಒಮ್ಮೆ ಪಂಢರಪುರಕ್ಕೂ ಬಂದಿದ್ದರು. ಎನ್ನಲಾಗಿದೆ. ಇದಕ್ಕೆ ಪ್ರತ್ಯಕ್ಷ ಪುರಾವೆ ಇಲ್ಲದಿದ್ದರೂ ಮಾಧ್ವ ಸಾಹಿತ್ಯದಲ್ಲಿನ ಈ ಮುಂದಿನ ಉಲ್ಲೇಖಾನುಸಾರ ಮಧ್ವಾಚಾರ್ಯರು ಪಂಢರಪುರಕ್ಕೆ ಭೇಟಿ ನೀಡಿದ್ದಾರೆಂಬ ತರ್ಕವು ಸುಸಂಗತವೆನಿಸುತ್ತದೆ. ಆ ಪ್ರಾಂತ್ಯದ ರಾಜನನ್ನು ಅವರು ಈ ಎಂದು ಸಂಬೋಧಿಸಿದ್ದಾರೆ. ಈ ಎಂಬ ಶಬ್ದ ಪ್ರಯೋಗವು ದೇವಗಿರಿಕರ ಯಾದವ ವಂಶದಲ್ಲಿನ ಮಹಾದೇವ ಯಾದವನೆಂಬ ರಾಜನನ್ನು ಉದ್ದೇಶಿಸಿಯೇ ಹೇಳಿದುದಾಗಿರಬೆಕು. ಮತ್ತೊಂದು ಪುರಾವೆ ಎಂದರೆ ಮುಂದೆ ಮುನ್ನೂರು ವರ್ಷಗಳ ಕಾಲಕ್ಕೆ ಮಾಧ್ವಪೀಠದ ಸ್ವಾಮಿ ವಿದ್ಯಾಧೀಶ (ಕ್ರಿ.ಶ. ೧೬೧೯ ರಿಂದ ೧೬೩೧) ಎಂಬುವವರು ಪಂಢರಪುರಕ್ಕೆ ಭೇಟಿ ಕೊಟ್ಟರು. ಆಗ್ಗೆ ಈ ಪೂರ್ವದಲ್ಲಿ ಮಧ್ವಾಚಾರ್ಯರ ಪಾದಸ್ಪರ್ಶದಿಂದ ಪುನೀತ ಗೊಂಡಿದ್ದ ಸ್ಥಳದಲ್ಲಿ ಒಂದು ಮಠವು ಸ್ಥಾಪನೆಗೊಂಡಿತ್ತು. ವಿದ್ಯಾಧೀಶರ ಕಾಲಕ್ಕೆ ಅದು ಭಗ್ನಾವಸ್ಥೆಗೆ ಬಂದಿತ್ತು. ಹಾಗಾಗಿ ಅವರು ಅದರ ಜೀರ್ಣೋದ್ಧಾರ ಮಾಡಿಸಿದ್ದರು ಎಂಬುದು ಅವರ ಚರಿತ್ರೆಯೊಳಗೆ ಉಲ್ಲೇಖಗೊಂಡಿರುವಂಥ ಸಂಗತಿ. ಇನ್ನು ಮೂರನೆಯ ಪುರಾವೆಯೂ ಹಾಗೆಯೇ ಮಹತ್ವದ್ದಾಗಿದೆ: ಮಧ್ವಾಚಾರ್ಯರು ಕ್ರಿ.ಶ. ೧೨೭೧ರ ಸುಮಾರಿನಲ್ಲಿ ವಿಠ್ಠಲನ ಅನೇಕ ಮೂರ್ತಿಗಳನ್ನು ನಿರ್ಮಿಸಿದ್ದರು. ತಮ್ಮ ಶಿಷ್ಯರೆಲ್ಲರೂ ಈ ಮೂರ್ತಿಯ ಪೂಜೆ ಮಾಡಬೇಕೆಂಬುದು ಅವರ ಮುಖ್ಯ ಉದ್ದೇಶ. ಈ ಕಾರಣವಾಗಿ ತಮ್ಮ ಬೇರೆ ಬೇರೆ ಶಾಖಾ ಮಠಗಳಿಗೆ ಆ ಮೂರ್ತಿಗಳನ್ನು ಕಳುಹಿಸಿದರು. ಆ ಮಠಗಳೆಂದರೆ ಶಿರೂರ, ಪುತ್ತಿಜೆ, ಸುಬ್ರಹ್ಮಣ್ಯ. ಇಂದಿಗೂ ಅಲ್ಲಿ ಈ ಮೂರ್ತಿಗಳಿಗೆ ನಿತ್ಯಪೂಜೆಯು ನಡೆಯುತ್ತಲಿದೆ.
ಇತರ ಮಾಧ್ವ ಸಂತರ ಪೈಕಿ ಮುಖ್ಯರೆನಿಸಿದ ಶ್ರೀಪಾದರಾಜ ಬ್ರಾಹ್ಮಣತೀರ್ಥ ಮತ್ತು ವ್ಯಾಸರಾಯ ಇವರುಗಳು ಪಂಢರಪುರಕ್ಕೆ ಯಾತ್ರೆಗೆಂದು ಬಂದಿದ್ದಾಗ ಚಂದ್ರಭಾಗ ನದಿಯ ತೀರದಲ್ಲಿ ಶ್ರೀವಿಠ್ಠಲನ ಮೂರ್ತಿಯೊಂದು ಅವರಿಗೆ ಸಿಕ್ಕಿತ್ತು ಎಂಬುದೊಂದು ಕಥೆ. ಅಬ್ಬೂರು ಎಂಬ ಊರಿನಲ್ಲಿರುವ ವ್ಯಾಸರಾಯರ ಮಠದಲ್ಲಿ ಆ ಮೂರ್ತಿಯೂ ಇಂದಿಗೂ ಇರುವುದು ಗಮನಾರ್ಹ. ಶ್ರೀಪಾದರಾಯರು ಈ ಮೂರ್ತಿಯನ್ನು ಕುರಿತಂತೆ ಅತಿಶಯ ಭಕ್ತಿಭಾವದಿಂದ ಸ್ತೋತ್ರ ಮಾಡಿರುವುದುಂಟು. ಆ ಸ್ತೋತ್ರಗಳೆಲ್ಲ ಕರ್ನಾಟಕದಾದ್ಯಂತ ಪ್ರಸಿದ್ಧವಾಗಿವೆ. ಈ ವಿಠ್ಠಲ ಸ್ತುತಿಯಿಂದಾಗಿ ‘ಶ್ರೀರಂಗ ವಿಠ್ಠಲ’ ಎಂಬ ಕಾವ್ಯನಾಮವು ಶ್ರೀಪಾದರಾಯರಿಗೆ ಪ್ರಾಪ್ತವಾಗಿದೆ.
ಮಾಧ್ವ ಸಂಪ್ರದಾಯದಲ್ಲಿ ಪ್ರಕಾಂಡ ಪಂಡಿತರೆನಿಸಿದ್ದ ಶ್ರೀವ್ಯಾಸರಾಯರನ್ನು ವಿಜಯನಗರದ ಸಾಮ್ರಾಟನಾದ ಶ್ರೀಕೃಷ್ಣದೇವರಾಯನು (ಕ್ರಿ.ಶ. ೧೫೦೯-೧೫೫೬) ನವರತ್ನಗಳಿಂದ ಅಭಿಷೇಕ ಮಾಡಿ ಸತ್ಕರಿಸಿದ್ದನೆಂಬುದು ಸರ್ವಶ್ರುತವಾದ ಸಂಗತಿ. ವ್ಯಾಸರಾಯರು ವಿಜಯನಗರದಲ್ಲಿನ ತುಂಗಭದ್ರೆಯ ತೀರದ ಮೇಲೆ ವಿಠ್ಠಲನ ಮಂದಿರ ವೊಂದನ್ನು ಉತ್ಕರ್ಷಕ್ಕೆ ತಂದರು. ಅದನ್ನು ಅವರು ಕರೆದಿರುವುದು ‘ವಿಜಯ ವಿಠ್ಠಲ’ ಮಂದಿರ ಎಂಬುದಾಗಿ.
ವ್ಯಾಸರಾಯರು ಇಷ್ಟಕ್ಕೆ ಸುಮ್ಮನಾಗಲಿಲ್ಲ. ತಮ್ಮ ಶಿಷ್ಯರಿಗೆಲ್ಲ ತಂತಮ್ಮ ಕಾವ್ಯಗಳ ರಚನೆಯಲ್ಲಿ ತಂತಮ್ಮ ಹೆಸರಿನೊಂದಿಗೆ ವಿಠ್ಠಲನೆಂಬ ಅಂಕಿತ ನಾಮವನ್ನು ಸೇರಿಸಿಕೊಳ್ಳುವಂತೆ ಆಜ್ಞೆ ಮಾಡಿದರು……” (ಅದೇ, ಪುಟ ೮೯, ೯೦).
ವ್ಯಾಸರಾಯರ ಈ ಅನುಜ್ಞೆಯನುಸಾರ ೩೭ ಜನ ದಾಸರು ತಂತಮ್ಮ ಹೆಸರುಗಳೊಂದಿಗೆ ವಿಠ್ಠಲನೆಂಬ ಅಂಕಿತ ನಾಮವನ್ನು ಸೇರಿಸಿಕೊಂಡು ಕೀರ್ತನೆಗಳನ್ನು ಬರೆದಿದ್ದಾರೆ. ಆ ಹೆಸರುಗಳಿಂತಿವೆ :
೧. ರಂಗ-ವಿಠ್ಠಲ
೨. ವಿಜಯ ವಿಠ್ಠಲ
೩. ಗೋಪಾಲ ವಿಠ್ಠಲ
೪. ಹಯವದನ ವಿಠ್ಠಲ
೫. ಮುದ್ದು ವಿಠ್ಠಲ (ಪ್ರೇಮಮಯಿ, ಸುಂದರ)
೬. ರಾಮಚಂದ್ರ ವಿಠ್ಠಲ
೭. ವೇಣುಗೋಪಾಲ ವಿಠ್ಠಲ
೮. ಮಧುವೇಶ ವಿಠ್ಠಲ
೯. ಮೋಹನ ವಿಠ್ಠಲ
೧೦. ಗುರುವಿಜಯ ವಿಠ್ಠಲ
೧೧. ಹಯಗ್ರೀವ ವಿಠ್ಠಲ
೧೨. ವಿರಜೀ ಪ್ರಾಣೇಶ ವಿಠ್ಠಲ
೧೩. ಬಾದರಾಯಣ ವಿಠ್ಠಲ
೧೪. ಕೇಶವ ವಿಠ್ಠಲ
೧೫. ನಂದ ಗೋಪಾಲ ವಿಠ್ಠಲ
೧೬. ಗುರು ಗೋಪಾಲ ವಿಠ್ಠಲ
೧೭. ಶ್ರೀಪತಿ ವಿಠ್ಠಲ
೧೮. ವ್ಯಾಸ-ವಿಠ್ಠಲ
೧೯. ನರಸಿಂಹ ವಿಠ್ಠಲ
೨೦. ಜಗನ್ನಾಥ ವಿಠ್ಠಲ
೨೧. ರಘುಪತಿ ವಿಠ್ಠಲ
೨೨. ಭೂವರಾಹ ರಘುಪತಿ ವಿಠ್ಠಲ
೨೩. ಶ್ರೀಪತಿ ವಿಠ್ಠಲ
೨೪. ವಂದೇ ಶ್ರೀಪತಿ ವಿಠ್ಠಲ
೨೫. ಶ್ರೀನಿಧಿ ವಿಠ್ಠಲ
೨೬. ವಂದೇ ಶ್ರೀನಿಧಿ ವಿಠ್ಠಲ
೨೭. ಶ್ರೀವರ ವಿಠ್ಠಲ
೨೮. ತೀರ್ಥಪಾದ ವಿಠ್ಠಲ
೨೯. ಮುದ್ದು ಮೋಹನ ವಿಠ್ಠಲ
೩೦. ಶ್ರೀರಾಮಪತಿ ವಿಠ್ಠಲ
೩೧. ಕಮಲೇಶ ವಿಠ್ಠಲ
೩೨. ಕಮಲಾಪತಿ ವಿಠ್ಠಲ
೩೩. ಶ್ರೀಶ-ವಿಠ್ಠಲ
೩೪. ಶ್ರೀಕೇಶವ ವಿಠ್ಠಲ
೩೫. ಶ್ರೀಶ ಪ್ರಾಣೇಶ ವಿಠ್ಠಲ
೩೬. ಗುರುಶೀಶ ವಿಠ್ಠಲ
೩೭. ಭೀಮೇಶ ವಿಠ್ಠಲ
ಇವರಲ್ಲಿ ಪುರಂದರದಾಸರಂತೂ ವಿಠ್ಠಲ ಭಕ್ತಿಯನ್ನು ತಮ್ಮ ಕೀರ್ತನೆಗಳ ಮೂಲಕ ಕರ್ನಾಟಕದಲ್ಲಿ ಮಾತ್ರವಲ್ಲ ಕರ್ನಾಟಕದ ಆಚೆಗೂ (ಭಾರತಾದ್ಯಂತ) ಪ್ರಸಾರ ಮಾಡಿದ್ದಾರೆ. ವಿಠ್ಠಲನ ಬಗ್ಗೆ ಅವರಿಗೆ ಎಷ್ಟು ಸಲುಗೆ ಎಂದರೆ,
‘ಹೇ ವಿಠ್ಠಲಾ, ನಾನು ನಿನಗೆ ಮೂರು ಬಾರಿ ಶರಣು ಬಂದಿರುವೆ
ನಿನ್ನ ಮೇಲಣ ಮುನಿಸಿನಿಂ ರುಕ್ಮಿಣಿ ಬೇರೆಯಾಗಿ ನೆಲೆಸಿಹಳು
ಭಗವಂತಾ ನೀನು ನಿನ್ನ ಪಟ್ಟದ ರಾಣಿ ರುಕ್ಮಿಣಿ ಮುನಿಸಿಕೊಳ್ಳುವಂದದಿ ಏನ ಮಾಡಿದಿ?
ನಿನಗುಂಟು ಬಿರುದುಗಳನೇಕ ಚಕ್ರಧಾರಿ, ಚಕ್ರಪ್ರಾಣಿ
ಆದೊಡೆ ರುಕ್ಮಿಣಿ ವಿಷಯದೊಳು ಏಕೆ ಬಳಸಿದೆ ಮೂಢನಂತೆ ಬೇಡಾದುದನು
ನಿನಗಿಹ ಹಲವು ಬಿರುದುಗಳಲಿ ಬಹುಪ್ರಿಯವಲ್ಲವೆ ಶಂಖಧರ
ಪುಂಡಲಿಕನ ಭಕುತಿಯನು ನಿಕಷದೊಳು ನೋಡ ಹೋದ ನೀನು
ತಿಳಿದು ತಿಳಿದೇಕೆ ನಿಂತೆಯೊ ಇಟ್ಟಿಗೆಯ ಮೇಲೆ!
ಹೇ ವಿಠ್ಠಲಾ ನೀನಿರುವೆ ಪಂಢರಿ ಕ್ಷೇತ್ರಕ್ಕೆ ರಕ್ಷಕನು’
ಈ ಬಗೆಯ ಭಾವವು ಮರಾಠಿಯ ಶ್ರೇಷ್ಠ ಸಂತ ತುಕಾರಾಮನಲ್ಲಿಯೂ ನೋಡಲು ಸಿಕ್ಕುತ್ತದೆ. ಇಷ್ಟು ಮಾತ್ರವಲ್ಲ ಪುರಂದರದಾಸರು ಸುಮಾರು ಹನ್ನೆರಡು ವರ್ಷಗಳ ಕಾಲ ಪಂಢರಪುರದಲ್ಲಿ ವಾಸ್ತವ್ಯ ಮಾಡಿದ್ದರು. ವಿಠ್ಠಲನ ಮಂದಿರದಲ್ಲಿನ ಒಂದು ಸ್ತಂಭವನ್ನು ಇಂದಿಗೂ ಅವರ ಹೆಸರಿನಲ್ಲೇ ಗುರುತಿಸಲಾಗುತ್ತಿದೆ.
ಅಚಲಾನಂದ ದಾಸರ ಮೂಲಕ ಭಾಗವತದ ಪರಿಭಾವದಲ್ಲಿ ಕರ್ನಾಟಕದಲ್ಲಿ ಹುಟ್ಟಿಕೊಂಡ ವಿಠ್ಠಲ ಸಂಪ್ರದಾಯ ಮುಂದೆ ವಿಶಿಷ್ಟ್ಯಾದ್ವೈತ, ದ್ವೈತ ಪಂಥದ ದಾಸವರೇಣ್ಯರ ಮೂಲಕ ವಿಠ್ಠಲ ಭಕ್ತಿಯ ಒಂದು ಮಹಾಪೂರವಾಗಿ ರೂಪುಗೊಂಡು ಎಲ್ಲೆಡೆ ಪಸರಿಸಿತು. ಇಂದಿಗೂ ಅಗಣಿತ ಸ್ತೋತ್ರ, ಕೀರ್ತನೆಗಳ ಮೂಲಕ ಈ ಸಂಪ್ರದಾಯ ಉಳಿದುಕೊಂಡಿದೆ.
ಇತ್ತ ಮತ್ತೊಂದು ನೆಲೆಯಲ್ಲಿಯೂ ಕರ್ನಾಟಕದ ಅದ್ವೈತಿಗಳು ವಿಠ್ಠಲನತ್ತ ವಾರಕರಿಗಳ ಡಿಂಡಿಯಾತ್ರೆಯಿಂದ ಸೆಳೆಯಲ್ಪಟ್ಟರು. ಯಾದವರ ಮಂತ್ರಿ ಹೇಮಾಡ ಪಂಥ ಎಂಬಾತ ಕರ್ನಾಟಕದ ಶಿಲ್ಪಕಲೆಯನ್ನು (ಬೇಲೂರು, ಹಳೇಬೀಡು) ಕಂಡು ಮೋಹಿತನಾಗಿ ಅಭ್ಯಸಿಸಿ ಮಹಾರಾಷ್ಟ್ರದಲ್ಲಿ ಅನೇಕ ದೇವಾಲಯಗಳನ್ನು ಕಟ್ಟಿಸಿದ. ಅವನ್ನು ಹೇಮಾಡ ಪಂಥಿ ದೇವಾಲಯಗಳೆಂದೇ ಕರೆಯುತ್ತಾರೆ. ಈ ಪಂಥದಲ್ಲಿಯೇ ಬಂದವನಾದ ಪುಢಾಕರ ಎಂಬಾತ ಧಾರವಾಡ, ಬೆಳಗಾವಿ, ವಿಜಾಪುರ ಮುಂತಾದ ಪ್ರಾಂತ್ಯಗಳಲ್ಲಿನ ಅದ್ವೈತಿ ಮಾರ್ಗಿಗಳನ್ನು ಪಂಢರಾಪುರದತ್ತ ಸೆಳೆದನು. ಕರ್ನಾಟಕದಲ್ಲಿ ಇಂದಿಗೂ ಕಾಣಸಿಗುವ ಡಿಂಡಿಯಾತ್ರೆ ಇವನ ಕಾರಣವಾಗಿಯೇ ಹುಟ್ಟಿಕೊಂಡುದಾಗಿದೆ. ಇಂದು ಬಹುತೇಕ ಕರ್ನಾಟಕದ ಎಲ್ಲ ಭಾಗಗಳಿಂದಲೂ ಆಷಾಢ, ಕಾರ್ತೀಕ ಮಾಸಗಳಲ್ಲಿ ವಿಠ್ಠಲನ ಈ ಡಿಂಡೀಯಾತ್ರೆಯು ಹೊರಡುತ್ತದೆ. ಜ್ಞಾನೇಶ್ವರಿ ಕೃತಿಯನ್ನು ಭಕ್ತಿಸೇವೆಯ ಮನೋಭಾವದಿಂದ ಓದಿಸುವುದು ಮತ್ತು ಪ್ರಕಟಣೆ ಮಾಡಿ ಹಂಚುವುದೂ ನಡೆಯುತ್ತಿದೆ.
ಉಪಸಂಹಾರ
ವಿಠ್ಠಲ ಎಂಬ ದೇವರು ಮಹಾರಾಷ್ಟ್ರ, ಕರ್ನಾಟಕ ಮತ್ತು ಆಂಧ್ರ ಪ್ರದೇಶ ಈ ಮೂರು ರಾಜ್ಯಗಳನ್ನು ಸಾಂಸ್ಕೃತಿಕವಾಗಿ ಒಗ್ಗೂಡಿಸುವಲ್ಲಿ ಮುಖ್ಯವಾದುದು. ಹರಿಹರ ಭೇದವನ್ನು ಲೆಕ್ಕಿಸದೆ ವಿಶಿಷ್ಟವಾದ ಅದ್ವೈತ ಸಂಪ್ರದಾಯದಲ್ಲಿ ಬೆಳೆದಿರುವ ಈ ದೇವರ ಸ್ವರೂಪ ಬಹು ಆಯಾಮದ್ದು. ತಲೆಯ ಮೇಲೆ ಲಿಂಗವುಳ್ಳುದಾದ್ದರಿಂದ ಶೈವ, ಎಲ್ಲಾ ಜಾತಿ ವರ್ಗದವರನ್ನು ಒಪ್ಪಿಕೊಂಡುದರಿಂದ ಜಾತ್ಯತೀತ ಮತ್ತು ಬುದ್ಧ, ಜಿನ ಸ್ವರೂಪಿ. ಹೀಗೆ ವಿಠ್ಠಲ ಸಂಪ್ರದಾಯದ ಅಧ್ಯಯನವೆಂದರೆ ಒಂದು ರೀತಿಯಲ್ಲಿ ದಕ್ಷಿಣ ಭಾರತದ ಸಂಸ್ಕೃತಿಯ ಬಹುಸ್ತರಗಳ ಅಧ್ಯಯನವೇ ಆಗಿದೆ. ಅನೇಕ ಕಾರಣಗಳಿಂದ ವಿಠ್ಠಲನ ಮೂರ್ತಿ ವಿಜಯನಗರಕ್ಕೆ ಬಂದಿತು. ಈ ಕುರಿತಂತೆಯೂ ಗಂಭೀರವಾದ ಕೀರ್ತನೆಗಳಿವೆ.
‘ಏನಿದು ಕೌತುಕವೋ ವಿಠ್ಠಲ | ಏನಿದು ಕೌತುಕವೋ |
ನೀನಿಲಿಗೇಕೆ ಬಂದೆ, ವಿಠ್ಠಲಾ | ಏನಿದು ಕೌತುಕವು ||ಪ||
ಮಧ್ವ ದೈಷಿಗಳು ಮಾಡುವ ಪದ್ಧತಿಯನು ಕಂಡು
ಹೃದ್ಯವಾಗದೆ ಕದ್ದ ಕಳ್ಳನಂತೆ, ಎದ್ದಿಲ್ಲಿಗೆ ಬಂದ್ಯಾ ||೧||
ಮಿಥ್ಯಾವಾದಿಗಳು ನಿರಂತರ ಸುತ್ತಿ ಮುತ್ತಿಕೊಂಡು |
ಅತು ಕರೆದು ಕೂಗುತಿರೆ ಬಹಳ ಬೇಸತ್ತು ಹೊರಟು ಬಂದ್ಯಾ ||೨||
ಶ್ರೀವಿಠ್ಠಲ ನಿನ್ನ ಸದ್ಗುಣ ವೇದಶಾಸ್ತ್ರಗಳಲಿ |
ಶೋಧಿಸಿ ನೋಡಲು ಭೂದೇವರಿಗೊಲಿದಾದರಿಸಿ ಬಂದ್ಯಾ ||೩||
ವಿಠ್ಠಲಾ | ಏನಿದು ಕೌತುಕವೋ ||
ಅಜ್ಞಾತ ಕವಿಯೊಬ್ಬನ ಈ ಗೀತವನ್ನು ಶಂಬಾ ಅವರು ತಮ್ಮ ಮರ‍್ಹಾಟೀ ಸಂಸ್ಕೃತಿ….. ಕೃತಿಯಲ್ಲಿ ದಾಖಲಿಸಿದ್ದಾರೆ. ಕರ್ನಾಟಕದಲ್ಲಿ ಶ್ರೀವೈಷ್ಣವ ಪಂಥದವರು ವಿಜಯವಿಠ್ಠಲನ ದೇವಾಲಯ ಹಿಡಿದಾಗ ಮಡಿವಂತಿಕೆಯು ಜಾಲ್ತಿಗೆ ಬರಲು ಭಕ್ತ ಭಾನುದಾಸನು ವಿಠ್ಠಲನ ವಿಗ್ರಹವನ್ನು ಪಂಢರಪುರಕ್ಕೆ ತೆಗೆದುಕೊಂಡು ಹೋದ. ಆಗಲೂ ಅಲ್ಲಿ ಮುಸ್ಲಿಮರ ಆಳ್ವಿಕೆಯೇ ಇತ್ತು. ಇಂಥ ಅಂಶಗಳ ಬಗ್ಗೆ ಸೂಕ್ಷ್ಮ ಪರಿಶೀಲನೆಯನ್ನು ಮಾಡಿದಾಗ ವಾರಕರಿ ಪಂಥ ಮತ್ತು ವಿಠ್ಠಲ ಸಂಪ್ರದಾಯದ ವಿಶೇಷತೆಗಳೇನು ಎಂಬುದನ್ನು ಸಮಗ್ರವಾಗಿ ಅರಿಯಬಹುದಾಗಿದೆ. ಈ ಕುರಿತಂತೆ ಈವರೆಗಿನ ಬರಹದಲ್ಲಿ ಅಲ್ಲಲ್ಲಿ ಪ್ರಸ್ತಾಪಿಸಿಲಾಗಿದೆ. ಈ ಮೂರೂ ಭೂಪ್ರದೇಶಗಳ ಜನರು ಕಾಲದ ಅಗತ್ಯಕ್ಕೆ ಅನುಗುಣವಾಗಿ ಈ ಸಂಪ್ರದಾಯವನ್ನು ಒಪ್ಪಿಕೊಂಡು ಬೆಳೆಸಿದ್ದಾರೆ. ಬಹುತ್ವದಲ್ಲಿ ‘ಅಭೇದ’ದ ಸ್ತರವನ್ನು ಕಾಣಲು ಪ್ರಯತ್ನಿಸಿದ್ದಾರೆ ಎಂಬುದು ಈ ಮೂಲಕ ತಿಳಿದು ಬರುತ್ತದೆ. ಕರ್ನಾಟಕದಂತೆ ಆಂಧ್ರದಲ್ಲಿಯೂ ತಲ್ಲಪಾಕ ವೆಂಕಟರಾಯನು ವಿಠ್ಠಲ ಸಾಹಿತ್ಯವನ್ನು ರಚಿಸಿದ್ದನು. ಆದರೆ ಅದು ಕರ್ನಾಟಕದಂತೆ ವಿಸ್ತೃತವಾಗಿ ಬೆಳೆಯಲಿಲ್ಲ.

 
 
ವಿಠ್ಠಲ ಸಂಪ್ರದಾಯ: ಸಹಾಯಕ ಗ್ರಂಥಗಳು
ಕನ್ನಡ ಮೂಲ
೧. ಶಂ.ಬಾ. ಜೋಶಿ, ೧೯೯೦, ಮರ‍್ಹಾಟೀ ಸಂಸ್ಕೃತಿ (ಕೆಲವು ಸಮಸ್ಯೆಗಳು),ಅನು: ಕೀರ್ತಿನಾಥ ಕುರ್ತಕೋಟಿ, ಕರ್ನಾಟಕ ಸಾಹಿತ್ಯ ಅಕಾಡೆಮಿ, ಬೆಂಗಳೂರು.
೨. ರಾಮಚಂದ್ರ ಚಿಂತಾಮಣ ಢೇರೆ, ೨೦೦೨, ಶ್ರೀವಿಠ್ಠಲ : ಒಂದು ಮಹಾಸಮನ್ವಯ,ಅನು: ಚಂದ್ರಕಾಂತ ಪೋಕಳೆ, ಕನ್ನಡ ಪುಸ್ತಕ ಪ್ರಾಧಿಕಾರ, ಬೆಂಗಳೂರು.
೩. ದುರ್ಗಾಭಾಗವತ್, ೧೯೯೭, ದಿಗಂತದಾಚೆ, ಅನು: ಸರಸ್ವತಿ ದಿಸಬೂಡ, ಮಹಿಳಾ ಸಾಂಸ್ಕೃತಿಕ, ಹುಬ್ಬಳ್ಳಿ.
೪. ಟಿ.ವಿ. ನಾಯ್ಕ, ೧೯೯೬, ಪುರಂದರದಾಸ ಮತ್ತು ಸಂತ ತುಕಾರಾಮ, ಶ್ರೀ ರಾಘವೇಂದ್ರ ಪ್ರಕಾಶನ, ಅಂಕೋಲಾ.
೫. ಭಾಲಚಂದ್ರ ನೇಮಾಡೆ, ೧೯೮೯, ತುಕಾರಾಮ,ಅನು: ಕೃಷ್ಣಕೊಲ್ಹಾರ ಕುಲಕರ್ಣಿ, ಸಾಹಿತ್ಯ ಅಕಾಡೆಮಿ, ನವದೆಹಲಿ.
೬. ಮಾಧವ ಗೋಪಾಲ ದೇಶಮುಖ್, ೧೯೯೨, ನಾಮದೇವ,ಅನು: ಜಯತೀರ್ಥರಾಜ-ಪುರೋಹಿತ ಮತ್ತು ಎಸ್.ಪಿ. ಪಾಟೀಲ, ಸಾಹಿತ್ಯ ಅಕಾಡೆಮಿ, ನವದೆಹಲಿ.
೭. ಸಂಪಾದನೆ: ಮಲ್ಲೇಪುರಂ.ಜಿ. ವೆಂಕಟೇಶ, ದ್ರಾವಿಡ ಅಧ್ಯಯನ,ಜನವರಿ-ಜೂನ್-೨೦೦೪, ಷಾಣ್ಮಾಸಿಕ, ಸಂಪುಟ-೩, ಸಂಚಿಕೆ-೧, ‘ವಿಠ್ಠಲನ ಮೂಲ ಮತ್ತು ಕುಲ’ ಲೇಖನ.
೮. ಜ್ಞಾನದೇವ, ಶ್ರೀ ಸಾರ್ಥಜ್ಞಾನೇಶ್ವರಿ, ೧೯೯೬, ಅನು: ಕೃಷ್ಣಾಜಿ ಡೋಂಗ್ರಪ್ಪ ಜ್ಞಾನ ಮೋಠೆ, ಶ್ರೀ ವಾಸಕರ ವಾರಕರೀ ಸಂಸ್ಥಾ ಟ್ರಸ್ಟ್, ಕೊಪ್ಪಳ.
ಮರಾಠಿ ಮೂಲ
೧. ಪು.ಗ. ಸಹಸ್ರ ಬುದ್ಧೆ, ೧೯೮೯, ಮಹಾರಾಷ್ಟ್ರ ಸಂಸ್ಕೃತಿ,ಕಾಂಟಿನೆಂಟಲ್ ಪ್ರಕಾಶನ, ಪುಣೆ.
೨. ವಿ.ಲ. ಭಾವೆ, ೧೯೮೩, ಮಹಾರಾಷ್ಟ್ರ ಸಾರಸ್ವತ ಖಂಡ ೧ ಮತ್ತು ೨,ಪಾಪ್ಯುಲರ್ ಪ್ರಕಾಶನ, ಮುಂಬಯಿ (ಆ.ಮು).
೩. ಎಸ್.ಎ. ಕುಲಕರ್ಣಿ, ೧೯೯೪, ಸಂತವಾಣಿ, ಚೈತನ್ಯ ಪ್ರಕಾಶನ, ಕೊಲ್ಹಾಪುರ.
೪. ಪ್ರ.ನ. ಜೋಶಿ, ೨೦೦೪, ನಾಥ ಸಂಪ್ರದಾಯ : ಉದಯ ವ ವಿಸ್ತಾರ, ಅಂಜಲಿ ಪಬ್ಲಿಶಿಂಗ್ ಹೌಸ್, ಪುಣೆ.
೫. ಸದಾನಂದ ಮೋರೆ, ೧೫.೨.೧೯೯೭, ವಾರಕರಿ ಪಂಥ ಆಣಿ ಜಾತಿ ವ್ಯವಸ್ಥಾ,ಮಹಾರಾಷ್ಟ್ರ ಟೈಂಸ್.
ವಿಠ್ಠಲ ಸಂಪ್ರದಾಯ: ಅನುಬಂಧ : ಕೆಲವಾರು ಸಂತರ ಅಭಂಗಗಳು
೧.       ಸಂತ ಜ್ಞಾನದೇವ
ಮ್ಹಣತೀ ಸಂಸಾರೀ ಜನ್ಮಿಜೇ | ಯಜ್ಞಾದೀ ಯಜನ ಕೀಜೆ |
ಮಗ ಸ್ವರ್ಗ ಸುಖ ಭೋಗಿಜೇ | ಮನೋಹರ ||
ಏಥ ಹೇ ವಾಚೂನೀ ಕಾಹೀ | ಆಣಿಕ ಸರ್ವಥಾ ಸುಲಭ ನಾಹೀ |
ಐಸೇ ಅರ್ಜುನಾ ಬೋಲತೀ ಪಾಹೀ | ದುರ್ಬುದ್ಧಿ ತೇ ||
ದೇಖೈ ಮನಾ ಅಭಿಭೂತ | ಹೋವೂನಿ ಕರ್ಮ ಆಚರತ |
ಕೇವಲ ಭೋಗೀ ಚಿತ್ತ | ದೇವುನಿಯಾ ||
ಕ್ರಿಯಾ ವಿಶೇಷೇ ಬಹುತೇ | ನ ಲೋಪೀತಿ ವಿಧಿತೇ |
ನಿಪುಣ ಹೋವುನೀ ಧರ್ಮಾತೇ | ಅನುಷ್ಠಿತೀ ||
ಪರಿ ಏಕ ಚಿ ಕೂಡ ಕರೀತಿ | ಜೇ ಸ್ವರ್ಗಾಕಾಮು ಮನೀ ಧರಿತೀ |
ಯಜ್ಞ ಪುರುಷ ಚೂಕತೀ | ಭೋಕ್ತಾ ಜೋ ||
ಜೈಸಾ ಕಾಪುರಚಾ ರಾಶೀ ಕೀಜೇ | ಮಗ ಅಗ್ನಿಲಾವುನಿ ಜಾಲೀಜೆ |
ಕಾ ಮಿಷ್ಟಾನ್ನೀ ಸಂಚರಿಜೇ | ಕಾಲಕೂಟ ||
ದೇಖೈ ಅಮೃತಕುಂಭ ಜೋಡಲಾ | ತೋ ಪಾಹೇ ಹಾಲೌನಿ ಉಲಂಡಿಲಾ |
ತೈಸಾ ನಾಶೀತಿ ಧರ್ಮ ನಿಫಲಾ ಹೇತುಕ ಪಣೇ
(ಜನಿಸೆ ಸಂಸಾರದೊಳು | ಮಾಡಬೇಕು ಯಜ್ಞಯಾಗಗಳ |
ಭೋಗಿಸು ಸ್ವರ್ಗವ ನಂತರ | ಮನೋಹರದೊಳು ||
ಇದನುಳಿದು ಇಲ್ಲ | ಮತ್ತಾವುದು ಸರ್ವಥಾ ಸುಲಭ |
ಇಂತು ನುಡಿದಿಹರ ನೋಡು ಅರ್ಜುನ | ದುರ್ಬುದ್ಧಿಯದು ||
ನಿಷ್ಠ ಮನದೊಳು | ಆಚರಿಸಿಹರು ಕರ್ಮಂಗಳನು |
ಭೋಗಕಷ್ಟೆ ಕೊಟ್ಟು | ಚಿತ್ತವನು ||
ವಿದಿತ ಕ್ರಿಯಾ ವಿಶೇಷಂಗಳ | ತಪ್ಪದೆ ಮಾಡುವರು |
ನಿಪುಣರಂತೆ ಧರ್ಮದೊಳೇ | ಅನುಸರಿಸಿಹರು ||
ಒಂದಹುದು ಭಿನ್ನ | ಸ್ವರ್ಗಕಾಮದ ಧರಿಸಿಹರ ಮನದಿ |
ಮರೆತಿಹರು ಯಜ್ಞ ಪುರುಷನ | ಭೋಕ್ತೃಗಳವರು ||
ಅದಹುದು ರಾಶಿಹಾಕಿ ಕರ್ಪುರ | ಅಗ್ನಿಯ ಕೊಟ್ಟಂತೆ ಮತ್ತೆ |
ಮಾಡಿ ಮಿಷ್ಟಾನ್ನಂಗಳ | ಬೆರೆಸಿದಂತೆ ವಿಷ ||
ಗಳಿಸಿ ಅಮೃತಕುಂಡ | ಒದೆದಂತೆ ಮತ್ತೆ ಕಾಲೊಳಗೆ |
ಅಂತು ಕೆಡಿಸಿಹರು ಧರ್ಮವನು | ಸ್ವಾರ್ಥದೊಳು ||
೨.       ಸಂತ ನಾಮದೇವ
ಧನ್ಯ ತೋಚಿ ದೇಶ ಜೇಥೆ ಸಂತವಾಸ | ತಾಪತ್ರಯ ದೋಷ ಜಾತೀ ಸತ್ಯ ||
ಧನ್ಯ ಮಾತಾಪಿತಾ ಉಭಯಕುಳ ಶುದ್ಧತಾ | ತೋಚಿ ಭಜೇ ಸಂತಾ ನಿರ್ಧಾರೇಂಸಿ ||
ತೀರ್ಥರೂಪೀ ಜಳ ವಿಲಂಬೇ ಕರೀ ನಿರ್ಮಳ | ಸಂತದರ್ಶನ ತತ್ಕಾಳ ಶುದ್ಧ ಹೋತೀ ||
ಧಾತುಮಯ ಮೂರ್ತಿ ಚಿರಕಾಳೇ ಫಳತೀ | ಸಂತಾಂಚೇ ಸಂಗತಿ ನಿಜ ಸ್ವಾರ್ಥ ||
ನಾಮ ಮ್ಹಣೇ ಮುಕ್ತಿ ಜೆ ನರ ಇಚ್ಛತೀ | ಸಂತಾಂಚೇ ಸಂಗತಿ ಧರತೀ ಭಾವ ||
(ಧನ್ಯವಹುದಾ ದೇಶ ಎಲ್ಲಹುದು ಸಂತವಾಸ | ತಾಪತ್ರಯ ದೋಷಂಗಳು ಕಳೆವುದು ಸತ್ಯ ||
ಧನ್ಯವಹುದು ಮಾತಾಪಿತಾ ಉಭಯಕುಲ ಶುದ್ಧತೆ | ಭಜಿಸಿರೆ ಅದನೆ ನಿರ್ಧರಿಸಿ ಸಂತ ||
ತೀರ್ಥರೂಪಿ ಜಲದಿ ವಿಳಂಬವೊ ನಿರ್ಮಲ | ಸಂತದರ್ಶನದಿ ಶುದ್ಧಿಯೋ ತತ್ಕಾಲದೊಳೆ ||
ಧಾತುಮಯ ಮೂರುತಿ ಚಿರಕಾಲ ಮುಚ್ಚುವುದು | ಸಂತರ ಸಂಗದೊಳೆ ನಿಜದರ್ಥವಿಹುದು ||
ನಾಮನು ಹೇಳಿಹನು ಮುಕ್ತಿಯನಿಚ್ಛಿಪ ನರರೆ | ಸಂತರ ಸಂಗದೊಳು ಬರುವುದೀ ಭಾವ ||)
೩.       ಸಂತ ಜನಾಬಾಯಿ
ಡೋಈಚಾ ಪದರಾ ಆಲಾ ಖಾಂದ್ಯಾವರೀ |
ಭರಲ್ಯಾ ಬಾಜಾರೀ ಜಾಈನ ಮೀ ||
ಹಾತೀ ಘೇ ಈನ ಟಾಳ, ಖಾಂದ್ಯಾವರೀ ವೀಣಾ |
ಆತಾ ಮಜ ಮನ ಕೋಣ ಕರೀ ||
ಪಂಢರೀಚ್ಯಾ ಪೇಠೇ ಮಾಂಡಿಯೇಲೇ ಪಾಲ |
ಮನಗಟಾವರ ತೇಲ ಘಾಲಾ ತುಮ್ಹೀ ||
ಜನೀ ಮ್ಹಣೇ ದೇವ ಮೀ ಝಾಲೇ ಯೇಸವಾ |
ರಿಘಾಲೇ ಕೇಶವಾ ಘರ ತುಝೇ ||
(ತಲೆಯ ಸೆರಗು ಬಂತು ಹೆಗಲ ಮೇಲೆ |
ಹೋಗುವೆನು ನಾ ನೆರೆದಿಹ ಬಜಾರಿನಲಿ ||
ಹಿಡಿವೆ ಕೈಯಲಿ ತಾಳ, ಹೆಗಲಲಿ ವೀಣೆ |
ಆರು ತಡೆವರು ನನ್ನನು ಇನ್ನು ||
ಪಂಢರಿಯ ಪೇಟೆಯೊಳು ಹಾಕುವೆ ಗುಡಾರ |
ಮನಬಂಧದಿ ನೀವು ತೈಲವನು ಎರೆಯಿರಿ ||
ಜನೀ ಹೇಳುತಿಹಳು ದೇವಾ ನಾನಾಗಿಹೆನು ಮುಕ್ತೆ |
ಹೊಕ್ಕಿರುವೆ ಕೇಶವ ನಿನ್ನ ಮನೆಯೊಳಗೆ ||)
೪.       ಸಂತ ತುಕಾರಾಮ
ಚವದಾ ಭುವನೇ ಜ್ಯಾಚಿಯೇ ಪೋಟೀ |
ತೋಚಿ ಆಮ್ಹೀ ಕಂಠೀ ಸಾಂಠವಿಲಾ ||
ಕಾಯ್ ಏಕ ಉಣೇ ಆಮುಚಿಯೇ ಘರೀ |
ವೋಳಂಗತಿ ದ್ವಾರೀ ರಿದ್ಧಿಸಿದ್ಧಿ ||
ಅಸುರ ಜಯಾನೆ ಘಾತಲೀ ಕೋರಡೀ |
ತೋ ಆಮ್ಹಾಸೀ ಜೋಡೀ ಕರ ದೋನ್ಹೀ ||
ರೂಪ ನಾಹೀ ರೇಖಾ ಜಯಾಸೀ ಆಕಾರ |
ಆಮ್ಹೀ ತೋ ಸಾಕಾರ ಭಕ್ತಿ ಕೇಲಾ ||
ಅನಂತ ಬ್ರಹ್ಮಾಂಡೇ ಜಯಾಚಿಯೇ ಅಂಗೀ |
ಸಮಾನ ತೋ ಮುಂಗೀ ಆಮ್ಹಾಸಾಠೀ ||
ತುಕಾಮ್ಹಣೇ ಆಮ್ಹೀ ದೇವಾಹೂನೀ ಬಳೀ |
ಝೂಲೋ ಹೇ ನಿರಾಳೀ ಠೇವುನೀ ಆಶಾ ||
(ಈರೇಳು ಭುವನಂಗಳು ಇಹುದಾರ ಉದರದೊಳು |
ಸ್ತುತಿಸುವೆ ಅವನ ಕಂಠದೊಳು ||
ಏನಹುದು ಕೊರತೆ ಎಮ್ಮ ಮನೆಯೊಳಗೆ |
ಸಂಚರಿಸಿಹರು ರಿದ್ಧಿಸಿದ್ಧಿಯರು ದ್ವಾರದೊಳಗೆ ||
ಅಸುರರ ದಮನ ಮಾಡಿಹ ಅವನು |
ಎನ್ನೆದುರು ಜೋಡಿಸಿಹ ಕರಗಳನು ||
ಆವನಿಗಿಲ್ಲವೋ ರೂಪುರೇಖೆ ಆಕಾರ |
ನೀಡಿಹೆ ನಾನು ಭಕ್ತಿಯೊಳು ಸಾಕಾರ ||
ಆರ ಅಂಗದೊಳು ಅನಂತ ಬ್ರಹ್ಮಾಂಡ ಹುದುಗಿಹುದೊ |
ಸಮಾನನಹನು ಎಮಗೆ ಇರುವೆಯಂದದಿ ||
ತುಕಾ ಹೇಳಿಹನು ನಾನು ದೇವನಿಂ ಬಲನು |
ಆದೆನಿಂತು ಮುಕ್ತ ಬದಿಗಿಟ್ಟು ಆಶೆಗಳನು ||
೫.       ಸಂತ ಶೇಖ್‌ಮಹಮ್ಮದ್ (ಕ್ರಿ.ಶ. ೧೫೬೦-೧೬೫೦)
ವಿ-ಮ್ಹಣಜೆ ವಿಕಾಸಲಾ | ಠ-ಮ್ಹಣಜೆ ಠಸಾವಲಾ |
ಮ್ಹಣೋನಿ ವಿಠಲ ಬೋಲಾ | ಟೀಕಾ ಪ್ರಶ್ನೀಕ ||
ವಿಠ್ಠಲ ನವ್ಹೇ ಧೋಂಡ್ಯಾ ಸಾಯಕ | ಖಾಣಿ ವಾಣಿ ವ್ಯಾಪಕ |
ಜೈಸಾ ಜಳ ವಾಯೂ ಪಾವಕ | ಸರ್ವತ್ರ ಠಾಯೀ ||
ವಿರಹಿತ ಮಹೀ ವ್ಯೋಮಾ | ಠಕಠಕೀ ಶಮ-ದಮಾ |
ಲೌಕರೀ ಲಾಘೇ ಆಮ್ಹಾ | ಭಾವಿಕ ಭೋಳ್ಯಾ ||
ಭಾವಿಕ ಭೋಳ್ಯಾ ರಕ್ಷಣ | ಶ್ರೀಹರಿ ವ್ಯಾಪೂನ ನಿರ್ಗುಣ |
ಜೈಸಿ ಕರೀ ತೇ ಜತನ | ಜನನೀ ಬಾಳಕಾ ||
ಹೇ ಕಳೋ ಆಲೇ ಪುರತೇ | ಶೇಖ್ ಮಹ್ಮದಾ ಭಾತಿ |
ಕೃಪಾಕೇಲೀ ಜ್ಞಾನದೇವೇ | ಸದ್ಗುರುಭಕ್ತಿ |
(ವಿಕಸನದಿ ಮೂಡಿದನದಕೆ | ವಿಠ್ಠಲನೆನ್ನಿರಿ ||
ವಿಠ್ಠಲನಲ್ಲವೊ ಶಿಲೆಯ ಅಂಬು | ವ್ಯಾಪಿಸಿಹ ಮಾತಿನ ಗಣಿ ||
ಎಂತು ಜಲವಾಯುವಗ್ನಿ ಸರ್ವತ್ರ ||
ವಿರಹಿತನು ವ್ಯೋಮ | ಶಮದಮಕೆ ಟಕಟಕನೆ ||
ಬರುವನು ಭಾವಿಕ ಭೋಳೆ ಭಕ್ತರಿಗೆ | ನೀಡೆ ದರುಶನ ||
ಎಮಗಹನು ರಕ್ಷಕ | ಶ್ರೀಹರಿ ವ್ಯಾಪಿಸಿಹನು ನಿರ್ಗುಣ ||
ಪೊರೆದಿಹನೆಮ್ಮನು | ಜನನಿಯಂದದಿ ಬಾಲಕರನು ||
ತಿಳಿಯಿದಿಹನಿದನು ಶೇಖ್‌ಮಹಮ್ಮದನು |
ಜ್ಞಾನದೇವನಂಥ ಸದ್ಗುರ ಭಕ್ತಿಗೆ ||)
೬.       ಸಂತ ಚೋಖಾಮೇಳ
ಊಸ್ ಡೋಂಗಾ ಪರಿ ರಸ ನವ್ಹೇ ಡೋಂಗಾ | ಕಾಯ ಭುಲಲಾಸೀ ವರಲಿಯಾ ರಂಗಾ ||
ಕಮಾನ ಡೋಂಗಿ ಪರಿ ತೀರ್ ನವ್ಹೇ ಡೋಂಗಾ | ಕಾಯ ಭುಲಲಾಸೀ ವರಲಿಯೇ ರಂಗಾ ||
ನದೀ ಡೋಂಗೀ ಪರಿಜಳ ನವ್ಹೇ ಡೋಂಗೇ | ಕಾಯ ಭುಲಲಾಸೀ ವರಲಿಯೇ ರಂಗೇ ||
ಚೋಕಾ ಡೋಂಗಾ ಪರಿಭಾವ ನವ್ಹೇ ಡೋಂಗಾ | ಕಾಯ ಭುಲಲಾಸೀ ವರಲಿಯಾ ರಂಗಾ ||
(ಕಬ್ಬು ಡೊಂಕಹುದು ರಸವದು ಡೊಂಕೆ |
ಮರುಳಾದೆಯೆಂತು ಮೇಲಣ ಬಣ್ಣಕೆ ||
ಕಮಾನು ಡೊಂಕಹುದು ತೊಲೆಯದು ಡೊಂಕೆ |
ಮರುಳಾದೆಯೆಂತು ಮೇಲಣ ಬಣ್ಣಕೆ ||
ನದಿಯು ಡೊಂಕಹುದು ಜಲವದು ಡೊಂಕೆ |
ಮರುಳಾದೆಯೆಂತು ಮೇಲಣ ಬಣ್ಣಕೆ |
ಚೋಕಾನಹುದು ಡೊಂಕು ಭಾವವದು ಡೊಂಕೆ |
ಮರುಳಾದೆಯೆಂತು ಮೇಲಣ ಬಣ್ಣಕೆ ||)

